Heydər Oğuz

Adını sən qoy!


Heydər OĞUZ

Adını sən qoy!

Bənzərsiz imza
Vətənin sərhəddi olur, sözün sərhəddi olmur. Sərhədsiz sözlər sərhəd tanımayan ürəklərə düşən toxumdan cücərib qalxır. Sərhədsiz könüllərdən qidalanan sərhədsiz sözlər bəşərin mənəvi dəyəri kimi tarixin simasına çevrilir və tarix özü bu mənəvi dəyərdə yaşayaraq gələcək nəsillərə ötürülür.

Belə sərhədsiz söz simalarından biri kimi Heydər Oğuz həm publisistik, həm də ədəbi yaradıcılığı ilə diqqət çəkir. Uzun illərdən bəri tanıdığım şair yaşıdlarından ən çox düşüncə sabitliyi ilə seçılıb. O həmişə bir cəbhənin döyüşkən əsgəri olub. Başqaları kimi tez-tez səngərini dəyişməyib. 

İlk gənclik illərindən tanıdığım Heydər Oğuz   poeziyaya həmişə sadiq qalıb. Ən çətin məqamlarda siyasi döyüşkənliyinə poetik düşüncələrlə sığal çəkib. Siyasi düşüncə sabitliyi bəlkə poetik uğurlarında təkanverici rol oynayıb. ”Qanun sözü başlar, əzizim, ”qan “ ilə ancaq“ düşüncəsi - ”Qanuni  olan yerdə hüquq xurd-xəşil olmaz” - məntiqi ilə sabitləşir:

Yadlar çıxarıb keyf edər işrət varımızla,

Əfsus ki, bizim xalqa çatan qəm-kədər oldu…

Vətənə, torpağa məhəbbət hissi H. Oğuz yaradıcılığında bir az fərqli ifadə edilir. O, Vətənə təkcə sevgi dolu baxışlarla baxmır. Onun baxışlarında bir az tənqid ruh, bir az da qınaq var.

Vətən təəssübkeşi olmaq hamının borcudur, amma bəyənilməyən tərəfinə güzgü tutmaq, güzgünü silib təmizlədiyimiz kimi, bəyənilməyən tərəfini ortadan qaldırmaq da bir borcdur. H.Oğuz yaradıcılığında Vətənin bu tərəfi də var. ”Mən sənin qanlı tənin üstə ötən bülbülünəm “ - deyən şair zülmə boyun əyməməyə, öz haqqı uğrunda mübarizəyə səsləyir:

Can verir zalıma məzlum, əyərək zülmə boyun,

Qurtuluş çarəsidir eyləmək üsyan, Vətənim.

Heydər Oğuz klassik əruz vəznini yaxşı bildiyi üçün tez-tez bu formaya üz tutur. Əruz vəznində yazdığı qəzəllər özünün bədii tutumu ilə diqqəti xüsusilə cəlb edir.

Sevgi hissinin ifadəsi onun yaradıcılığında bəzən heyrətə dönür. Bu heyrətdən doğan düşüncələrin ifadəsi də elə heyrətamiz olur oxucu üçün:

Sevgi deyilən şey nə hikmət, nə sirr,

Ulduzlar bu hissi duyaraq əsir,

Can bədən içinə həbs olmuş əsir,

Bitməzmi çəkdiyim bu çilə, Allah?

H.Oğuzun həm məhəbbəti, həm də məhəbbət şeirləri bənzərsizdir. Fikir lakonikliyi, düşüncənin ifadə tərzi, obrazlılıq maraqlı və yenidir:

Arx su daşıyanda gülə, sünbülə,

Adətdir, bir başı bağlanar gölə,

Aşiqin gözləri dönüncə gülə,

Ona suyu verən göldü məhəbbət.

Həyatda çəkisizliklər çoxdur. Ümid çəkisizliyi, münasibət çəkisizliyi… Bir də var ədalətin çəkisizliyi. Bu çəkisizliklər şair düşüncələrini tarıma çəkir, onun yuxusuna haram qatır, ürəyini tarımar edir: 

Ürəyimdə saxladığım sözümü

Deyəmməsəm, hava gələr başıma.

Göz yaşımda dəfn etmişəm özümü,

Nələr gəldi, nələr, nələr başıma.

Poetik axtarış yuxusuz gecələrdən, narahat anlardan keçir. Yaradıcılıq prosesi vaxt tanımır. Belə bir ağırlığı daşımaq şairlərin taleyinə biçilib elə bil. Heydər Oğuz da bu yolun yolçusu kimi eyni əzabları daşıyır:

Heydər, Ana yurdun qansa dərmanı,

Haramdır məzara aparmaq qanı,

Haqqın buyruğusa cihad  fərmanı,

Uğrunda baş qoyub ölməyə nə var?!

Aylar-illər ötür. Daş-kəsəkli ömür yolları kimi poeziya yolu da narahat dolu düşüncələrdən keçir. Yaşanmış və yaşanası ömrün müəyyən anları poetik duyğulara çevrilir. Və bu  duyğu dolu sətirlər şair ömrünü mənalandırır. Şair ömrü isə ilk baxışda çox kiçik görünən cəmi bir imzadan ibarətdir. Bu imzanın dəyəri isə bənzərsizlıyindədir. Heydər Oğuz imzası həqiqətən də bənzərsiz imzadır. İnanırıq ki, aylar, illər ötəcək, onun imzası bir millətin  şərəf  və qürur yeri olacaq.

Məmməd TAHİR, şair.
Adını sən qoy!
Əlində tutduğun bu kiçik kitab

Sanma ki, sadəcə söz yığınıdır.

Dərdim bir manqaldır, ürəyim kabab,

Şeirimsə manqalda köz yığınıdır.

Gördüyün hər sətir sətir deyil tək,

Fənərdir, nur saçır nə qədər sirrə.

Kədər baxçasında bal arısı tək

Hər güldən, çiçəkdən çəkmişəm şirə.

Övladım olubdur şeirin hər sətri,

Hər biri doğmadır, əzizdir mənə.

Bəlkə də sizlərə xoş gəlməz ətri,

Ən çirkli misram da təmizdir mənə.

Balanı doqquz ay gəzdirər ana,

Söz var ki, illərlə gəzib içimdə.

Söz var, doğulunca yük olub cana,

Söz də var, ruhumu əzib içimdə. 

Hər biri ən əziz balam olunca

Bilmirəm, hansıyla böyüyüb boyum?

Bilmirəm, hansıdır hansından uca,

Hansının adını kitaba qoyum?

Hansısa övladı tutub üzünə

Söz-söz, sətir-sətir oxunmaq da var,

Bir başqa övladın baxıb gözünə

Digər bir ürəyə toxunmaq da var.

Mənə əziz gəlir hər söz, hər mətn,

Yuyulub gözümdən axan yağışla. 

Ad seçmək kitabı yazmaqdan çətin,

Ad seçə bilmirəm, məni bağışla!

Hər misra qəlbimə batan ox ucu,

Aç, oxu kitabı, öz acını duy!

Hansı dərdə ortaq olsan, oxucu,

O dərdlə kitabın adını sən qoy!

vətənpərvərlik şeirləri

Vətən marşı

Məhv etmədədir xalqı düçar olduğu zillət,

Dur, dur ki, Vətəndaş, bu cəhənnəm odu dursun!

Zülmün ayaq altında inildər qoca millət,

Zalım bizə qandal vuracaqmışsa da vursun!

Fərq varmı bu dövlət ilə zindan arasında!

Yurdum çabalar, çırpınar al qan arasında!

Zalımlara qul tək, kölə tək baş əyən insan -

İstər avam olsun, ya da istərsə də alim,

Məzlumluğu vermişsə əgər zülmünə imkan,

Əslində onun tam özüdür bəlkə də zalim.

Kim zülmə baş əyməkdədi nadanlıq içində,

Zalımlığı yaymaqdadı insanlıq içində.

Axdıqca yaşın, qan damacaq nurlu gözündən,

Susduqca sənin sinənə dağlar çəkəcəklər.

Yalvarma ki, xoşlanmayacaq kimsə sözündən,

Etdikcə fəqan bağrına qəm, dərd əkəcəklər.

Dərk et ki, gözündən nə qədər yaş axacaqdır,

Aləm sənə rişxənd edəcək, kəm baxacaqdır.

Düşmən obamın üstə atın kişnədir indi,

Məğlub Vətənin tapdalanan bayrağı sızlar.

Bir parça təsəlliyə elim təşnədir indi,

Sızlar, Ana Yurdum, Qarabağ torpağı sızlar.

Altında yatan cəddimiz artıq bizi gözlər!

Qurtarmalıyıq çünkü əzabdan onu bizlər!

Yetməzmi, İlahi, gözümüzdən tökülən yaş?

Allah, bu yazıq millətimin, bəs, suçu nəydi?

Torpaq - deyə, hər çınqıl üçün qoyduğumuz baş

Top oldu ayaqlarda və daşdan daşa dəydi.

Heç sorma: nədən, çağlayıb axmaqda bulaqlar?

Dolmuş gözüdür, dağların onlar, bizə ağlar.

Dur, dur ki, Vətəndaş! Səni səslər Ana Yurdum.

Qalxıb yenə dünyaya, “varam mən” – deyə söylə!

Biz yatdığımızçün boyanıb al qana Yurdum.

Dövran gedə bilməz, sürə biməz yenə böylə!

Varsansa əgər, kükrəyərək qüvvəni göstər!

Getməz hədər Azadlıq üçün tökdüyümüz tər!

Sanmayın tək Qarabağ bölgəmiz işğal olunub

Sanmayın tək Qarabağ bölgəmiz işğal olunub,

Naxçıvandan Bakıya ölkəmiz işğal olunub.

Danışan başda dərin iz buraxırkən dəyənək

Siz deyin, ölkəmizin vardımı gerçək hüququ?

Fikrini söyləməyə haqqı da çatmırsa, demək

Zülmə baş əyməyə var, susmağa var tək hüququ.

Yenicə tikdiyimiz tingəmiz işğal olunub,

Sanmayın tək Qarabağ bolgəmiz işğal olunub.

Seçə bilmirsək əgər Məclisə gerçək vəkili,

Hansı haqdan danışıb söz deməyə var üzümüz?

Kim ağız açsa həmin an kəsilir bizdə dili,

Xaricin lütfünə, əfsus ki, dikilmiş gözümüz.

Milli Məclisə gedən döngəmiz işğal olunub,

Sanmayın tək Qarabağ bölgəmiz işğal olunub.

İtirib dərsə gedib dərs oxumaq haqlarını,

İtirib körpə fidan qızlarımız məktəbini.

Qoruyur təkcə corablar toxumaq haqlarını,

Ya da erkən ərə getmək üçün özlər kəbini.

Mədəni haqlarımız, ilkəmiz işğal olunub,

Sanmayın tək Qarabağ bölgəmiz işğal olunub.

Millətin ruhu əlindən alınıb işrət ilə,

Qalmayıb düşmənə yumruq vuracaq qüdrətimiz.

Talanır sərvətimiz, məhv olunur rüşvət ilə

Sovrulur göylərə düşmən malı tək dövlətimiz .

Varımız- dövlətimiz, sikkəmiz işğal olunub,

Sanmayın tək Qarabağ bölgəmiz işğal olunub.

Neçə müddətdi ki, həsrətdi müəzzin səsinə,

Nizə tək göylərə sancılmış olan minbərimiz.

Dinimiz çünkü qalıbdır dini yox öhdəsinə,

Görəsən əfv edəcəkmi bizi peyğəmbərimiz?

Camimiz,  minbərimiz, təkkəmiz işğal olunub,

Sanmayın, tək Qarabağ bölgəmiz işğal olunub.

Naxçıvandan Bakıya ölkəmiz işğal olunub.

Hər kəs şərik tikəmizə, Vətənim!

Bu dünyada yaman dərdə düşmüşük,

Fələk gülmür üzümüzə, Vətənim!

Qara günlü bəxtimizlə oynayır,

Qəlbimizi üzə-üzə, Vətənim!

Yurdumda, gör, kimlər meydan sulayır?

Qapımızda sarı qurdlar ulayır,

İtlərimiz qurda quyruq bulayır,

Hürür bizim üstümüzə, Vətənim!

Dünya acdır, sən yağlıca bir kökə,

Yeyə-yeyə, salıb səni bu kökə.

Gen ağzından yerə düşüb bir tikə,

Hər kəs şərik tikəmizə, Vətənim!

Yatırtmaqçün yumşaq edib balıncı,

Nağıl deyir başbilənim - nağılçı.

Müzeylərdə Xətainin qılıncı

Yatır hələ üzü bizə, Vətənim!

Heydər Oğuz yanır, yaman odlanır!

Qara bağrı, qəlbi, aman, odlanır!

Kibrit düşüb sanki saman odlanır!

Boğuluruq tüstümüzə, Vətənim!

Kimə güvənirsən, zalım balası?!

Demə, var əynimdə dəmir qiyafət,

Gün gələr, zirehin sənə olar yük.

Hər səbrin qisası özünə nisbət,

Böyük səbrlərin qisası böyük.

Qoymaz qiyamətə bu xalq qisası,

Kimə güvənirsən, zalım balası?!

Hələ məhv etməyib zülmün milləti,

Hər susqun baxışda bir qiyam yatar.

Dəyənək artırar yalnız nifrəti,

Hər ahın altında intiqam yatar.

Nifrətlə ölçülər öcün miqyası,

Nəyə güvənirsən, zalım balası?!

Hara aparırsan xalqı, de, hara?

Yetər, sırıdığın o ağ yalanı.

Bu millət əlindən gəlibdir zara,

Allah da götürməz belə bəlanı

Qul neylər gələndə Haqqın bəlası?

Kimə güvənirsən, zalım balası?!

İçki məclisində çözülə bilməz

Məmləkət dərdləri, yoxsul gileyi.

Həll edilə bilməz, cızıla bilməz

Qumar masasında ölkə taleyi.

Vəzifə mülk deyil miras qalası.

Kimə güvənirsən, zalım balası?!

Fırtına qopmadan dərər nəfəsin,

Qopanda sahillər gələr ona dar.

Eşit milyonların ucalan səsin

Yoxsa bu dalğalar səni də udar.

Merata çevirər fələk mirası,

Kimə güvənirsən, zalım balası?!

Qorxunc kabus kimi çıxacaq bir gün

Qarşına bu millət əlində yaba.

Od vurub mülkünü yaxacaq bir gün

Evini yıxdığın bu el, bu oba.

Zülmün öz başına uçar qalası,

Kimə güvənirsən, zalım balası?!

“Naxçıvan köçkünü”yəm

Baxma belə susqunam,

Dağlayır söz içimi.

Çölüm çölü yandırır,

İçimsə öz içimi.

Ürək çuval deyilk ki,

Ağzın açam, söz deyəm.

Heç kimin görmədiyi

“Naxçıvan köçkünü”yəm!

Sanmayın, bu, qapımın

Paslanan kilididir.

Pas, onun gözləməkdən

Saralan ümididir

Nolar, kilid olanda,

Onun ruhu yox, bəyəm?

Heç kimin  görmədiyi

“Naxçıvan köçkünu”yəm!

Şah məni eldən sayır,

El məni şahdan sayır.

Xan məni öz mülkünə

Göz tikən şeytan sayır

Qalmışam ortalıqda,

Yox sahibim, yox yiyəm!

Heç kimin görmədiyi

“Naxçıvan köçkünü”yəm!

Səpələndim ətrafa,

Kölə oldum, qul oldum.

Qürbətin yollarında

Başmaq dəldim, yoruldum.

Bir nəfəs dinclik üçün

Gərək, min yol baş əyəm.

Heç kimin görmədiyi

“Naxçıvan köçkünü”yəm!

Diplomumun həsrətdən

Sifəti saralıbdır.

Üz-gözünü mənim tək

Toz qoynuna alıbdır.

Halımı görməyənlər

Sanır ağayam, bəyəm

Heç kimin görmədiyi

“Naxçıvan köçkünü”yəm!

Dilimin ucbatından

Olmuşam dil qaçqını.

Mənim halım çətindir,

Nədir ki, el qaçqını?

O üzdən dərdli-dərdli

Durmadan ötən neyəm.

Heç kimin görmədiyi

“Naxçıvan köçkünü”yəm!

Millət yatır zənn edir

Belimdəki yağırı.

Halbuki mənə düşdü

Dərdlərin ən ağırı

Kimdənsə küsməmişəm

Taleyin küskünüyəm.

Heç kimin görmədiyi

Naxçıvan “köçkünüyəm”!

Dərdlər yeyib içimi

Bir sümük, dərim qalıb.

Hirslə dolmuş bardağam

Bir damla yerim qalıb.

Gərək daşam, biləsiz,

Kiməm, nəçiyəm, nəyəm?

Heç kimi görmədiyi

“Naxçıvan köçkünü”yəm!

Ah ilə zar içində

Zillətdən qurtarmaqçün Azərbaycan türkünü,

Gözə aldın hər şeyi, həbs, ölüm, sürgünü.

Sən bir yol salıb getdin rəhbər tutub ülkünü

Yol elə dolanbac ki, naşı azar içində,

Millət səni özləyir ah ilə zar içində.

Su kimi təmiz idin, su kimi axıb getdin,

Su yangı söndürəndi, sən isə yaxıb getdin.

Vəzifən bitməmişdi, Bəy, hara çıxıb getdin?

Bələdçi gözləyirik biz intizar içində,

Millət səni özləyir ah ilə zar içində.

Qürurlu duruşundan yağırdı türk vüqarı,

Sən idin bu ölkənin şan- şöhrəti, ilqarı!

Məzara apardığın qəlbin sirlər məzarı.

Gör, neçə məzar yatır bircə məzar içində?

Millət səni özləyir ah ilə zar içində.

Yəqin qəlbin qırılıb bizdəki qəddarlığa -

VƏFA DARLIĞI olan belə “vəfadarlığa”.

Bəy, səni necə qıydıq bu ikiqat darlığa?

Sən məzar içindəsən, məzar hasar içində.

Millət səni özləyir ah ilə zar içində.

Sən Haqqa yürüyəli haram halala dönüb,

Siyasət bazar olub, məfkurən  mala dönüb,

Piştaxta arxasında bəylər dəllala dönüb,

Satan alandan çoxdur həmin bazar içində,

Millət səni özləyir ah ilə zar içində.

Vətən eşqi

Vətən eşqi mənə hər şeydən əzəldi,

Çəkərəm hər nə bədəldi.

Onun uğrunda ölüm də, tələf olmaq da gözəldi.

Böyük amalımız ətrafa yayıldı,

Biri qəflətdən ayıldı,

Biri qorxub da bayıldı.

Birinin kürkünə min bir birə düşdü,

Zalımın qəlbi qırıldı, yerə düşdü.

Qorxudan beynini müdhiş fikir aldı

Kükrəyib hakimi-mütləq

Bizi zindalara saldı.

Kiminin qəsdinə durdu,

Kiminin boynunu vurdu,

Eyləsək fikri xülasə,

Özünü boş yerə yordu.

Amma biz durmadan artdıq.

O yazıq anladı artıq,

Təsir etməz alışan qəlblərə süngü.

O, Vətən eşqidi çünkü.

Vətən eşqi mənə hər şeydən əzəldi.

Çəkərəm hər nə bədəldi.

Onun uğrunda ölüm də, tələf olmaq da gözəldi!

Əsgər ölümünə “yanan” deputat

Əsgər ölümünə “yanan” deputat,

Bu yanğı o igid nəri qaytarmır.

İstərsən, aləmi bir-birinə qat,

Heç nə o nərləri geri qaytarmır.

Hər gün yoğunladıb şələ bığını,

Sən hardan anlarsan bala dağını?

Qaytara bilirsən qaytar sağını,

Yardımlar övladı diri qaytarmır.

“Bala olacağam” -  deyib anaya

Qıyma ki, o yara yenə qanaya.

Ana ürəyində çıxsan da Aya,

Övladın tutduğu yeri qaytarmır.

Sən hələ çalış ol, elin vəkili,

Bir başqa ananın yanmasın dili.

Yalandan töksən də gözündən seli,

Qaytarmır gedəni, kiri, qaytarmır.

Ana ürəyini yaxdırsa acı,

Hümmət ola bilməz dərdin əlacı.

Pul bir əl çirkidir, övlad baş tacı,

O tacı əllərin kiri qaytarmır.

Zabitin əlində ölən igidi

Əvəz edə bilməz dünyanın vədi.

Səngərdə ölməyən nakam şəhidi,

Heydər, o vədlərin biri qaytarmır.

……. daş atan(lar)a 

Səni qınamıram Bəyə daş atan,

Bəyliyi, bəyliyə erməyən bilməz.

İsti qucaqlara baş qoyub yatan,

Soyuq bucaqları görməyən bilməz.

Nədir keşməkeşli insan həyatı -

Yaşamayan sanar asan həyatı.

Nədir istibdadın zindan həyatı -

Zindanlarda ömür sürməyən bilməz!

Çınqıllı yollarda yormayan qədəm

Qayaya xor baxar, dağa baxar kəm.

Milli azadlığın qədrini, dədəm,

Canını bu yola verməyən bilməz.

Dünən yumurtadan çıxan cücələr

Bilməz-çəkinirlər nədən beçələr?

Niyə qorxuludur qara gecələr -

Ormanın qoynuna girməyən bilməz!

Ömür qurbanlıqsa müqəddəs yola,

Sərf edə bilməzsən sağa və sola.

Ondan imtina da haramdır qula - 

Halal bir meyvəni dərməyən bilməz!

Heydər deyər:  saray necə tikilir,

Necə yer qazılır, özül tökülür,

Tikincə yolunda nələr çəkilir - 

Ömründə bir hasar hörməyən bilməz!

Yaz, ey qələmim!

Heyrət ki, elim dad eləyir bunca yazardan.

Yazmaz biri lakin nə Vətəndən, nə diyardan.

Onlar ki, ayırmaz  ürəyin nazlı nigardan,

Xalqın dili olmaq da sənin öhdənə düşdü

Yaz, ey qələmim, dərdləri yazmaq sənə düşdü.

Gör, bir nə qədər əhli qələm var papaq altda,

Canana qəzəl söyləyər onlar dodaq altda.

Ya Rəbb, gözəl ölkəm  çabalarkən ayaq altda

Əfv et ki, çətin iş naşı bir bəndənə düşdü,

Yaz, ey qələmim, dərdləri yazmaq sənə düşdü.

Könlüm, mətin ol, çünkü bu iş can tələb eylər,

Can üstə ölümcül Vətənim qan tələb eylər.

Hər hansı müqəddəs dava qurban tələb eylər.

Al qırmızı geymək sırası  növbənə düşdü,

Yaz, ey qələmim, dərdləri yazmaq sənə düşdü.

Saxta müxalifət

Bir vaxtlar hər bir şahın axta xacəsi vardı,

Sarayında yalmanan bir qulbeçəsi vardı,

Yazığın nə gündüzü, nə də gecəsi vardı.

İndisə vardır mənən bir axta müxalifət,

Sarayın xacəsidir bu saxta müxalifət.

Yarasa tək quş görsə, dərhal bilib işini,

Qanadını göstərib xatırlar keçmişini,

Sıçan görüncə ancaq tez göstərər dişini.

Xoş gündə iqtidardır, dar vaxtda müxalifət.

Sarayın xacəsidir bu saxta müxalifət.

Sürtüb qoxan leşinə müxalifət ətrini,

Bəzərsən “Məclis” adlı piştaxtanı, vitrini.

Siyasət dəllalları ondan istər xətrini -

Sənsiz kasıb görsənir piştaxta, müxalifət!

Ey sarayın xacəsi, ey saxta müxalifət.

Qızarıb utanmırsan baxmadan öz yaşına,

Daş atıb sevinirsən dünənki yoldaşına,

Bir zaman tuş gəlməmiş özün də yol daşına

Daş atmadan bir dayan, bir toxta, müxalifət!

Ey sarayın xacəsi, ey saxta müxalifət.

Məqsəd müxalifətə müxalifət olmaqsa,

Gerçəyə, həqiqətə müxalifət olmaqsa,

Demokratik dövlətə müxalifət olmaqsa,

Müxalifətsən, bəli -dırnaqda “müxalifət”

Ey sarayın xacəsi, ey saxta müxalifət.

Adına fikir versən, adı böyük özündən,

Gözünə baxa bilməz, tanıyarsan gözündən,

Tələyə düşüb çünkü iddiası üzündən,

Demokratik rəng verir paytaxta müxalifət,

Ey sarayın xacəsi, ey saxta müxalifət.

Hərçənd bişib rüzgarın atəşində, dağında,

Bir vaxt o da qovrulub müxalifət yağında,

Təəssüf ki, dözməyib ömrünün son çağında,

Baxmayaraq çox görüb qış, şaxta müxalifət,

Sarayın xacəsidir bu saxta müxalifət.

Sarayın qapısında büküb ürkək boynunu,

Qırmızı almalarla dolduraraq qoynunu,

Oynamağa can atır öz rolunu, oynunu.

Dayanmağa çalışır ayaqda müxalifət,

Sarayın xacəsidir bu saxta müxalifət

Əməliylə özünü yaman günə salıbdır-

Nə müxalifət kimi müxalifət qalıbdır,

Nə də iqtidar kimi bir vəzifə alıbdır.

Nə palan ola bilir, nə noxta müxalifət,

Sarayın xacəsidir bu saxta müxalifət.

Heydər Oğuz deyər ki, məni çəksəniz dara,
Ağa ağ deyəcəyəm, siyah qaraya qara.

Hərçənd gəlmək olsa da haqqınız iqtidara,

Beləmi çıxacaqsız siz taxta, müxalifət?!

Ey sarayın xacəsi, ey saxta müxalifət!

Nə biz beçə arıyıq, nə də siz ana arı

Mitinq dediz, meydanda ayaq yorduq, qıç qırdıq,

Boğaz yırtılınacan “lider, lider”-qışqırdıq,

Milli həyəcan ilə qınımızdan fışqırdıq.

Necə tez unutdunuz əhd-peymanı, ilqarı

Nə biz beçə arıyıq, nə də siz ana arı.

Bu yollarda çürüdü bizim də gəncliyimiz,

Əlimizdən alındı hər cürə dincliyimiz,

Sizlərə uymaq oldu bəlkə də gicliyimiz,

Sizsə havalandınız gəldikçə sizə sarı

Nə biz beçə arıyıq, nə də siz ana arı.

Səsiniz gələn kimi tez yetişdik haraya,

Düşmən olduq sizinçün yaxın qohum-qaraya.

Sizsə bizi satdınız bir mandata, paraya.

Bir yerə gələmmirsiz, insafa gəlin barı

Nə biz beçə arıyıq, nə də siz ana arı.

Bəsdir, daha millətin ruhuyla oynadınız!

Məzlumun naləsiylə, ahıyla oynadınız!

Bir vaxtlar bu oyunu dahiylə oynadınız,

İndi bəs, nədir sizin qarnınızın azarı?

Nə biz beçə arıyıq, nə də siz ana arı.

Bacarmırsız, bu işi bir əhlinə ötürün,

Boynunuzdan yuxarı arzudan əl götürün,

Yerinizə layiqli birisini gətirin

Bitsin artıq millətin qəlbindəki ah-zarı,

Nə biz beçə arıyıq, nə də siz ana arı.

Milləti susqunluğa salan sizlər olubsuz,

Əzmini əllərindən alan sizlər olubsuz,

Yenə tək ümid yeri qalan sizlər olubsuz,

Kimdir bu işi pozan, tapın o saxtakarı,

Nə biz beçə arıyıq, nə də siz ana arı.

Boş yerə aranızda girərək min bir bəhsə,

Parçalayıb diddiniz milləti hissə-hissə.

Kimini son mənzilə,  kiminisə məhbəsə 

Yola salıb dəyişdiz gündə min yol qərarı,

Nə biz beçə arıyıq, nə də siz ana arı.

Ümidlə baxdıq sizə, önə çıxdız hansınız,

Hamınız bir-birindən fərqlənməz insansınız.

Artıq fitlər çalınıb, qalıbdır son şansınız.

Qorxuram, əlimizdən qaçıraq bu qatarı

Nə biz beçə arıyıq, nə də siz ana arı.

Müxalifət varmı ki, anası olsun hələ?

“Ana müxalifət lideriyəm” deyənlərə

Yeni bir söz gətirib meydana müxalifət,

Guya bir bala vardır, bir ana müxalifət.

Görmürlər sanki qalıb viranə müxalifət,

Rejim meydan sulayır bizlərə gülə-gülə.

Müxalifət varmı ki, anası olsun hələ?

Ölkədə hər örgütün məramları eynisə,

Hədəfinin ən kiçik məqamları eynisə,

Hətta söylədikləri kəlamları eynisə,

Bir soran lazım: niyə ayrılıbsınız belə?

Müxalifət varmı ki, anası olsun hələ?

Sığmazkən əməliniz nə vicdana, nə dinə,

Utanmadan deyirsiz “ana liderəm” yenə?

“Bəs, ata lider kimdir?”- onda cavab ver mənə.

Ey “ana müxalifət” sözünü salan dilə,

Müxalifət varmı ki, anası olsun hələ?

Təkcə liderlər fərqi ayırıbsa milləti,

Sizsiniz demək xalqın ən önəmli illəti,

Şəxsi marağınızdan çəkirik bu zilləti.

Bəs deyilmi, şahlıqla girmişik son yüzilə?

Müxalifət varmı ki, anası olsun hələ?

Görünüşdə bir yurda böyük ağsaqqalsınız,

Əslindəsə dükanda səs salan baqqalsınız.

Bilin ki, əqidəni satan andan lalsınız,

Nitqinizmi quruyur mandat dəyincə ələ?

Müxalifət varmı ki, anası olsun hələ?

Dünənin satılmışı bu günün satqınına

Əxlaq dərsi öyrədir, hey hıqqana-hıqqana.

Unudur ki, bir vaxtlar özü xalqın haqqına

Qarşı çıxıb xəyanət eləmişdi bu elə.

Müxalifət varmı ki, anası olsun hələ?

Sizi almayıblarsa, deməyin: satılmadıq,

Deputat tövləsində sürüyə qatılmadıq.

Ağ yalandır, desəniz: süfrədən atılmadıq.

Millət şahiddir buna, sizi atıblar çölə

Müxalifət varmı ki, anası olsun hələ?

Hələ də gözləriniz ölkə xaricindədir,

Moskvada, Nyu-Yorkda, hətta uzaq Çindədir.

Halbuki dərmanınız ölkənin içindədir.

Yadlar sizi çatdırmaz getdiyiniz mənzilə.

Müxalifət varmı ki, anası olsun hələ?

Azadlığın yolunda daş və kəsək oldunuz,

Bu milləti uyudan yorğan-döşək oldunuz,

Bizlərə göstərilən əyri dirsək oldunuz,

Bizi yoldan etdiniz özünüz bilə-bilə

Müxalifət varmı ki, anası olsun hələ?

Heydər Oğuz deyər ki, alsan ondan xəbəri-

Rejimin əllərində duz yalayıb hər biri.

Duz yalayan quzudan olmaz ölkə rəhbəri,

Bu gün öz davasında səmimi olsa belə,

Müxalifət varmı ki, anası olsun hələ?

Qorxursuz

İnqilabdan dəm vurmayın, ayıbdır,

Girdəvoydan, qolçomaqdan qorxursuz!

Elə bil ki, Sizi ilan çalıbdır,

Ala çatı, al yumaqdan qorxursuz!

Varla yoxun arasında rəhbərsiz,

Siz millətdən, millət sizdən xəbərsiz!

Kəsiləcək qurbanlığa bənzərsiz,

Bıçaqdan yox, siz çomaqdan qorxursuz!

Kəfənini boğazına dolayıb,

Azadlığı dünya qanla sulayıb!

Bağışlayın, bəlkə çıxır çox ayıb,

Sizlərsə tər qoxumaqdan qorxursuz!

Bilirəm ki, qələmlə gor qazıram,

Nə olacaq, taleyimdir, hazıram!

Qoçaq bəylər, mən qorxmuram, yazıram,

Hətta məni oxumaqdan qorxursuz!

Papaq

Anlamıram bir mətləbi,

Mənə başa salın bunu.

Biz səbrli millətiksə,

Bəs, bu səbrin yoxmu sonu?

Hər təhqirə dözə-dözə

Zülmə boyun əyirik biz.

Sonra “papaq altda yatan

Oğullar var”- deyirik biz.

Deyin mənə, hansı haqla

O papağı daşıyırıq?

Dəyərsizlik ölkəsində

Bir halda ki, yaşayırıq.

Qadınlara torba tikən

“Kişiciklər” olan yerdə,

Ürək hələ dayanırsa

Bu ləkəyə, belə dərdə,

Demək, hələ papaq altda

Gizlənən baş bir baş deyil.

Qeyrət hissi o başları

Oyadacaq təlaş deyil.

Bir halda ki, bu məmləkət

Zülm əlində viran olur,

Nəslimizin sərvətləri

Yağmalanır, talan olur.

Papaq altda başlarımız

Hələ yenə oyanmırsa,

Neyləyirəm o papağı

Altda nəsə dayanmırsa?

Papaq əgər qoruyursa

Bizi yalnız qardan, qışdan

Barı onda danışmayaq

Papaq altda yatan başdan.

Namus adlı torpağını

Yad əllərə verən adam

Utanmadan hər bir günü

Eləyirsə şənlik, bayram,

Demək itirib ağlını

Bilmir nə pis, nə yaxşıdır.

Baş qeyrətə məzar olub -

Papaq onun başdaşıdır.

Kəfəni əyninə geyməyən xalqın

Kəfəni əyninə geyməyən xalqın

Torpağı əyninə kəfən geyinər.

Ya sən geyinərsən, ya dost, ya yaxın,

Ya da bütünlüklə Vətən geyinər.

Bir xalqın olmasa zülmə dirənci,

Öz zəngin yurdunda qocası, gənci

Bizim millət kimi olar dilənçi -

Yayda da, qışda da kətan geyinər.

Zalımın zülmünə əydikcə boyun,

Əlbəttə, adına deyərlər - “qoyun”.

İgid xalq başına gəlməmiş oyun

Altdan qıfıllanar, üstdən geyinər.

Heç kim kölə olmaz boyun əyməsə,

Zülmün qarşısında gözün döyməsə.

Bugünkü həsənlər kəfən geyməsə,

Sabah doğulacaq Həsən geyinər.

“Evrovizyon” yaraşır harana, ay iqtidar?!

Qonaqlar qaytarırlar dəvətnaməni geri-

Niyə rənginiz qaçdı duyunca bu xəbəri?

Lap deyək, edəcəklər məmləkətə səfəri,

Bundan məlhəm umursan yarana, ay iqtidar?!

“Evrovizyon” yaraşır harana, ay iqtidar?!

Yağışdan sonra zığa batan yurdumuz varkən,

Əsgəri bit içində yatan ordumuz varkən,

Sizin tək bizi içdən yeyən qurdumuz varkən,

Ayağı uydurmursan yorğana, ay iqtidar!

“Evrovizyon” yaraşır harana, ay iqtidar?!

Dağılır keçən həftə saldığınız bu yollar.

Hər gün göyə sovrulur milyardlar ilə dollar.

Niyə xalqa xərclənmir xaricə axan pullar.

Bir az da bax Muğana, Arana, ay iqtidar!

“Evrovizyon” yaraşır harana, ay iqtidar?!

Pulsuzluq ucbatından yurdun neçə qadını

Dubayda ləkələyir Azərbaycan adını.

Sənsə saxta seçkinin çıxararaq dadını

Hər dəfə əl basırsan Qurana, ay iqtidar!

“Evrovizyon” yaraşır harana, ay iqtidar?!

Millət bilmir nə qoysun yeməyə dəstərxana,

Rast gəlməzsən aclıqdan ağarmış üzdə qana.

Yox bu boyda ölkədə əməlli xəstəxana,

Xəstələr axışırkən İrana, ay iqtidar!

“Evrovizyon” yaraşır harana, ay iqtidar?!

Bakıda keçirməklə yadlar mavi mitinqi,

Artmasın, artacaqsa ölkəmizin reytinqi.

Bununla edəcəksə bu məmləkət tərəqqi

Lütfən, qoy elə qalsın virana, ay iqtidar!

“Evrovizyon” yaraşır harana, ay iqtidar?!

Dəyənəklə idarə eyləsən də bu eli,

Zorla kəsə bilməzsən əsla danışan dili.

Üzünə söyləməyə yetə bilməsə əli,

Yenə el danışacaq qarana, ay iqtidar!

“Evrovizyon” yaraşır harana, ay iqtidar?!

Mənim davam lider davası deyil…

Məndən “yaxşı lider kimdir?” - soranlar,

Liderlik dərdlərin davası deyil.

Hər sözə qulp qoyub tənə vuranlar,

Mənim davam lider davası deyil.

Mən dövlət istərəm - onun lideri

Tacı başqasına ötürə bilə.

Tənqid olunanda gəldikcə yeri,

Qəbul edə bilə, götürə bilə.

Mən ordu istərəm - onun əsgəri

Düşmən qarşısında göz dağı olsun.

Mən alim istərəm - onun hünəri

Millətin adına üz ağı olsun.

Mən müəllim istərəm- yoxsulluğundan

Məzlum tək baxmasın şagird əlinə.

Mən ölkə istərəm- yolsuzluğundan

Düşməsin “şöhrəti” düşmən dilinə.

Polisi rüşvətə qənim kəsilsin,

Özləri rüşvəti alan olmasın.

Hər kəs öz həddini, yerini bilsin

Millətin sərvəti talan olmasın.

Həkimi beş quruş pulun xətrinə

Xəstənin cibini soymasın orda.

Hakimi Haqqın yox, qulun xətrinə

Heç vaxt tapşırmasın “qoyunu qurda”.

Artıq istəmirəm mən bir səltənət,

Yaxşı lider deyil dərdin əlacı.

Mən dövlət istərəm, elə bir dövlət -

Oğluna keçməsin atanın tacı.

Çox “yaxşı liderlər” görüb bu dünya,

“Yaxşılar” milləti pis günə qoyub.

Çoxdan dəbdən düşüb bu şirin xülya,

Artıq bu nağıldan qarınlar doyub.

Məndən “yaxşı lider kimdir?“ - soranlar,

Mənim davam lider davası deyil.

Dövlət yox, yurdumda şahlıq quranlar - 

Şahlıq bu dərdlərin davası deyil.

Dinlə bizi, Türkiyə!

Çıxart qulağındakı o pambığı, Türkiyəm!

Dinlə mənim sözümü.

Dinlə ki, yalnız sənə mən dikmişəm gözümü.

Çünkü dili, dini bir,

Qanı bir qardaşımsan.

Ət dırnaqdan ayrılmaz -

Canı bir qardaşımsan.

İllərlə əsarətdə

Türklük  qürurum oldun,

Mənim düşünən beynim,

Milli şüurum oldun.

Bəs, indi nə dəyişdi?

Kimlər girdi araya?

Kim səni uzaq saldı

Doğma qohum - qaraya?

Haradan qaynaqlanır

Qardaşa yad baxışın?

Sən axı, səndən axan

Araz kimi, Kür kimi

Su daşıyan çay idin

Türklüyün Xəzərinə.

Nə oldu ki, dəyişdi

Ənənəvi axışın?

Bizə bəxş elədiyin

Güvəncin üzərinə

Çoxdandır, qar ələnib.

Bir heyrət içindəyəm,

Yayın cırhacırında

Nə tez sənə qış gəlib?

Dost ağır söyləsə də

Bağırmaq istəyirəm

Sənə ürək sözünü!

Ərəbin nefti tutmuş

Bəlkə görən gözünü?

O üzdənmi görmürsən,

Çindən Təbrizə qədər

Yurdum qana bələnib?

Çiyində baş qalmayıb,

Yığılıb leş leş üstə,

Cəsədlər təpələnib.

Sən isə səhralarda

Ədalət axtarırsan.

Səni sən edən türklük

Qıyma –qıyma doğranır,

Tikə-tikə kəsilir

Bəs, sən hara baxırsan?

Unutma, geçmişini.

Yada açdığın qucaq,

Ya da qaçdığın qucaq

Bir gün yenə bəlalar

Gətirəcək başına.

Kömək üçün baxanda

Öz doğma qardaşına,

Görəcəksən, keçdiyin

Körpülər külə dönüb.

Turküstan xarabaya,

Elin yad elə dönüb.

Olmayacaq o zaman

Sığınmağa yerin də.

Tülkülər oturacaq

Bozqurdların yerində.

Sanma, məni dindirən

Sinəmdəki ağrıdır,

Qəlbimdəki yükdür.

Mənim dərdim nədir ki?

Sənin dərdin böyükdür.

Mən zillətdə olsam da,

Sən qəflət içindəsən.

Əsarətə can atan

Cəhalət içindəsən.

Unutma, qardaş, bunu!

Belə yazmış Yaradan

Həyat adlı Qanunu.

Hər şey qəflətlə başlar.

Qəflət zaman içində

Ağır zillətə dönər.

Zillətdə olduğunu

Anlayan toplum ancaq

Bir gün millətə dönər.

Mən fərqində zillətin,

Sənsə yoldan xəbərsiz

Yürüyürük bu yolu.

Necə çətin olsa da

Fərqindəyik qəflətdən,

Qardaş, qat-qat zərərsiz.

Heç öz sinənə döymə,

Özün özünü öymə.

Böyük millət olmanın

Məşəqqətli yolunda

Sən bir addım daldasan.

Sənə ürəyim yanır,

Nə gündə, nə haldasan?

Amma darıxma, qardaş,

Qolumdakı zənciri

Dişimlə gəmirərək

Qurtulacam zillətdən.

Səni də qurtaracam

Getdikcə süründüyün

Amansız əsarətdən.

 Bizmi günahkarıq, yoxsa Fransa?
Etiraf insanın yaraşığıdır,

Etiraf eyləyək, nəyimiz varsa.

Üzümüz qaradır, baş aşağıdır,

Ondandır, sözümüz keçmir harasa

Bizmi günahkarıq, yoxsa Fransa?

Erməni haraya gedərsə, söylər:

“Xalqına zülm edən, gör, bizə neylər?”

Düşmən olsa belə, haqsızmı, bəylər?

Kimi inandırar, şah bunu dansa?

Bizmi günahkarıq, yoxsa Fransa?

Danışsaq, “sən hələ bur sus!”- deyərlər.

“Sizdə hüquq yoxdur, əfsus!”- deyərlər.

“Müxalif qüvvəni, get, pus”- deyərlər.

Nə deyə bilərik biz elə olsa -

Bizmi günahkarıq, yoxsa Fransa?

Deyərlər: “bu halla torpaq alınmaz,

Süd köhnə olarsa, qatıq çalınmaz,

Ömürlük şahlıqla dövlət olunmaz,

Zülməti xoşlayar ancaq yarasa”-

Bizmi günahkarıq, yoxsa Fransa?

“Yirmi il bir postda nazir piylənir,

Su qalsa bu qədər qabda, iylənir” - 

Desələr, üstünə sözmü söylənir?

Halımız dünyaya bunca əyansa,

Bizmi günahkarıq, yoxsa Fransa?

Söyləmək gərəksə, Heydər, düzünü,

Dünyaya göstərb vəhşi özünü,

Haqlı çıxarmışıq düşmən sözünü.

Fransa neyləsin, ölkəm viransa

Bizmi günahkarıq, yoxsa Fransa?!

Ağrıdağ

Ağrıdağım, hardan aldın bu adı?

Ağrıdan kim, kim ağrıya yanandır?

Nəydi sənə ad qoyanın muradı,

Hansı dərdli bu adını qoyandır?

Ürək yaxan ağrın yaman ağırmış,

Şimşək duymuş bu acını, bağırmış.

Yaş tökməkdən göyün gözü ağarmış,

Kim desə ki, bulud ağdı, yalandır.

Ağlamasın, neyləsin ki, bu diyar?

Sinəsində sənin boyda yara var.

Bu yaranın pambığıdır bəyaz qar,

Sarğısı da üstündəki dumandır.

De, qardaşım, niyə belə getmisən,

Yurdumun tam ortasında bitmisən?

Canı təndən, təni candan etmisən,

O yanın da, bu yanın da Vətəndir!

Ayırmısan qardaşından qardaşı,

Bulaq ağlar, sel aparar dağ, daşı.

Araz çayı, tökmə bunca göz yaşı,

Yoxsa, Xəzər boğulacaq, amandır!

Bir yanında Karakösə, İğdır, Van,

Digər yanın Vedi, Maku, İrəvan.

Ətəyindən tutub çəkər Naxçıvan,

O da sənin öz körpəcik balandır.

İxtiyarsan, fələk bilməz yaşını.

Nuh gəmisi öpmüş hansı daşını?

Qara günlər ağartmışdır başını,

Bəyaz qarın o günlərdən qalandır.

Yurdumuzun öz dağısan, Ağrıdağ!

Yurdumuza göz dağısan, Ağrıdağ!

Gercəkdən də bir ağrısan, Ağrıdağ!

Sənin ağrın hər ağrıdan yamandır!

Sən belə bölünüb kiçildin, Vətən

Səltənət eşqiylə həyat sürənlər

Bu məqsəd uğrunda Allahdan keçdi.

Səni öz oğlundan böyük görənlər

Səni öz oğlunun boynuna biçdi.

Sən belə budanıb biçildin, Vətən!

Sən belə bölünüb kiçildin, Vətən!

Bir damla su kimi içildin, Vətən!

Səni qanımıza susayan içdi.

Canlar ki, yolunda fəda edilər,

Ruhu lənətlənər, qəbri didilər.

Sənə od vurana “müdrik” - dedilər,

Halına kim yandı, dedilər - “gicdi”.

Deyim, oğlun səni heç, niyə satdı?

Desəm, inanmazsan, heç nəyə satdı!

Bir quru alqışa, çəpiyə satdı!

Səni yada satıb, alqışı seçdi.

Sən belə budanıb biçildin, Vətən!

Sən belə bölünüb kiçildin, Vətən!

Bir damla su kimi içildin, Vətən!

Səni qanımıza susayan içdi.

Səni bir içimlik su sayan içdi.

Bir millətə nə olmalı bundan betər indi?

Hər kim ki, deyir: “sus və mükafat dilə şahdan”,

Bilməm, nə sifətlə gətirir söz dilə şahdan.

Üz döndərir indi bədəvilər belə şahdan,

Bəs, hansı səbəbdən bizə şah hökm edər artıq?

Bir millətə nə olmalı bundan betər artıq?

Xalqın yenə hər gün olunur sərvəti talan,

Hər gün yeni evlər uçub olmaqdadı viran.

Sığmaz tutulub həbsə atılmışlara zindan.

Allah da götürməz bunu, bəsdir, yetər artıq!

Bir millətə nə olmalı bundan betər artıq?!

Yurdum çox uzaq düşdü müasir çağımızdan,

Yadlar bizi keçmiş solumuzdan, sağımızdan

Hərçənd, geriyik qonşumuz olmuş yağımızdan,

Dünyanı voleybolda qadınlar ötər artıq.

Xalqın malı israf olub əldən gedər artıq.

Bir millətə nə olmalı bundan betər artıq?!

İllərdi xəbər yox Qarabağ adlı diyardan,

Dünyada atıyla tanınan atlı diyardan,

At urvatımın rəmzidir urvatlı diyardan.

Ağdam yolu üstündə alaq, ot bitər artıq.

Bir millətə nə olmalı bundan betər artıq?!

 Sərhəddə, nə olsun, qalamız, səngərimiz var,

Düşmənlə qiyaslanmayacaq ləşkərimiz var.

İşğala dözüb səbr eləyən əsgərimiz var.

Əfsus, bu qədər qüvvəmiz olmuş hədər artıq!

Bir millətə nə olmalı bundan betər artıq?!

Naxçıvan

Dağların qoynunda yuva salıbsan,

Dağ qədər ucadır vüqarın sənin.

Ana nəfəsinə həsrət qalıbsan,

Həsrətin rəmzidir ağ qarın sənin.

Donur sənin kimi damarımda qan,

Baxdıqca halına, anam Naxçıvan!

Yumruq tək yuxarı qalxan Əlincə

Şahların başına vurulmuş qapaz.

Dağ- təpə aşaraq Milə gəlincə,

Min kərə ayağın öpür Xan Araz.

Səni tapdalayır indi saxta xan ,

Araz necə dözür buna, Naxçıvan?!

Yerə tərs sancılan qılıncdır sanki

Bənzər Zülfüqara o Haçadağın.

Bəlkə də o üzdən keçəlləşib ki,

Başı dağlanıbdır qos-qoca dağın.

Bir vaxtlar olmuşdun sən nəqşi-cahan

İndi səndən qaçar hər kəs, Naxçıvan!

Ayaq izlərim var hər daşın üstə,

Burnumda kəndimin tozu qalıbdır.

Duzdağ yaranıbdır göz yaşın üstə,

Suyu buxarlanıb duzu qalıbdır.

O yaşı qurumuş gözünə qurban,

Söylə dərdlərini,  duyum,  Naxçıvan!

Vaxtilə hər oğlun igid nər imiş,

Nalbəndin ürküdüb Qoç Koroğlunu.

Dəmirçioğlunu görüb kirimiş

Bir öynə yesə də neçə toğlunu.

Hanı o igidlər? – boş qalıb meydan,

Sənə qurban olsun canım, Naxçıvan!

Yenə Xudayar bəy kəndxudan olub,

Məmmədhəsən kişi gəzir ulağı.

Gözləri yollarda qəhərdən dolub

Ağlar için-için Qızlar bulağı,

Əri qürbətdədir, ağlar Tükəzban,

Yenə qəm içində yanır Naxçıvan.

İtmiş hafizəmdir bu yol, bu döngə

Köşkü dağıdılıb suçu Umudun.

Bəlkə də gənclərə su ilə birgə,

“Korjik” satmaq olub suçu Umudun.

Məntiqmi gəzirsən, xandandır fərman,

Gözəllik naminə acdır Naxçıvan.

Tarixə bəxş etdin neçə igidi,

Oldular zamanın qaranquşları.

İndi əvəz edir Hüseyn Cavidi

Dövrün Kamalları, Siyavuşları

Oddan kül törəyər, otdansa saman.

Mənim canım-gözüm, anam Naxçıvan!

Kimsə itirməyib itirdiyin tək,

Artıq bu bəlanı bitirməlisən.

Bu yurda bəlalar gətirdiyin tək

Əsl azadlığı gətirməlisən.

Övladların edir bu yurdu talan,

Artıq de sözünü, haydı, Naxçıvan!

Qardaş

Xəyanət qəlblərə elə kök salıb,

Olsa min orağın biçilməz, qardaş!

Vicdan məfhumunun içi boş qalıb

Meyar yox, vicdanlar ölçülməz, qardaş!

Yadelli day-daya olub arxayın

Vətəni sevməkdən dəm vurur xain.

Elə bir yerdəyik, yoxdursa dayın,

Ölsən kəfənin də biçilməz qardaş!

Başlayıb mənfəət, pul yarışları,

Yolumda daş oldu yol yoldaşları.

Qaldırmaq çətindir yoldan daşları,

Bu yol bu daşlarla keçilməz, qardaş!

Mərdlərin qanıyla yoğrulan torpaq

Namərdə barını yedirir ancaq.

Dərman sahibində yoxsa qanacaq,

Həbi dərman olsa içilməz, qardaş!

Deyirlər, “ay Heydər, dediyin ağı,

Azaltmaz qəlbinə çəkilən dağı”.

Neynim, kiçilsə də Vətən torpağı,

Eşqi ürəklərdə kiçilməz, qardaş!

Artıq inanmağım gəlir nağıla

Elə şeylər olur bəzən dünyada,

İnanmaq çətindir, dünya dağıla.

Çarəsiz nağıllar düşürlər yada,

Başıma gələnlər sığmırsa ağla.

Artıq inanmağım gəlir nağıla. 

Divlər bir ananı söyüb döyəndə,

Oğulsa baş divə “sağ ol” deyəndə,

Ölkəmdə birisi ayı yeyəndə,

“Bərəkallah”- deyib belə oğula

Artıq inanmağım gəlir nağıla.

Bir divin əlində milyonlar əsir,

Çırtdanlar qorxudan titrəyib əsir.

Təkcə göydən düşən üç alma kəsir,

Yəqin nağıl yazan dönüb paxıla.

Artıq inanmağım gəlir nağıla.

Danışan dilləri daş edib Simnar,

Kipriyi düzəldib qaş edib Simnar,

Qurdları quzuya baş edib Simnar,

Quzunun həddi nə, üzə ağ ola.

Artıq inanmağım gəlir nağıla.

Kasıbın dərdləri dönübdür dağa,

Dözür hər atəşə, dözür hər dağa.

Müxalif də ağa, rəhbər də ağa -

Bilmirik, inəklər necə sağıla?

Artıq inanmağım gəlir nağıla.

Lider bir dövlətdən cənnət torpağı

İşğal eyləyibdir dılğır bir yağı.

Necə ki, qarışqa atır şıllağı,

Az qalır dəvələr yerə yıxıla,

Artıq inanmağım gəlir nağıla.

Qaraca çobandı rəhmətlik Xanış.

O qoyun, o quzu, o nağıl tanış.

Can nənə, gəl, sən də bir nağıl danış,

Qıyma ki, Heydərin könlü sıxıla.

Artıq inanmağım gəlir nağıla.

Kişilik

Nə o kişilərdən bir əsər qalıb,

Nə üzlərdə vicdan təri görünür.

Nə aslan səsində bir kəsər qalıb,

Nə də dəvələrin nəri görünür.

İnsanlıq batdıqca günaha, suça,

Yox olaraq gedir kişilik puça.

Namərdə çevrilir mərd qaça-qaça,

Ruhən ölü, cismən diri görünür.

Dişiyə sahiblik-kişi hünəri

Sayılandan bəri, olandan bəri.

Kimlər ola bilmir sözünün əri,

Hansısa xanımın əri görünür.

Kişilik kobudluq-vəhşilik deyil,

Kişilik erkəklik-dişilik deyil.

Erkək doğulmaq da kişilik deyil - 

Baxmayın, cüssəsi iri görünür.

Qızları bətnində boğur analar,

Oğlanda görürlər uğur analar.

İndi ancaq kişi doğur analar,

Amma kişilərin yeri görünür.

Əxlaq bağlanandan var ağaçına -

Çıxar ağacına, kar ağacına,

Kişilik çəkilib dar ağacına,

Həyat o ağacdan bəri görünür.

Aclıqla çəkilir sınağa kişi,

Tuş gəlməsin deyə-qınağa kişi,

Necə boya çəksin yanağa, kişi?

Çəksə də bir sümük, dəri görünür.

İnsanlıq kiçilir, bunun üçün də

Əməli verdiyi sözün gücündə.

Min kişi paltarı geyən içində

Kişi görkəmində biri görünür.

Heydərin sözündə “tük” axtaranın,

Hər yanlış, düzündə “tük” axtaranın,

Qaşında, gözündə tük axtaranın

Baxsan, öz gözündə tiri görünür.
Bayraq

Bayraq nədir?-deyə soruşan balam!

Nizə tək yad gözə batandı bayraq.

Verib sancıldığı torpağa salam - 

Yurdun təməlini atandı bayraq.

O mavi rəngində Turanı axtar,

Al rəngdə qanayan yaranı axtar,

Yaşılda İslamı, Quranı axtar,

Hər rəngə bir anlam qatandı bayraq.

İgidin qanına batıb allanır,

Şəhidə yorğandır, qəbrə yollanır.

Görsən göydən enib yerə sallanır,

Bil ki, yerimizə utandı, bayraq.

Hələ qazanmadan şərəf cəngini,

Şeypurlar çalmadan marşı, cəngini,

Xəcalət rəngi bil, o al rəngini,

Sanma ki, qəflətdə yatandı bayraq.

Onu başı üstə qaldıran mərdi,

Qanına bələnib, göra göndərdi.

Onu ayaqalta salan namərdi

Gölgəsi altında tutandı bayraq.

Kiminin ümidi, kiminin baxtı,

Onunla bəzənib kiminin taxtı.

Məndən ayrı düşüb bir xeyli vaxtdı,

Nə əlim, nə ünüm çatandı bayraq. 

Heydər, nə igidlər yola salsa da,

Yenə intizardan gözü dolsa da,

Kiminə səcdəgah, məbəd olsa da,

Kiminə adi bir kətandı, bayraq.

Bir millət şahsevəndirsə...

Bir millət şahsevəndirsə,

Xan neyləsin, şah neyləsin?

Sahibsiz qalmış dövlətə

Salmasın tamah, neyləsin?

Qoşulmayan bir dəstəyə

Haqqı varmı, haqq istəyə?

Dərmandan qaçan xəstəyə

Həkim, ya cərrah neyləsin? 

İqtidara "bəsdi" - desən,

"Müxalifət pisdi" - desən,

"Qış soyuq, yay isti" - desən,

Boş qalan cinah neyləsin?

Uşaq tək "xortdan", "xoxu"dan

Çəkinərək sən qorxudan

Ayılmırsansa yuxudan,

Gəlməyən sabah neyləsin?

Ürəyində İblisə taxt

Tikdiyin vaxt, qurduğun vaxt,

İçindəki İblis bədbaxt

Etməsin günah, neyləsin?

Tapdaq altda qalan obam,

Torpaq altda ulu babam,

Ocağı sönmüş xarabam - 

Çəkməsin min ah, neyləsin?

Ziyalıdan yoxsul Vətən

Bu haldadır-sorma nədən?

Heyder deyər, başsız bədən

Bilmirəm, Vallah, neyləsin.

Mənə oğul demə, ey ana Yurdum

Naməhrəm əl atıb qoynuna, Yurdum,

Dirənib boğaza nifrətim mənim.

Mənə oğul demə, ey ana Yurdum.

Buna necə dözür, qeyrətim mənim?

O tayda Təbrizim can hayındadır,

Mənim fikrimin də o tayındadır.

Gözüm bizə çatan neft payındadır,

Neftimlə ölçülür izzətim mənim.

Dərbəndim, Borçalım yağıya qalıb,

Naxçıvan “Xan” adlı ağaya qalıb,

Qarabağ bir dılğır dığaya qalıb,

Nə günə düşübdür dövlətim mənim?

Neylərəm, can anam, bu zənginliyi?

Bizə nəsib edib didərginliyi.

Əsəb gərginliyi, ruh gərginliyi,

Başıma bəladır sərvətim mənim.

Bu həyat ölümdən  betərə dönüb,

Yurd eşqi qəlbimdə qəhərə dönüb.

Yediyim çörək də zəhərə dönüb,

İçdiyim su- ölüm şərbətim mənim.

Gözlərim boyanıb əlvan qanına,

Su tökür zalımın dəyirmanına.

Ürək qıymır amma şirin canına,

Yaşımda boğulub cürətim mənim.

Bir xalq tanıyıram, ziyalı gəzir

Bir xalq tanıyıram, gözlərdən iraq

Zülmətin qoynunda yaralı gəzir.

Gövdə baş axtarır, əlində çıraq

Başsa gövdəsindən aralı gəzir,

Bir xalq tanıyıram, ziyalı gəzir.

 Ziyalısı olub lal tək susanlar,

Atəş püskürənlər, alov qusanlar.

Rəhbərin əlindən tikə pusanlar

İndi də təzə bir kralı gəzir,

Bir xalq tanıyıram, ziyalı gəzir.

Əgər aranırsa əldə çıraqla,

Ziyalı adlanır onda nə haqla?

Ziyalı odurmu, şəxsi maraqla

Xəyalı göylərdə, havalı gəzir?

Bir xalq tanıyıram, ziyalı gəzir.

Ziya şəkilcə də riyaya oxşar,

Arada sadəcə nöqtə fərqi var.

Ziyalı donuna girib riyakar

Üz-gözü işığa boyalı gəzir,

Bir xalq tanıyıram, ziyalı gəzir.

Kim ki, aydın kimi öyüb özünü,

Söyləyə bilmirsə xalqın sözünü,

Deməli, bulud tək göyün üzünü

Tutaraq gizlədib hilalı gəzir,

Bir xalq tanıyıram, ziyalı gəzir.

Ziyalı zümrəsi hər bir dövlətdə

Xalqın dili olur elm, sənətdə.

Bizim ziyalısa dar kabinetdə

Alagöz ceyranı, maralı gəzir,

Bir xalq tanıyıram, ziyalı gəzir.

 Ziyalı sözünün kökü ziyasa,

Ziyalı olammaz əsla yarasa.

Ziyalılıq əgər milli həyasa,

Xalq da aşınmamış həyalı gəzir,

Bir xalq tanıyıram ziyalı gəzir.

İllərlə susmusan, danış, ziyalı!

Ziyalı dediyin Haqqın nurudu,

Haqqın yox sönməyə, alış, ziyalı!

Niyə ziyan söndü, nitqin qurudu,

Yanmaq taleyindi, barış ziyalı!

İllələ susmusan, danış, ziyalı!

Ziyalı adını daşıyan insan

Haqqa qarşı çıxar susduğu zaman.

Ya suça batırsan, ya ziyan yalan-

Yerini tapmağa çalış, ziyalı!

İllərlə susmusan, danış, ziyalı!

Bir tikə çörəyin olub əsiri,

İtib sözünün də indi təsiri.

Deyimmi, bu halın kim müqəssiri?

Başını qoyduğun balış, ziyalı!

İllərlə susmusan, danış, ziyalı!

Bölüşmərəm mən

Yurduma göz dikən, ey nankor kirvəm,
Əsla Qarabağı bölüşmərəm mən.
O cənnət torpağı hələ demirəm
Bir daşı, bir dağı bölüşmərəm mən.
Suyla yox, qanımla o yurd sulanmış,

O elin başına ruhum dolanmış.

Köksümdən tökülən qana bulanmış
Kiçik bir oymağı bölüşmərəm mən.
Pis gündə söykədin mənə kürəyi.

Kirvəlik gərəyi, dostluq gərəyi-

Səninlə bölüşdüm duzu-çörəyi,

Üz vurma, torpağı bölüşmərəm mən.
Soysuzlar nə bilir torpaq ətrini,

Şır-şır nəğmə deyən çayın qədrini?

Onun nəğməsinin bircə sətrini
Səninlə, ay yağı, bölüşmərəm mən.
O keçmiş günlərin həsrətin çəkən,

Kədərdən başına dumanlar çökən,

Mənim həsrətimlə göz yaşı tökən
O dərdli bulağı bölüşmərəm mən.
Özünə çox dayı bula bilirsən,

Kiminsə dayısı ola bilirsən.

Sən özün məndən də əla bilirsən –

Yox yurdun ortağı, bölüşmərəm mən.
Sanma ki, “soyqırım etdi”- deyərlər,

“Bir millət tarixdən itdi”- deyərlər,

“Türkün mərhəməti bitdi”- deyərlər,

Bu ağır qınağı bölüşmərəm mən!
Heydər der, hələ ki, qarışıb başım,

Didişir mənimlə doğma qardaşım,

Çıx get ki, çıxmasın böyük savaşım,

O qutsal ocağı bölüşmərəm mən.

Qanunlar oğrunu qoruyan eldə

Qanunlar oğrunu qoruyan eldə

Doğruluq ən böyük əzaba dönər.

Oğru qanunları yurd salar dildə,

Yazılmamış qutsal kitaba dönər.

Qulağı batırar bağırsa oğru,

Qorxudan dizləri titrəyən doğru

Qaçar hər gördüyü deşiyə doğru,

Hakimlər baş kəsən qəssaba dönər.

Arzuya çevrilər ən murdar niyyət,

Yurda hakim olar qara zehniyyət,

Nə mərifət qalar, nə mədəniyyət,

Söyüş ən mədəni xitaba dönər.

Unudub kəsdiyi əhdi, ilqarı

Din kəsən əlləri öpər dindarı.

Kimin ki, üzündən silinib arı

Xanıma çevrilər, cənaba dönər.

Hakimə çevrilsə küçə uşağı,

Nahaqlar tanımaz beli qurşağı.

Atılan hər zərbə beldən aşağı

Haqqın əleyhinə hesaba dönər.

Halal zəhmətinlə qurub hördüyün,

İçində şad-xürrəm ömür sürdüyün,

Hər daşı, torpağı abad gördüyün

Xoşbəxt elin könlü xaraba dönər.

Sözün ki, qiyməti yoxdursa, Heydər!

Qızıl xırdalasan, gedəcək hədər.

Boş yerə nə söz de, nə çağrı göndər,

Sükunət çağrına cavaba dönər.

Nə olsun?

Deyirəm: dövlətim əlimdən gedir!

Kinayə edirsən: aha, nə olsun?

Dostum, nə gedirsə elimdəm gedir.

Səncə, bundan artıq daha nə olsun?

Babanın məzarı torpaq altında,

Torpaqsa tapdanır tapdaq altında.

Daha nə olsun ki, papaq altında

Başın qalxmasına bəhanə olsun?

Danışsan, bəlkə də dilin kəsilər,

Danışmasan oban, elin kəsilər.

Uşaq qundaqlanar, gəlin kəsilər

Bədəl busa, bundan baha nə olsun?

Yaralar sağalmaz basılmasa duz

Duayla tarladan çıxarmı donuz?

Deyirsən, qurbansız ay Heydər Oğuz

Sürdüyün ömür də şahanə olsun?

Qurbana azadlıq gərək, azadlığa qurban

Ya rəbb, bizə dərmandımı dərd, dərddimi dərman?

İblismi çaşıb dərd ilə dərman arasında?

Qurbana azadlıq gərək, azadlığa QURBAN.

Çaş-baş qalır insan iki QURBAN arasında.

Çaşqınlığımız aləmi oynatdı yerindən,

Sandıq ki, bütün göy üzü yerdən-yerə dəydi.

Yaş tökdü buludlar, elə ah çəkdi dərindən,

Heyrətdən əyilməz qoca dağlar boyun əydi.

Biçarə bulud ağlamasın, neyləsin, Allah!

Haqq söz danışan dillərə qandal vurulubdur.

Hər sərvi olub dar ağacı, hər sözümüz ah,

Hər bir daşın üstündəsə zindan qurulubdur.

Çaqqallara orman verilib, bayquşa bağlar,

Aslana yataq yerləri zindan olub indi.

Bülbülsə qəfəslərdə çəkib ah yenə ağlar,

Qəmdən yazığın sinəsi al-qan olub indi.

Allah bütün insanlığa bir tale yazarkən,

Bəs, millətimin bəxtinə neyçün qara düşdü?!

Xalqın qanın içmişlər azadlıqda gəzərkən,

Qurban kimi övlad niyə zindanlara düşdü?!

Batsın belə dövlət ki, ədalətdən əsər yox,

Batsın ki, bütün xəlq olunan xilqətə ziddir!

Qanun nədir? Ondan bizim ellərdə xəbər yox,

Haqq axtaran insana düşən paslı kiliddir!

Ya Rəbb, çıxa azadlığa düşmən qara gözlər,

Bizlər yenə Qurban ilə həmhal ola bilsək.

Uçduqca o hikmətli dodaqdan göyə sözlər,

Heyrətdə qalıb kam alaraq lal ola bilsək.

Kim yazdı bizim taleyə, bilməm, qara hicran?

İtməkdədi göz rəngimiz al qan arasında.

Qurbana azadlıq gərək, azadlığa QURBAN,

Çaş-baş qalır insan iki QURBAN arasında.

Hüququm yox qoyunca

Ürəyimdə saxladığım sözümü

Deyəmməsəm, hava gələr başıma.

Göz yaşımda dəfn etmişəm özümü.

Nələr gəldi, nələr, nələr başıma?

Bu dağılmış - göy üzüdür, deməyin.

Bir ələkdir əllərində fələyin.

Ulduzlarsa gözüdür bu ələyin,

Qara günü hər gün ələr başıma.

Gör, nə qədər dəlləyi var elimin.

Biri məlum, o biri də telimin,

Bir qayçı da ucundadır dilimin,

Toplanıb gör, neçə bərbər başıma?

Quzu belə mələr ağrı duyunca,

Mən yazıqsa dili bağlı oyuncaq.

Aman Allah, hüququm yox qoyunca-

Ələnibdir yaman küllər başıma.

Öz elimdə qolu bağlı qulam mən.

Bilmirəm ki, nə edəm mən, nolam mən?

Bilmirəm ki, hansı daşı salam mən

Dərd əlindən bu dərbədər başıma?

Heydər Oğuz, göz yaşını sil artıq!

Vəzifən nə, hüququn nə, bil artıq!

Ayağa qalx, ya qurtul, ya öl artıq!

Güləcəkdir yoxsa ellər başına.

Adamın bu yurddan köçəsi gəlir

Rəhbərlər kürsüdə nitq söyləməmiş

Ətrafdan çəpiyin gur səsi gəlir.

Birisi səhnəni tərk eyləməmiş

Ardınca züy tutan neçəsi gəlir,

Adamın bu yurddan köçəsi gəlir.

Məddahlar yurdudur bu el, bu ölkə

Riyakarlıq salır üstünə kölgə.

Milli şərəfindən keçənin bəlkə

Şahın şərəfinə içəsi gəlir,

Adamın bu yurddan köçəsi gəlir.

Bu dildə "pul" desən ovurdlar şişər,

Həm də dodaqlardan tüpürcək düşər.

Bir yerdə sunulur xeyir ilə şər,

Xalqın da məcburi seçəsi gəlir,

Adamın bu yurddan köçəsi gəlir.

Kölə tək bir öyün qarnın doyurdun,

"Allah"ı olursan imansız yurdun.

"Pul" adı çəkincə şişən ovurdun

Tüpürcəyindən də keçəsi gəlir,

Adamın bu yurddan köçəsi gəlir.

Könül, sabahlara bağlama beli

Könlüm, sabahlara bağlama beli,

Kimin ki işləri sabaha qalır,

Bütün işlərindən üzülür əli,

Ümidi yalnızca Allaha qalır.

Sabah nə olacaq hardan bilirsən,

Bəllimi, sabahı görmədin bəlkə.

Bu günü ömründən niyə silirsən?

Sabahadək ömür sürmədin bəlkə.

Bu gün elədiyin Haqdan sayılır,

Sabahda gizlənib şeytan tələsi.

Tələyə düşənlər onda ayılır,

Ruhu səfərdədir, beldə şələsi.

Könlüm, sabahlara bağlama beli,

Gözlədiyin sabah gəlməyə bilər.

Sabah nə olacaq, haradan bəlli?

Sabah gün üzünə gülməyə bilər.

Baş alıb ölkədən qaçmağa nə var?

Zalımın zülmündən xilas olmağı

Ölkədən qaçmaqda görürük hərdən.

Millətcə bəlaya çarə bulmağı

Yad qapı açmaqda görürük hərdən.

Ölkə xoşumuza gəlməyir bizim,

Yoxsa bu düzənmi, anlamaq çətin.

Zülmü devirməyə çatmırsa əzm

Suç bu düzəninmi, yoxsa millətin?!

Baş alıb ölkədən qaçmağa nə var?

Fəqət kədərindən qaça bilməzsən.

Qaçdıqca zalıma dönər hökmdar,

Məzlum qədərindən qaça bilməzsən.

Yadların təriylə qurulan dövlət

Sənə qucaq açar, sənin olammaz.

Üzünə xoş baxıb gülərlər, əlbət,

Dar gündə süfrəndə dənin olammaz.

Əgər qaynatmırsa köz qazanını

Süfrən haram olar, ruzinsə artıq.

Kimlər ki, bişirməz öz qazanını

Artığa-urtuğa göz dikər artıq.

Artığa göz dikmək, qüsura baxma,

Heç zaman sayılmaz insan taleyi.

Özünün deyilsə o acı loxma

Nə unu yamanla, nə də ələyi.

Guya ki, qaçıbsan sən it günündən,

Yadın artığını yeyən olubsan.

Ölkəndə zalımın qaçıb önündən

Gedib yadlara baş əyən olubsan.

Qaçaraq özünlə daşıdıqların

Kölə qismətindir, bir də boş çanta.

Eynilə ölkəndə yaşadıqların

Orda da qarşına çıxar hər yanda.

Baş alıb ölkədən qaçmağa nə var?

Qaçqın taleyindən qaça bilməzsən!

Özgə dünyasısa getdiyin diyar,

Özünə bir qapı aça bilməzsən.

Onlar tək tərini tökməkdən keçir

Onlar tək azadlıq dadmanın yolu.

Demirəm, kəfəni əyninə keçir,

Barı, onlar kimi çırmala qolu.

Soruşursuz – səsin gəlmir nə vaxtdır?

Soruşursuz – səsin gəlmir nə vaxtdır?

Qoyubsunuz, məni guya danışım?

Danışıram, deyirsiniz – uzaq dur!

Haqq danışım, yoxsa röya danışım?

Bir ölkəm var, xalq qorxudan olub lal,

Bir dəliyə, bir ölüyə yox zaval.

Gördüklərim nə yuxudur, nə xəyal.

Niyə gedim aya, suya danışım?

O kəslər ki, indi məni ayıblar,

Bir vaxt məndən cəsarəti alıblar,

Ürəyimə yaman qorxu salıblar

Ürək var ki, duya-duya danışım?

Məddahı çox, gözü-könlü tox onun,

Yenisinə ehtiyacı yox onun.

Ehtiyacı lap varıdır çox onun,

Nə düşüb ki, mənə riya danışım?

Nə olsun ki, qəsri göydən nəm çəkər?

Nə olsun ki, dinən dilə turp əkər?

Nə o şahdır, nə mən dilsiz bir nökər-

Bildiyimi lal quyuya danışım.

Nə altun teşt, nə də sikkə istərəm,

Nə yatmağa sərin kölgə istərəm.

Mən Heydərəm, azad ölkə istərəm-

Bu ölkədə doya-doya danışım.

 Azadlıq yolunu tutmayan millət

Demə: “yürüməkdən ağrıyar dizim,

Boş yerə dabanım yağıra dönər”.

Sıldırım qayaya dırmanan izim

İzinlə birləşsə, cığıra dönər.

Demirəm, əziz dost, gəl, məni solla,

Barı, pıçıltıyla bir salam yolla.

Qaydadır, salınar yollar bu yolla,

Yolsuz saraylarsa axura dönər.

Yuxusuna haram qatmayan millət,

Qorxunu üstündən atmayan millət,

Azadlıq yolunu tutmayan millət -

Millət ola bilməz, naxıra dönər.

Ayağı altında hansısa xanın

Mənliyi tapdanır Azərbaycanın.

Hələ də damarda daşınan qanın

Yiyəsi, yiyəsiz fağıra dönər.

Heydər, baş üstündə durarkən Allah

Kimlər ki şahlara aparar pənah,

Nə dərdi azalar, nə çəkdiyi ah,

Geriyə bağıra-bağıra dönər.

Onun başındadır bütün qalmaqal

Dəmirdən yoğrulub dövrün xəmiri

Güllə də dəmirdir, zindan da dəmir.

Necə qullanırsa insan dəmiri

O cür hal yaradır insanda dəmir.

Döyüşən millətin taleyi, bəxti

Bağlanmış nemətdir tüfəng ucuna

Qorxaq millətinsə yıxılan taxtı

Atılır zindanın dəmir ovcuna.

Azadlıq-tüfəngdir, ovuca sığar,

O bəzən meydanda, at belindədir.

Ovuc tək məhbəs də qaranlıq və dar,

Qədər hər insanın öz əlindədir.

Dörd divar ardını zindan eyləyər

Dəmir barmaqlıqlar, dəmir qapılar.

Haqqa, azadlığa üsyan eyləyər

Kim qorxaq nəfsinə uyar, qapılar.

Güllə bir ovuca sığdığı kimi,

Bir dəmir ovuca bənzəyər məhbəs.

Qorxaq başa dərdlər yağdığı kimi,

Azadlığa olmaz canında həvəs.

Dövrün simasıdır o paslı metal,

Çıxar qarşımıza hər yanda dəmir.

Onun başındadır bütün qalmaqal,

Güllə də dəmirdir, zindan da dəmir.
Qəflətin qoynunda yatmayan toplum,

Dəmirin ucundan baxar dünyaya.

Dəmiri ovcunda tutmayan toplum,

Dəmirin ovcundan baxar dünyaya.

Adam var

Adam var-kralın tutuquşusu,

Dili ağza sığmaz şəkər görüncə.

Qarşısına çıxsa yoxsul qonşusu

Tez qaşın-qabağın tökər görüncə.

Qızarmaz, meylini harama salar,

Rüşvətlə aldığı maşını yalar,

Allah salamınsa dilucu alar,

Gözünü əlinə dikər, görüncə.

Hərislik ruhunu qula döndərib,

Vicdanın əskinaz pula döndərib,

Üzünü bir əyri yola döndərib.

İblisin önündə çökər görüncə.

Danışsa millətdən, dindən dəm vurar,

Allahın adıyla min hiylə qurar.

Ağa görsə siçan yuvası arar,

Pələngə çevrilər, nökər görüncə.

Heydər, üzün görmə ağzın açanda,

Çox zəif görünür ondan aslan da.

Başı üstündənsə qartal uçanda

Axsaq ördək kimi səkər, görüncə.

Cənab “kardinal”

Vaxt-getmək vaxtıdır, haydı, xoşca qal!

Boş yerə zamanı itirmədən get.

Bu son fursətini, cənab “kardinal”,

Taleyin hökmünə ötürmədən get!

Get, artıq millətin qurtarsın canı,

Ağ gün salamlasın Azərbaycanı.

Çoxdan getməyinin gəlib zamanı

Özünü tamamən bitirmədən get!

Bar verməz dincini itirən zəmi,

Əkənə bəxş edər boş yerə qəmi.

Bəşər Əsəd kimi, Qəzzafi kimi

Millətə bir zərər yetirmədən get!

Əldə çox tutulan od əli yaxar,

Ləkədən arınar, o su ki, axar,

Bir yerdə çox qalsa su belə qoxar,

Üfunət aləmi götürmədən get!

Səbrinin sonu var vətəndaşın da,

Hətta torpağın da, cansız daşın da.

Bu Yurd dikilmədən sənin qarşında,

Milləti günaha batırmadan get!

Heydərin sözünü atma yabana,

Umma ki, fələyin hökmü yubana.

Yurda acımırsan, acı yuvana,

Kimsəyə bir bəla gətirmədən get!

Yuxuda deputatla söhbət

Gecə bir deputat yuxuma girdi,

Dedim: xoş gəlmisən, cənab deputat!

Aydınlıq gətirdi nə mənə sirdi,

Verdi hər suala cavab deputat!

Dedim: niyə elə durubsan gendə?

Mən nə adamyeyən, nə də düşmənəm.

Çoxdan unutduğun haqqım var səndə,

Səsi oğurlanan o adam mənəm.

Məndən oğurlanan, mənimsənən səs

Dönüb boğazında yağlı tikəyə.

Sənə əlləriylə mandat verən kəs

Suçunu səninlə bölüb ikiyə.

Dedi ki, üstümdə haqqın nə gəzir?

Yoxsa sən veribsən saxta mandatı?

Mənə vəkilliyi satıb baş vəzir,

Pulumla olmuşam şah deputatı.

Nə haqla mandatı şahdan alaraq,

İndi deməliyəm sənin sözünü?

Basıb çıxararlar haqlı olaraq

Adamın şaha xor baxan gözünü.

Məndən haqq-ədalət edirsən tələb,

Mərdlər murdarlamaz getdiyi yolu.

Mandat almağıma kimdirsə səbəb,

Borcluyam ki olam, mən onun qulu.

Sahibə xəyanət, nə vaxtdan bəri

Millətin gözündə ləyaqət olub?

Atıb sənə çörək verən rəhbəri

Köləyə qul olmaq bir qeyrət olub?

Mən şah nökəriyəm, mən şah quluyam,

Mənə sən deyirsən - millət vəkili.

Hər nəyəm, hər kiməm, lap şəqquluyam,

Ancaq sahibimə sadiqəm, bəli.

Dedim: düz buyurdun, əziz Şəqqulu,

Yoxdur bu dünyada zavalı düzün.

Amma o mandata verdiyin pulu

Məndən oğurladın, buna nə sözün? 

Gülərək Şəqqulu cənab əfəndi

Dedi: sahib çıxsa malına hamı,

Nə canavar basar obanı, kəndi,

Nə də ağlar onun halına hamı.

Atılmış bir yemdir qurd qabağına.

Sahibsiz dağlara dağılan sürü.

Yeməzsən nə çıxsa sən tabağına?

Kim atar tapdığı almazı, dürrü?

Atan ya dəlidir, ya gönüqalın

Səncə, bir dəliyə bənzəyir haram?

Hər kəs sahibidir sahibsiz malın,

Tapdığın sərvətlər sayılmaz haram.

Millət sərvətinə çıxmırsa yiyə,

Onu yeyənlərin nədir günahı?

Rəqibi günahkar çıxarım-deyə

Adil ol, çıxarma yaddan Allahı.

Fikrini deyirdi o, yavaş-yavaş,

Sözün incimirdi ruhu da belə.

Oyandım yuxudan, deyəsən, qardaş,

Ona haqq vermişdim yuxuda belə.
Yoxsa qan içməyə izn alırsan?

Niyə vızıldayıb səs-küy salırsan?

Məndən istədiyin bir zərrəcik qan.

Yoxsa qan içməyə izn alırsan?

Belə “nəzakətə” qanım da qurban.

Lütfən, ”icazəsiz” alıb payını

Sonra gözlərimdən it, ağcaqanad!

Göndər ziyafətə digər tayını,

Amma vızıltısız get, ağcaqanad!

Yəqin düşünürsən - budurmu vicdan?

Qoluma qonunca səni vururam.

Amma bulaq kimi kim ki, içir qan

Önündə əsir tək boyun bururam.

Onlar qan içirlər hər səhər axşam,

Bir zərrə içirsən sənsə gecələr.

Nədənsə mən sənə düşmən olmuşam,

Amma qıyıram ki, onlar içələr.

Deyirsən: “icazə almırlar səndən

Qanını əmirlər, duymur ruhun da”.

Haqlısan, gizlədim mən bunu nədən?

Elə məsələ də bundadır, bunda.

İçərək bu yurdun qara qanını

Artığı paylayıb sağa və sola,

Onlar artırırlar şöhrət-şanını,

Sənin “tərbiyən”sə başına bəla.

İnsan qan əməndə səs duydunmu heç?

Elə içirlər ki, hiss etmir adam.

Sən də içəcəksən, adam kimi iç,

Rahatça yaşamaq istərsən madam.

Boş yerə halallıq istəmə məndən,

Qan sənin xilqətdən halalca ruzin.

Artıq vızıldama duraraq gendən

Halal ruzilərə alınmaz izin.

Halal ruzisindən izin alanı,

İnsan dünyasında basıb əzərlər.

Əsla düşünməzlər körpə balanı

Boynun ələ gəlsə, tutub üzərlər.

Dünyanın təməli atılıb belə -

Əslində nə suçun acgözlüyündür,

Nə də ki, vızıltın düşərdi dilə,

Sənin tək günahın acizliyindir.

Lütfən, ”icazəsiz” içib qanımı,

Sonra gözlərimdən it, ağcaqanad!

Qan nədir? İstərsən, al da canımı,

Amma səssiz gəlib-get, ağcaqanad!

Tibetli kahin

Sənmi geridəsən, bizmi çox öndə,

Bu nə kəhanətdi, Tibetli kahin?

Dediklərin qalıb dünənki gündə,

Tarix danışırsan, hörmətli kahin?

Sən hələ get, öyrən-kəhanət nədir?

Minillik tarixi danışma mənə.

Dediyin köhnəlmiş bir əfsanədir,

Olmaya, xəbəri gec çatıb sənə?

Bizdə, gör, nə vaxtdan dağılır dünya,

Bir an dağılmağı dayanmır belə.

Ciddidən, bu dünya deyirsən guya

O uzaq Tibetdə, dururmu hələ?

Tarix danışaraq yorma özünü,

Qiyamət - Tibetdə fəlakət demək.

Sənin kəhanətin, desəm düzünü,

Bizim ölkəmizdə bərəkət demək.

Bizdə nə mənaya gəlir qiyamət?

Necə izah edim, Tibet kahini.

Sən də anlayardın, olsaydın əlbət,

Bir neft ölkəsinin biz tək sakini.

Sən heç bilirsənmi neft nə deməkdir?

Kiminin onunla yanır çırağı.

Qula qara gündür, şaha yeməkdir

Batan dünyaların neft adlı yağı.

Sənin çırağını yandıran atəş

Hansısa dünyanın qiyamətidir.

Nə olsun, batıdan doğmayır Günəş,

Neft özü qiyamət əlamətidir.

Bir zamanlar canı qoca dünyanın

İndi neftə dönüb Yeri isidir.

Düşməni kəsilib abrın, həyanın,

Üzdə qabıqlanmış kiri isidir.

Neft həm də ölkəmdə indiki çağda

Dağılan dünyadır, uçan daxmadır.

Sənin üçün bəlkə nurdu çıraqda,

Mənim boğazımda acı loxmadır.

Neft ölən dünyanın yağıdır - deyə,

Ölü qiymətlidir bizim ölkədə.

Dirilər mirası dağıdır - deyə,

Ölünü sevirlər şahlar bəlkə də.

Məni anlamazsan, Tibetli adam,

Çünki yaşamırsan neft ölkəsində.

Burada olurlar hörmətli adam

Kimlər ki, yaşayır şah kölgəsində.

Bura neft ölkəsi, qaz dövlətidir,

Burda qiymətlidir ölü dünyası,

Yadların yolduğu qaz dövlətidir,

Bura- çoxlarının şirin röyası.

Ondandır, dirinin yoxdur hörməti -

Kimin ki, sağ ikən gözü oyulur.

Ölüncə bir anda artır qiyməti,

Hər yerdə şanına heykəl qoyulur.

“Dünya dağılacaq” - deyirsən mənə,

Mənimçün bu xəbər təzə deyil ki.

Səni and verirəm qorxduğun günə,

Bu sənin etdiyin məzə deyil ki?!

Sən öz məzarında rahat yat, Turac!

Zərrəcə yoxdursa harda ədalət,

O bir dövlət deyil, zillətdir demək.

Ölü namusuyla oynayan dövlət-

Namusu ölü bir dövlətdir demək.

Rahat yat məzarda, ey nakam insan,

O ləkə yazılmaz ölü Turaca.

Sənin namusunu susduran zaman

Dövlət namusunu qoyub hərraca.

Dünyanın ən qorxunc bir canısinə

Ölümü çox görən bu qərib dövlət,

Məhkəmə etmədən qıyıbsa sənə,

Demək ki, başını itirib dövlət.

Günahın nə imiş bilinməz heç vaxt,

Olmayan bir nəsnə necə bilinsin?

Sanma ki qanına bələnən bu taxt

Durduqca üstündən ləkə silinsin.

Sən bir günahsızsan, çünki qanun da

Sübuta yetməyən suçu bilmir suç.

Qanlarla bəslənən bir taxt sonunda

Tökdüyü qan içrə olacaqdır puç

Canını alanlar göz dikiblərsə

Geridə qoyduğun namusuna da,

Bir gün biçəcəklər nə əkiblərsə - 

Tüpür sən onların hamısına da.

Ölü namusunu məhşər günündə

Dövlət ayağına yazacaq Allah.

Dövlət dayanacaq Haqqın önündə,

Həm namus onundur cünki, həm günah.

Tapdanan o namus səninki deyil

Sən öz məzarında rahat yat, Turac!

Ləkə dövlətindir səninki deyil,

Sahibi qoy olsun narahat, Turac!

Əxlaqi və mənəvi motivli şeirlər

Sənin dövrün keçib, Koroğlu dədəm

Sənin dövrün keçib, Koroğlu dədəm,

Nigarlar üzünə baxıb gedərlər.

Çalış “dəli” demə dəliqanlıya,

Gülləni alnına sıxıb gedərlər.

İndi “dəli” adı alıb yaramaz,

Hətta ərlər belə səni aramaz,

Ha nərə çəksən də işə yaramaz,

Qulağa qulaqçıq taxıb gedərlər.

Qılıncla, qalxanla girsən meydana,

Pulla bədənini boyarlar qana.

Həmzələr səni də doyurar cana,

Ruhunu yandırıb, yaxıb gedərlər.

Eyvazı səsləsən Həmzə verər səs,

Görərsən yalanmış aldığı nəfəs.

Qalmaz döyüşməyə qəlbində həvəs

Dəlilər yanından çıxıb gedərlər.

Bir put plov yeyən nəhəng qarınla

Yaşaya bilməzsən namus, arınla.

Sənin də haqqını arsız harınlar

Gözünün önündə “tıxıb” gedərlər.

Günün kişisində axtarsan hünər,

Vallah kişiliyə ümidin sönər.

Mərdlər səhralarda yağışa dönər,

Namərdlər sel kimi axıb gedərlər.

Qırata gözucu baxmazlar indi,

Qılınc Misri olsa taxmazlar indi.

İgidi biləklə yıxmazlar indi

Heydər der: kələklə yıxıb gedərlər
Sənin ədalətin budumu, dünya?

Qəlbimə saldığın bu köz, bu atəş

Dünyanın ən isti odumu, dünya?

Üstündə göz yaşı etsən də peşkəş

Bu yaş söndürməz ki, odumu, dünya.

Sənin ədalətin budumu, dünya?

Qurd tək parçalayır yeyən-yeyəni

İnsanlıq dediyin budumu yəni?

Eşşək quyruğunda dəvə yüyəni -

Pozulub millətin südümü, dünya?

Sənin ədalətin budumu, dünya?

Millət bu düzəndən nə çəkər, bəlli

Ölkədə nə ağa, nə nökər bəlli,

Nə araba bəlli, nə təkər bəlli,

Uşaqsan, sürdüyün “düdü”mü, dünya?

Sənin ədalətin budumu, dünya?!

Kim haqqı itirər, kim haqdan dönər,

Gəlib dilsizləri at kimi minər.

Aldatmaq , istismar sayılır hünər

Sən bir dələduzmu, lotumu, dünya?

Sənin ədalətin budumu, dünya?!

Baş yerdə əyləşər ağıldan kəmlər,

Başlılar başsıza qullar, təhkimlər.

Quzunu tapşırsa qurda hakimlər,

Mən necə udmayım ödümü, dünya?

Sənin ədalətin budumu, dünya?

Qarışsa it izi atın izinə

Yol gəzən yolçular döyər dizinə.

Günahkar niqabın çəkər üzünə -

Bilinməz budumu, odumu, dünya.

Sənin ədalətin budumu, dünya?!

Heydərəm, qalmayıb düzün qiyməti

Abırlı sifətin, üzün qiyməti.

Bilirəm, tükənib sözün qiyməti,

Barı, qoy öldürüm “qurdumu”, dünya.

Sənin ədalətin budumu, dünya?!

Ay Ağa


(Atamın vəfatına mərsiyə)

Həsrətin üzdü məni, canda nəfəs yox, ay Ağa!

Sənsiz artıq yaşama məndə həvəs yox, ay Ağa!

Qızarıbdır anamın gözü qürub çağı kimi,

Dərd-ələm üstümüzü sanki kəsib yağı kimi,

İşləyir qəlbimizə yırtıcı caynağı kimi.

Həsrətin üzdü məni, canda nəfəs yox, ay Ağa!

Sənsiz artıq yaşama məndə həvəs yox, ay Ağa!

De, buraxdın niyə qəmlər ilə baş-başa bizi?

Yetməmişdən əlimiz bir tikəlik aşa bizi?

Niyə boğdun bu qəhərlərdə acı yaşa bizi?

Həsrətin üzdü məni, canda nəfəs yox, ay Ağa!

Sənsiz artıq yaşama məndə həvəs yox, ay Ağa!

Qovurub buğda kimi ulduzları ahım ilə,

Hər gecə dərdləşirəm təkbətək Allahım ilə,

Sən mənim ruhum idin, ayrılıram ruhum ilə.

Həsrətin üzdü məni, canda nəfəs yox, ay Ağa!

Sənsiz artıq yaşama məndə həvəs yox, ay Ağa!

Qanını çöllərə tökdü Hüseyn

Zülmün qarşısında Haqq qalasına

Cihad bayrağını tikdi Hüseyn.

Qəlbdə gəzdirdiyi iman toxumun

Kərbəla çölünə əkdi Hüseyn.

Ümmətin dərdiylə qəm yeyə-yeyə,

Qıymadı Yezidə kimsə baş əyə.

Əkdiyi fidanlar su içsin deyə -

Qanını çöllərə tökdü Hüseyn.

O, son peyğəmbərin son mirasıydı,

Gözünün bir ağı, bir qarasıydı.

İnci karvanında dürr parasıydı,

Bəlkə ən qiymətli yükdü Hüseyn.

Haqqın nərəsiydi onun fəryadı.

Haqqa fəda etdi yarı, övladı.

Şəhidlər sultanı çağrılır adı,

Fədai mülkündə təkdi Hüseyn.

Əynimdə kəfənim, gözlərimdə qan,

Nə məndə hal qaldı, nə bədəndə can.

Heydər miras qalan yoluna qurban,

Çəkəydim nə zülmü çəkdi Hüseyn.

Gəldi Aşura, Hüseynim!

Bizə Sən ağlamalıykən, Sənə biz yas tuturuq,

Yası da, matəmi də əqlimizə xas tuturuq.

Gəldi Aşura, Hüseynim, yenə matəm günüdür,

Bizə rəhbərlik edənlər bizi zindana yığır.

Əhli möminlər üçün qüssə günü, qəm günüdür,

Bir tərəfdən də bizi rəhbərimiz cana yığır.

Döyərək sinəyə uğrunda fəqan eyləyirik,

Qanayan könlümüzü dərdə məkan eyləyirik.

Sən Yezid üstünə getdin, edərək zülmə qiyam

Bizə zülm etmədədir indi tamam başqa biri.

Susuruq, baxma ki, etməkdə Yezid zülmü davam

Biz diriykən ölüyük, Sənsə şəhid, həm də diri.

Bizə Sən ağlamalıykən, Sənə biz yas tuturuq,

Yası da, matəmi də əqlimizə xas tuturuq.

Kimimiz baş yarırıq, vurmada zəncir kimimiz,

Kimimiz qan veririk, xəstəyə dərmandı- deyə

Sanki Nuh dövrüdü, dəryada batıbdır gəmimiz,

Qaçırıq haqq savaşından sonu al qandı-deyə.

Fərqimiz varmı bizim Səncə dönük Kufəlidən?

Nəfsinə tabe olan qəlbi sönük Kufəlidən?

Adımız əhli-müsəlman, özümüz şahsevənik,

Elimin şah dizi üstündə kəsilmiş göbəyi.

Kimə qulluq edərik, gah söyənik, gah sevənik

Tanrı min fikrə düşən şəxsin olurmu köməyi?

Bizə Sən ağlamalıykən, Sənə biz yas tuturuq,

Yası da, matəmi də əqlimizə xas tuturuq.

Bizə Səndən qalan iman yolu, məfkurə yolu-

Haqqa üsyan edənə Haqq üçün üsyan yoludur.

Qəlbin imanı ilə qərq edərək nura yolu

Yeri gəldikdə yola canı da qurban yoludur.

Bizsə nahaqqı görüb Haqqı da inkar edərik.

Satıb imanımızı beş quruşa kar edərik.

Edərək il boyu təzim, əyərik zülmə boyun

İldə bir yol olarıq əhli şiə, qan tökərik.

Sənin isminlə çəkib ah, çıxarıb min bir oyun

Harda məzlum görərik, tez başına turp əkərik.

Bizə Sən ağlamalıykən, Sənə biz yas tuturuq,

Yası da, matəmi də əqlimizə xas tuturuq.

Bizə ağlayardı İmam sağ olsa...

Hüseynə yas tutub ağlayan adam!

Şəhidlər ölmürsə, sağdırsa madam,

Kimə ağlayırsan diriysə İmam,

Haqdırmı diriyə ürək dağ olsa?

Bizə ağlayardı İmam sağ olsa.

Bu göz yaşlarına dəyməz o süngü,

Qulu şəhadətə götürüb çünki.

Ölülər diriyə ağlayır sanki,

Bu ağla gülümsər cansız dağ olsa - 

Bizə ağlayardı İmam sağ olsa.

Bir el ki baş əyir indi Yezidə,

Üstəlik yas tutur çəhid-igidə.

Bu halla bilinməz hansı cərgədə,

Durub dayanardı Adam çağ olsa,

Bizə ağlayardı İmam sağ olsa.

Əslində bitməyib hələ o çağlar,

Dəyişən köklərdir, tağlar o tağlar.

Cihad fərmanından qaçaraq sağlar -

Haqqın buyruğunda üzə ağ olsa,

Bizə ağlayardı İmam sağ olsa.

Kimin səadəti kimə yas olub,

Ağlamaq möminə bir qisas olub,

Diriyə ağlamaq kimə xas olub,

Dərdləri yazılmaz min varaq olsa.

Bizə ağlayardı İmam sağ olsa.

Ümmətin halına olaraq üzgün

Deyərdi: - “Göz yaşı töksəniz yüz gün,

Yezidə biətlə alınmır düzgün,

Odumu söndürməz göz bulaq olsa” - 

Bizə ağlayardı İmam sağ olsa.

Özünün halına ağlamasa el,

İmama ağlamaq, Haqq yolu deyil

Gözü yaşlı qalsa istərsə min il,

Hüseyni şad etməz dünya dağılsa,

Bizə ağlayardı İmam sağ olsa.

Dur, gəl artıq

Bu şəhadət yuxusundan oyan artıq,

Seyid Babam!

Zülfüqara həsrət qalıb

İslam adlı 

Bu Vətəndə neçə obam.

Oyan artıq,

Ey, ölümsüz Şəhid Babam!

Çəkdiyimiz bir əzab ki,

Nə sonu var, nə əvvəli.

Sən ölümsüz bir şəhidsən,

Bəs hardasan, Həzrət Əli?!

Axı, heç vaxt dözməz idin

Əzabına bu ümmətin.

Bir müşkülə düşmüşük ki,

Sən olmadan həlli çətin.

Xortlayıbdır Əbu-Ləhəb,

Yezid yenə at belində.

Gözlərində donub qəzəb

Qılınc tutub bir əlində,

Ümmətinin namusuna 

Uzanıbdır digər əli,

Bəs hardasan, Həzrət Əli?!

Bəs, hardasan, oyan artıq!

Oyanmaqçün nə olmalı 

Bundan artıq?!

Əfqanıstan od içində,

Ərşə qalxıb nalə, sızı.

Kərbəlada bir ağ atlı oğlan gözlər

O namusu tapdalanmış ərəb qızı.

Bəs hardasan, Seyid Babam?!

Dörd tərəfim sarılıbdır,

Oddur sağım, qandır solum.

Tək pənahım sənsən mənim,

Sənin yolun çıxış yolum.

Dur, gəl artıq, qurban olum!

Qibləgahın Qüds şəhəri

İndi quduz oylağıdır.

Üzərinə yaz yağışı əvəzinə

Mərmi yağan gözəl Beyrut

Müsəlmana göz dağıdır.

Nəyi deyim, Seyid Babam,

Hardan xəbər verim yenə?!

O yatdığın Nəcəfdənmi?

Bir vaxt qəflət yuxusundan

Oyatdığın Bəsrədənmi deyim sənə?

Qarabağdan, Bosnadanmı,

Uyğuristan yurdundanmı?

Ya çeçendən, kimdən deyim?

O qədər ki, bu Vətənin yaraları,

Hamısını bircə- bircə sadalasam, 

Qalmaz heyim.

Dur, gəl artıq, qurban olum!

Gözləyirik gəlişini gecə - gündüz.

Dur, gəl, bizi bir səfə düz.

Birgə girək bu meydana,

Ya bir yerdə azad olaq,

Ya bərabər, qoy, boyansın əlvan qana

Böyük İslam torpağında

Hər bir ölkə, hər bir oba.

Dur, gəl artıq Seyid baba!

Ey ölümsüz şəhid baba!

Millət sənin gəlişini gözləməkdə,

Dur gəl görək!

Sən indi də gəlmirsənsə,

Ölümsüzlük nəyə gərək!.

Mən kiməm?

Məkkə, Mədinə anam, mənsə körpə bir bala,

Anama sığınıram, başım çəkincə bəla.

Şəhadəti öyrədən məktəbimdir Kərbəla.

Baxma səsim qısıqdır, Haqqın son fəryadıyam!

Mən Allahın qılıncı, müsəlman övladıyam!

Dünya yaxşı tanıyır mənim ulu cəddimi,

Yaxşı bilir Tanrıyla bağladığım əhdimi.

Min yolla qırsalar da qamətimi, qəddimi,

Yenidən doğulacaq Fatehlər əcdadıyam!

Mən Allahın qılıncı, müsəlman övladıyam!

İraqda axıdılan qanlar qanımdır mənim,

Beyrutda qurban gedən canlar canımdır mənim,

Təkbir qəlbə ruh verən həyəcanımdır mənim!

Tapdanan namusların ağ atlı muradıyam!

Mən Allahın qılıncı, müsəlman övladıyam!

Fələstinli bir ana tutub ölüm orucu,

Yolumu gözləməkdə, göynər burnunun ucu.

Harda ağlar ana var, öcü boynumun borcu

Bir Türk oğlu Türkəm mən, məzlumun imdadıyam!

Mən Allahın qılıncı, müsəlman övladıyam!

Şəhadət

Könül püxtələşib Haqqı tapınca,

Ölüm də bir özgə həyəcan verir.

İnsan bu dünyada Haqqa tapınsa,

Sevinə sevinə ölür, can verir.

Mənmi dilbilməzəm, dünyamı gidi?

Bilmirəm bu necə sirrli sevgidi?

Şəhidə çevirir bu hiss igidi,

Bu ölüm insana ölməz can verir.

Can- qula verilmiş Haqq bəxşişidir?

Bəxşişi bəxş etmək təqva işidir.

Şəhadət – Allahın sifarişidir,

Duyanlar uğrunda can qurban verir.

Gəlib İlahidən cihad fərmanı.

Kimi malı qıymaz, kimisi canı.

Verərək tamamlar bu imtahanı

Hərə müxtəlif cür imtahan verir.

Əksilir

Bir zamana gəldik, qardaş!

Əyri qalır, düz əksilir.

Şər Xeyirə açıb savaş,

Dillərdən Haqq söz əksilir.

Nə dərdləri söndürən var,

Nə çərxləri döndürən var.

Dərdi qəlbə göndərən var,

Nə od, nə də köz əksilir.

Fağır görüb, yoxsa nədir - 

Fələk bizə zülm edir?

Pislər yüz-yüz artıb gedir,

Yaxşılar yüz-yüz əksilir.

Bu can onun mislimidir -

Fələk qəmə təslim edir?

Dünyanın qış fəslimidir-

İşıqlı gündüz əksilir?

Dünyamızı mənən kora

Tapşırıb gedirik gora.

Kimlər salıb bizi tora?-

Bunu görən göz əksilir.

Dünya fani, ömür hədər-

Hər gündə bir qarış qədər

Addım-addım gedir Heydər,

Eldən bir Oğuz əksilir.

Şəhadət

İgidliklə bir el tarix yazmasa,

Taleyinə qul həyatı yazılar.

Qılınc ilə özünə gor qazmasa,

Şərəfinə onun qəbir qazılar.

Sanma qəbir təkçə qəbir deməkdir,

Şəhadətlə millət diri yaşayır.

Hər qazılan gor bir ömür deməkdir.

Biri ölür, amma biri yaşayır.

Şəhid qəbri xəstə xalqın dərmanı -

Acıdırmı, əlbəttə ki, acıdır.

Bu dünyada şirin dərman, həb hanı?

İynə batan yer əlbəttə, acıdır.

Şəhadətdən qaçan millət həyatda,

İynə görüb qaçan uşaq kimidir.

Xəyalında od qanadlı bir atda

Nağıllara uçan uşaq kimidir.

Bir nağıl ki, orda divlər gerçəkdir.

Məlikməmməd aldadammaz onları.

Üç almasa tora salan kələkdir,

Uşaqların ov olmaqdır sonları.

Kim ölümü qəlbə yaxın qoymursa,

Yoxdur rahat yaşamağa hüququ.

Bir millət ki, qul olmaqdan doymursa,

Yox bu adı daşımağa hüququ.

Bir milləti millət edər şəhadət,

Vətən yurdu qanlar ilə yoğrular.

Bir ölkəni dövlət edər şəhadət,

Milli şərəf şəhadətlə doğrular.

Gül yox, Gün olmaq lazım

“Bir güllə yaz gəlməz” – söyləyən qoçaq,

Deyirsən - “bir mənlə millət oyanar?”

Bir gül söhbətində haqlısan ancaq,

Bir Günlə Kainat nura boyanar.

Gül olsan əlbəttə, qoparıb koldan

Səni yar yarına hədiyyə edər.

Ən yaxşı haldasa, kim keçər yoldan

Ətrini qoxlayar solana qədər.

Bəlkə də bir gözəl əli oxşarsan,

Həyatın uzanar bir neçə saat.

Ya saça taxarlar teli oxşarsan,

Qoxun çəkilincə, qaralar həyat.

Dəyərmi sevməyə belə taleyi?

Şərəfmi güldürmək özgə yarını?

Bəlkə bundan sığmır qəlbə gileyi,

Bülbül də qınayır öz nigarını?!

Mən sənə qəlb yaxan gül ol, demirəm,

Uzaqdan yandıran Gün ol, deyirəm.

Solunca küllükdə kül ol, demirəm,

Həyat canlandıran Gün ol, deyirəm.

Hər kəs zərrə-zərrə Gün ola bilsə,

Qaranlıq zülmətin bağrı yarılar.

Gecənin saçını nur yola bilsə,

Zülmətin başına Dünya dar olar.

Sabah açılınca dan yerinə bax,

Günəş zərrə-zərrə üfiqdən doğur.

Nura təslim olur hər qaya, hər dağ

Zərrələr artaraq zülməti boğur.
Peyğəmbəri  yetim olan ölkədə

Peyğəmbəri yetim olan ölkədə

Yetimə heç yanda söz verməyirlər.

Üzünə gülərlər üzdə bəlkə də,

Daldada yazığa üz verməyirlər.

Qoymurlar, nə desin sözün dalını,

Nə də soruşurlar xətir-halını.

Yeyirlər atadan qalan malını,

Bir löyün payı da düz verməyirlər.

Əldən son tikəni alsınlar deyə,

Sonra onu çölə salsınlar deyə,

Yadda xeyirxahtək qalsınlar deyə,

İşıq versələr də, göz verməyirlər.

Gözünün yaşını dəniz edərək,

Qorxudub tükünü biz-biz edərək,

Ən ucuz, vəfalı kəniz edərək,

Xanımsa, ərə də tez verməyirlər.

Soruşsan Allahdan, dindən danışıb,

Məşhədi olduğu gündən danışıb,

Gen ağzın açaraq gendən danışıb,

Əyninə geyməyə bez verməyirlər.

Başını götürüb qaçar deyərək,

Qəfəsdən quş kimi uçar deyərək,

Özünə cığır, yol açar deyərək,

Heydər, yürüməyə iz verməyirlər.

İnsan nankorluğu korluğundandır

Deyirsən, can oğlum, niyə Yaradan

Bəşər övladına nankor deyibdir?

Biz ki ayırırıq ağı qaradan

Niyə bəsirəti, bəs, kor deyibdir?

Çünki anlamaqsa əsl qanacaq,

Nəyisə görməmək deyildir korluq.

O kəslər kordur ki, görürlər, ancaq

Onu anlamaqdan çəkirlər korluq.

Bu görməyin kordan söylə, fərqi nə-

Görürsən, bilmirsən, nəyi görürsən?

Haqqı görmək üçün göz bir bəhanə,

Qəlb korsa, demək, kor ömür sürürsən.

Gözlü olmaq deyil gözlülük hələ,

Gözlər var dünyada təşnə işığa.

İlanda da göz var uduzur dilə,

Gözlər var, yarayır tək yaraşığa.

Görən göz deyildir gördüyün hər göz

Göz var xarabanı səfalı görər,

Bilməz nədir əyri, bilməz nədir düz

Ucsuz kainatı qapalı görər.

Ən zəif bir gözdür insan gözü də

Bir çox canlılardan zəif görürük.

Ancaq pis şeyləri görür özü də,

Bəzən düşünürük, heyf - görürük.

İnsan bir zərrədir aləm içində,

Amma özündəki aləmi görməz.

Min sevinc içində, min qəm içində,

Sevinc zənn etdiyi ələmi görməz.

Haqdan əziz tutar Haqq verən canı

Haqqı öz canının qalxanı sayar.

Saya salmaz nimdaş geyən xocanı

Oğru əynindəki çuxanı sayar.

Əbədi sakinkən öz günahında

İnsan saray tikər, iz qalsın-deyə.

Amma düşünməz ki, Haqq dərgahında

Üzünə tutmağa üz qalsın-deyə.

Görə bilməməkdən başqa dünyanı

Bilməz xərclədiyi gorluğundandır.

Nankora çevirər korluq insanı - 

İnsan nankorluğu korluğundandır.

Nankorluq deyilmi “insanam”-deyən,

İnsanın sözünə düşməncə baxar.

Arı nəcisinə “bal”-deyib yeyən,

Arının özünə düşməncə baxar?!

Gördüm

Ay ana, deyirsən: “Kim yandı elə,

Ən son mənzilədək üzülən gördüm.

Nəsimi haqq sözü gətirdi dilə,

Dərisin boğazdan üzülən gördüm”.

Haqlısan, beləymiş Haqqın düzəni,

Edir kürk sahibi dəri üzəni.

Mən isə, can ana, bəzən əzəni - 

Qul tək əziləndən tez ölən gördüm.

Ac qalmaq deməksə “kasıblıq” sözü

Kimin qarnı doymaz, kiminsə gözü.

Əslındə ac kimdir?- bilinməz düzü,

Hər ruhu aclıqdan üzülən gördüm

Ömür iki heca, bir tək kəlmədi

Tarix xalısında il bir ilmədi.

Neçə ölən gördüm, biri gülmədi - 

Gözündən son damla süzülən gördüm.

Günün-güzəranın ağ-qarasında

Ağ gün axtarırsan sən, harasında?

Heydərəm, hər kəsi öz sırasında

Əzrail önünə düzülən gördüm.

Həyat qanunu

Adam var kipriklə köz götürsə də,

Söylənən ağır bir sözü götürmür.

Hər kəs bu əxlaqa köks ötürsə də,

Yazığı kimsənin gözü götürmür.

Doğmaca yurdundan qaçqın düşəndən,

Qazanından aş da qaçqın düşübdür.

Kasıblıq dərdiylə yanıb bişəndən

Qapıdan qardaş da qaçqın düşübdür.

Üzündən iş qaçaq, qazanından aş,

Alnına hər yerdə qaçqın yazılıb.

Evində gözləyir onu neçə baş,

Ən son ümidə də qəbir qazılıb.

Beyni xarab edər evdə arvad da

"Yaltaq qonşusunun mülkü var"- deyə.

"Bir heç olsalar da bəlkə savadda,

Səndən öndə xeyli tülkü var"- deyə.

Bir vaxt sağlığına içən adamlar,

Önündən keçərlər salam vermədən.

Yadına düşdükcə ötən məqamlar,

Çaşar gördüyünə anlam vermədən.

Bəzən fikirləşir özü-özünə,

Keçmişi yaşayıb bəlkə yuxuda?

Tanış simalar ki, dəyir gözünə

Kabus imiş deyir, bəlkə çoxu da?

Bəs adlar?-beynini yorur bu sual -

Yuxuda adı da görmək olurmuş?

İllərlə gözünə görünən xəyal

Çin olub yolda da onu bulurmuş?

Keçmiş xəyalların incəliyinə

Dalaraq getdiyi hər qapı-baca.

Baxır indi cibin öncəliyinə,

Qapılar bağlıdır aca, möhtaca.

Döydüyü hər qapı ondan birinci

Rüşvət tələb edər baxmaz üzünə.

Əli qızıl olsa, beyni bir inci,

Qulaq asan olmaz hətta sözünə.

Hər şeyi rüşvətlə ölçən ölkədə

Pulu əvəz edər yaltaqlıq ancaq.

Bir yaltaq olsaydı indi bəlkə də

Olardı əllərdə o da oyuncaq.

Oyuncaq olsa da öz övladını

Yedirdər, salmazdı bu cür korluğa.

Kiçik rütbə olan yaltaq adını

Bir gün yüksəldərdi rüşvətxorluğa.

Neyləsin, haramla yoğrulan eldə

Əxlaqsızlıq böyük əxlaq sayılır.

Əclaflıq imkanı var ikən əldə,

Arını qoruyan axmaq sayılır.

Belə yazılıbdır həyat qanunu,

"Yaşamaq uğrunda savaşdır"-adı.

Qürurlu aslanın gəlirkən sonu,

Bu qanun artırır ağcaqanadı.

Nankorluq

İllərlə torpaqdan yeyib uduruq,

Ömürdə bir dəfə o udur bizi.

Torpağın haqqını tez unuduruq,

Dərhal yas saxlayıb döyürük dizi.

Belə yaranmışıq çünki əzəldən,

Ədalət hissindən çəkirik korluq.

Çox zaman vicdanı veririk əldən

Haqdan yazılıbdır bizə nankorluq.

İlahi çağrını biz bilə-bilə

Nankor yaşayırıq, nakor ölürük.

Atırıq zibil tək savabı çölə,

Suçu aramızda birgə bölürük.

Özündən müştəbeh nəfsim bilir kəm

Digər canlıları qoyaraq lağa.

Layiq görülərkən mənə cəhənnəm,

Nəfsə iyrənc gəlir ilan, qurbağa.

Biz həyat sürsək də toxluq içində

Cəhənnəmdə qəlbi dağ olan da biz.

Yaranan bu qədər məxluq içində

Allahın üzünə ağ olan da biz.

Ağrımaz

Şair dostum Məmməd Tahirə

Mənə deyirsən ki, ey Məmməd Tahir,

“Susan dil ağrımaz, dodaq ağrımaz”.

Ürəyə sancılan xəncərdir dərdim,

Nolsun, baş ağrımaz, ayaq ağrımaz?

Deyirsən - ölkəmiz gül içindədir,

Fəhlə iş başında, kənd biçindədir.

Nə iş dərdi vardır, nə biçin dərdi

Bizdə ürək nədir, dırnaq ağrımaz.

Bəlkə də haqlısan sən bu mövzuda,

Qalmayıb ölkənin dadı, duzu da.

Çoban alimlikdə, alim quzuda,

Tərsinə  çevrilmiş çanaq ağrımaz.

O ala qarğalar dönüb darğaya,

Taleyim qalıbdır ala qarğaya.

Qarğa qarıltısı dönər ağrıya,

Hakimin kəsdiyi barmaq ağrımaz.

Zülmün qarşısında bir lal səfiləm,

Acı loxma üçün gərək əyiləm.

Mən torpaq deyiləm, mən daş deyiləm.

Daş - qaya ağrımaz, torpaq ağrımaz.

Artıq ayaq tutub  yürüyür yalan,

Elimin sərvəti olunur talan.

Duzum göz yaşıdır, çörəyim yavan,

Kim deyir, dağılmış tifaq ağrımaz?

Hər yerdə bədnamdır adı dövlətin,

Hər gün sındırılır ruhu millətin.

Tüpürcək altında yaşamaq çətin,

Baxma, üzə dəysə yanaq ağrımaz.

Heydər deyər, səni sərab aldadır.

Yurddaşım didərgin, Yurd işğaldadır,

Millət dərd əlindən ölü haldadır,

Köksünə vursan da bıçaq, ağrımaz.

Qoyun davasında qoç olmuşam mən

Dostum Mehdi Gəncəviyə

Dünən yürüyürdüm, belim ağrıdı,

Bildim ki, ay Mehdi, qocalmışam mən.

Dilimi dişlədim, dilim ağrıdı

Karvan ötüb keçib, gec qalmışam mən.

Həyatım bir qərib davaya gedib,

Şeirimin çoxusu ah-vaya gedib,

Elə bil, bir ömür havaya gedib,

Sanma, bu dünyadan bac almışam mən.

Artıq neçə dostum, tayım böyüyüb,

Mənimsə sadəcə boyum böyüyüb,

Bəlkə bir azacıq soyum böyüyüb,

Anam da zənn edir ucalmışam mən.

Məni öz əsiri edib duyğular,

Özünün yesiri edib duyğular,

Heçliyin əsəri edib duyğular,

Məgər, boş duyğudan güc almışam mən?

Qəvvaslıq şövqüylə eşq dənizində

Yolumu azmışam çölün düzündə.

Nadanlar dəryanın tam mərkəzində,

Sahildə sonuncu uc olmuşam mən.

Qəlbimdə yurd qurub bir dəli sevgi,

Ömrümün axırı, əvvəli sevgi.

Gözümün həm nuru, həm seli sevgi,

İllərlə bu hissə ac olmuşam mən.

Sən demə, ovmuşam ovçu içində,

Həm sağcı içində, solcu içində,

Şeytan balasının ovcu içində

Guya ki, Şeytandan öc almışam mən.

İndi də ölümə bir addım qala

Qorxuram, dünyada nə adım qala,

Nə arzum, nə də ki, muradım qala,

Dərdin manqalında sac olmuşam mən,

Seyr edib zamanın yürüyüşünü.

Heydər, çox qurmuşam zəfər düşünü,

Erkəklik sanaraq qoç döyüşünü

Qoyun davasında qoç olmuşam mən.

Mən məni söyənə çörək verirəm

Səni sevdiyimçün məni söyənlər

Səni söyənlərdən çörək qazanır.

Düşmən qapısına ayaq döyənlər

Unun ələməyə ələk qazanır.

Qoy, bizi doyunca söysünlər Vətən,

Söyüşün çatdığı ünvan deyilik.

Sonra da kimisə öysünlər, Vətən  

Mətləbi qanmayan nadan deyilik.

Sənin tək çaşmıram artıq bu işə,

Bilirəm qəlbləri niyə soyumur.

Yəqin ki, doymasa dillər söyüşlə

Ackən quruldayan qarınlar doymur.

Susuram qarşımda “mənəm” deyənə,

Çörək qazanmağa ürək verirəm.

Mən də sənin kimi məni söyənə

Bir qarın doyumluq çörək verirəm.
Keçəl Həmzələr

Qəm yemə, ey könül, çəkmə dərd-kədər

Sənə daş atdıqca yarım mirzələr.

Koroğlu tək cəngə girdinsə əgər

Ətrafında bitər “Keçəl Həmzələr”.

Necə ki, Əlinin Əhədi vardı,

Ya da ki, İsanın “Balıq” Hafizi.

Mənim də başımın qəhəti vardı,

Gün gələr, onun da silinər izi.

Kölgəni tapdalar kim ki, arxada

Sanar ki, nəhəngdir, bizi tapdalar.

Kimlər ki, iz salmaq istər dünyada

İz sala bilməsə, izi tapdalar.

Mənə “məddah” deyən dil utanmırsa,

Buraxın, boş yerə özünü yorsun.

Qələmlə şər yazan əl utanmırsa,

Yazmaqla əlini, gözünü yorsun.

Harda görünüb ki, görünən kəndə

Bələdçilik edən məddah sayılsın?

Məddahdır şahlara qul olan bəndə

Haqdırmı, haqq sözlər günah sayılsın?

Zülmətin qoynundan məşəllə çıxıb

Nura doğru qaçmaq məddahlıqdırsa,

Bəli, mən məddaham, tabular yıxıb

Haqqa qucaq açmaq məddahlıqdırsa.

Könül bulandırmaq ona qayəsə

Buraxın, zəhməti getməsin hədər.

Beş günlük dünyadı, nolar sevinsə?

Mənə bu sevincin savabı yetər.

Rüşvət “gəliri”ylə iftar açanın

Rüşvət “gəliri”ylə iftar açanın

Namazı şeytana ibadət olar.

Səhərdən axşama ac qalan canın

Qazancı özünə əziyyət olar.

“İmanın beş şərti, hökmü var” deyən,

Möminlik beş barmaq ovuca sığmaz.

Oruclu ağızla qul haqqı yeyən - 

Deyirdin bəs, yemək oruca sığmaz?!

Məhşərdə Rəsulla birgə olmağa

Tutduğun orucla ücrət verirsən?

Elə alışıbsan verib almağa

Hətta Allaha da rüşvət verirsən.

Qorx

Nə yolunu azanlardan,

Nə dinini satandan qorx!

And yerini şələləyib

Arxasına atandan qorx!

Xainlərlə kim barışır,

Özü onlara qarışır.

Görsən ki, yalan danışır,

Atan olsa, atandan qorx!

Kim ki, min yol tövbə edib

Yenə eyni yola gedib.

Yas günündə gözdən itib,

Toyda ayna tutandan qorx!

Qorxma aslan birisindən,

Nə ölü, nə dirisindən.

Aslanların gerisində - 

Kölgəlikdə yatandan qorx!

Xilas olmayanlar can qorxusundan

Kimlər ki, çəkinər qan qoxusundan

Vücudu al qana bürünər, qardaş!

Xilas olmayanlar can qorxusundan

Göstərə bilməz ki, bir hünər, qardaş!

Əzrail baxmaz ki, at belindəsən,

Davanın içində, ya çölündəsən,

Yağ içrə böyrəksən, süd gölündəsən,

Qismətin arxanca sürünər, qardaş!

Ölümə gedənlər dara gedərlər,

Ölümdən qaçanlar gora gedərlər,

Hər ikisi eyni yerə gedərlər-

Biri namərd gedər, biri nər, qardaş!

Heç kim olduğunu dərk etdiyi an

Heydər, bir “kimsəyə” çevrilər insan.

İdrak qapısından girdiyin zaman

Azadlıq sarayı görünər, qardaş!

Elə bir ölkədə məskən salmışıq

Elə bir ölkədə məskən salmışıq,

Halı ürək yaxar, qəlb dağlar, oğlum.

Namərdlər əlində girinc qalmışıq,

Namərdlər çağıdır bu çağlar, oğlum.

Mərdlər bu dünyadan binəsib gedər,

Qəbrinin üstündən yel əsib gedər.

Yaxşılar dünyadan tələsib gedər,

Pislərsə dünyada üz bağlar, oğlum

Sənə- “namərd ol” da deyə bilmirəm,

“Qəlbimə dərd ol” da deyə bilmirəm,

Atayam, “mərd ol” da deyə bilmirəm,

Mərdin gözlərindən sel çağlar, oğlum.

Qəlbimdə tutuşan alov dinməyir,

Ağlasam, yaşıma odum sönməyir.

Etiraf edimmi? Dilim dönməyir.

Yalandır, demişdim, -”qız ağlar”, oğlum.

“Vətəni sev”- desəm, sevən əzilir,

Söyənlər şah olur, öyən əzilir.

Ayaqlar altında güvən əzilir,

Qəlbimi göynədir bu dağlar, oğlum.

“Yurdu sevmə” desəm, necə deyəm ki,

Yurdu sevməmək də olar bəyəm ki?!

Desəm, heç bilmirəm, mən neyləyəm ki,

Deməsin - “atam da sayaqlar” - oğlum.

Bu dərd ki, bağrımı didib dağıdır,

Heydərəm, dağlara çıxmaq çağıdır.

İndi qansızlara keyf oylağıdır,

İgid qanı içən bu dağlar, oğlum.

Hamı bir ağızdan “tfu!” desin gərək

Tüpürmək qanacaq sayılmasa da

Bəzən tüpürməmək günahdır, günah.

Xalqın arasında xoş olmasa da

Bizi bəlkə buna bağışlar Allah.

Tüpür qəflətlərdə yatan vicdana,

Ağzını doldurub bir ağız tüpür!

Baxma ətrafına, baxma dörd yana,

Qü2drətin çatdıqca sən yalnız tüpür!

Udqunma, heyfdir, getməsin hədər!

Tüpür lap boğazın qaşınanadək!

Tüpür ətrafın göl olana qədər,

Tüpürcək vəzlərin aşınanadək!

Qızarmaz yoxsa ki tüpürməli üz,

Kirli vicdanların “qüsulu” budur.

Tüpür vicdansıza hər gecə-gündüz,

Onu oyatmağın üsulu budur.

Bir xeyli dərmandan sanma kəmdir o

Onunla sağalar ağız yarası.

Arsızlıq dərdinə bir məlhəmdir o

Onunla yuyular üzün qarası.

Sabun aparmayan üz ləkəsini

Bir damla tüpürcək silib aparar.

Xalqı əsir edən göz kölgəsini

Gözün üzərindən pas tək qoparar.

Su bir aydınlıqsa, ağız suyu da

Sudan qiymətlidir bəzi məqamda.

Tüpürüb ovcuna üzünü yudur,

Görsən, həya yoxdur əgər adamda.

Qorxma, tüpürcəyin dönsə ümmana,

İnsanlıq qurtular ancaq bu yaşla.

Uzağa tüpürsən çatmaz ünvana,

Odur ki, gənc dostum, yaxından başla.

Əvvəl öz atana, anana tüpür,

Tüpür səni geri sürüyən nəslə.

Əvvəl tüpürcəyi ağzında köpür,

Sonra tüpür bizə, bir nifrət bəslə.

Əgər tüpürməsən mənə, övladım,

Dünya tüpürəcək sənin üzünə.

Hər yerdə, obada bədnamdır adım,

Sən tüpür, gün ağla barı özünə.

Eşitsən kimdənsə rüşvət almışam,

Tüpür mənə, balam, baxma atanam.

Demə ki, mən buna məcbur qalmışam,

Bil ki, atan deyil, bir şarlatanam.

Kiminsə haqqını yeməksə rüşvət,

Tüpürməsən dönməz haram halala.

Burnundan tökülər yığdığım sərvət,

Tüpür ki kəfarət gəlsin o mala.

Qıza əl qaldıran polis donunda

Görsən öz atanı, atana tüpür.

İblisin yanında, iblis donunda

Haqqa yumruq, şillə atana tüpür.

Tüpür sifətimə yemədən öncə

Süfrənə qoyduğun haram tikəni.

Hətta "bismillah" da demədən öncə

Tüpür sonra məndən al öz kökəni.

Türüp içimdəki dözümə, səbrə.

Tüpür, gözəl anam, əziz ağbirçək!

Lütfən, tüpürcəyi aparma qəbrə,

Yoxsa öz məzarın olar tüpürcək.

Bu gün yaşayırıq elə ölkədə

Məzara tüpürcək aparmaq günah.

Ən yaxın çevrəyə hər kəs bəlkə də

Tüpürsə millətə gün ağlar Allah.

Yerində qıvrılan xəstə ölkəyə

Bir ağız dolusu həbdir tüpürcək.

Millət bu bəladan qurtulsun deyə

Hər kəs bir ağızdan "tfu!!!" desin gərək.

Riyakar ziyalılıq

Deyimmi, nədir xalqın

Əsas yaralı yeri?

Bilinmir bu ölkədə

Aydın, ziyalı yeri.

Hər yerindən duran kəs

“Ziyalı mənəm”- deyir.

Utanmadan sonra da

Zülmə boynunu əyir.

Ziya bir işıqdırsa,

Yarmalıdır zülməti.

Budur gerçək işığın

Ən əsas əlaməti.

Zülm-zülmət sözündən

Meydana gəlibdirsə.

Ziyalısa ziyadan

Ət-qana gəlibdirsə.

Zülmətə boyun əymək

Bəs, hansı ziyadandır?

“Ziyalıyam mən” demək

Heç abır-həyadandır?

Bir ölkədə suçdursa

Doğrunu doğru demək,

Orada ziyalıdan

Əsər də yoxdur demək.

Kim ki zülmün önündə

Ya dilsiz, ya kar olur.

“Ziyalıyam” deyəmməz,

Desə, riyakar olur.

Deyəsən

Pozulub zamanın, dövrün əxlaqı,

Pozulub dünyanın qanı, deyəsən.

Hakimə dönübsə hər cüvəllağı,

Ona hakim, yoxsa cani, deyəsən?

Uzanır saqqallar, qısalır balaq,

Bilinmir, kim kimə atır badalaq.

Gündə elə sözlər duyur ki, qulaq,

Eşitməyib xoruz banı, deyəsən.

Arsızlıq o deyil, soyub mahalı,

Harama qatasan haqqı, halalı.

Arsızlıq odur ki, oğurluq malı

Əlində tutalar, “hanı?”-deyəsən.

Ən böyük xəyanət odur ki, yurda,

Həvalə edəsən qoyunu qurda.

Hər kəsin ürəyi yanarkən qorda

“İsinir millətin canı”- deyəsən.

Heydər, öz vaxtından kim ki tez banlar,

Əcəl də tələsib yazığı yanlar.

Qorxuram, düşünə səni duyanlar

Bu yurdun yox gözəl yanı, deyəsən.

Öldürür

Baxsan müsəlman elinə,

Hər canlı bir can öldürür.

Ətraf dönür qan gölünə-

Müsəlman qurban öldürür.

Olmayan yurdu yuvası,

Güdməyən iman davası,

Başda rəqabət havası,

Baxmır yox imkan, öldürür.

Heyvan kəsir heyvandan mal,

Bilməsə də haram, halal.

Baxan olur heyrətdən lal,

Görür mal heyvan öldürür.

Kim ki, xalqı edib əsir

Bir cəlladdan nəyi kəsir?

İldə bir yol heyvan kəsir,

İlboyu insan öldürür.

İblis xalqı edərək ram,

Cəhlimizdən almaqda kam.

Baş kəsirik edib bayram

Başımız zaman öldürür.

Nadan deyir: “kafir Oğuz!”

Qanan deyir: “çox oldu duz.”

Yanğımısa söndürmür buz,

Məni həyəcan öldürür.

Tələsir

Tərsinə qurulub dünyanın işi

Biri “bezdim” deyir, biri tələsir.

Hamı-çıxaran da, tökən də dişi

Anadan olandan bəri tələsir.

Göz yaşı ağlayıb gülər yanaqda,

Hisslər bir-birini qovar dodaqda.

Bir körpə səsinə həsrət otaqda

Qadın sançılanır, əri tələsir.

İnsan zəkasına çaş qalır adam,

Həyatı bu qədər sevirsə madam,

Niyə ad gününü edərək bayram

Dünyaya gələnlər geri tələsir?

Oğuz, qocaldıqca ürək dağlayıb

“Məzarım qazılır” demə, ağlayıb.

Yerin üstündəki qaysaq bağlayıb

Qaşınan qəbrinin yeri tələsir.

Dərdim ahımdan ağır ki...

Dərdim ahımdan ağır ki,

Dönər çəkilməz zülümə.

Ürəyimə dərd axır ki,

Ahım da çıxır dilimə.

Dil ah çəkər, yağır olar,

Qulaq duyar, sağır olar.

Alta çökən ağır olar-

Belə bəllidir bilimə.

Ağır gün ilə dönüncə,

Gözümdə selə dönüncə,

Ürəyim külə dönüncə,

Rəngi də hopar telimə

Ömrə rövnəqdir həyəcan,

Yoxdur onsuz həyatda can.

Ağrını bilməyən insan

Ölüdür anadangəlmə.

Olmayınca dərd, kədərin

Ürəklərdə yeri dərin,

Qınama sözün Heydərin,

Həyat da bənzər ölümə.

Mənim lüğətim

Lütfən, məğlubiyyət ehtimalıyla

Beynimi boş yerə yorma, ey nəfsim!

Gəldi - gedər olan dünya malıyla

Gözümün önündə durma, ey nəfsim!

Özünü az öldür, az ağzını büz,

Başa düş, kasaddır könlümün dili.

Mənim lüğətimdə yoxdur belə söz-

Nə udmaq, nə də ki, uduzmaq feli.

Mənim lüğətimdə şanlı savaş var,

Çox da fərq eləmir onun sonucu.

Bu yolda mənim tək neçə yoldaş var,

Mən nə birinciyəm, nə də sonuncu.

“Tabe” kəlməsinin mənim dilimdə

Vardır bir anlamı, unutma bunu.

Yalnız baş əymişəm ona könlümdə

Adısa dilimin “AHƏNG QANUNU”.

Mənim lüğətimdə görə bilməzsən

Başqa anlamını tabeçiliyin.

Sən mənim önümə sürə bilməzsən

Müxtəlif növünü təəbəçiliyin.

Mənim lüğətimdə şəhadət vardır,

Qara siyahıya salınıb ölüm.

Azadlıqdan doğan səadət vardır,

Toz tək sovrulsa da göylərə külüm.

Əsarət dilimə yadlardan keçib,

Bizdə qarşılığı olmadığından.

Babam şəhadətlə dünyadan köçüb

Yaşamda bir anlam bulmadığından.

Bu yolda qələbə varmı?-deyərək

Boş yerə özünü yorma, ey nəfsim!

Zülmün qarşısında boyun əyərək

Məzlum tək boynunu burma, ey nəfsim!

Daşa daş atan qardaş

Şeytan sanıb, daşa daş atan qardaş,

Daşdan iblis olmaz, cin, şeytan olmaz.

Daşın nə günahı, daşa atma daş.

Bununla İblisə bir ziyan olmaz.

Şeytan axtarırsan daşın üstündə,

Şeytansa oturub başın üstündə.

Gözlərdən tökülən yaşın üstündə

Qurulan “cənnət”lər firavan olmaz.

Qəlbində Firona nifrət edərək,

Dünənki Yezidə lənət edərək,

Bugünkü Yezidə biət edərək,

Yaşayan insandan müsəlman olmaz.

Rüşvətlə girdinsə haram yoluna,

Xərcləmə varını İmam yoluna.

Pakdır, haram qatma İslam yoluna,

Rüşvətxor bəndədən pak insan olmaz.

Gözü yaşlı qoyub neçə nakamı

Nahaqqa satdınsa haqqı-salamı,

Sənə demək olmaz Allah adamı,

Allah adamında bu vicdan olmaz.

Rüşvətlə kəsdiyin, sanma, qurbandır,

Boş yerə qıydığın bir yazıq candır.

Ətə bənzəsə də, irindir, qandır,

Haram buyrulubdur qan, qurban olmaz.

Heydər der, əlinə daş alan qardaş,

Daşın nə günahı, daşa atma daş.

Haqqın buyruğusa İblislə savaş,

Qorxudan titrəyən candan can olmaz.

Nə var

Həqiqi dindarlıq əməl istəyir,

Yalandan ağlayıb gülməyə nə var?

Əmələ dayalı təməl istəyir,

Ürəkdə doğrunu bilməyə nə var?

Dilimiz  Haqqladır, gözsə haramda,

Küfə sakiniyik biz bu məqamda.

Riyanın qurbanı oldu İmam da,

Hönkürüb gözünü silməyə nə var?

Heydər, Ana Yurdun qansa dərmanı,

Haramdır məzara aparmaq qanı.

Haqqın buyruğusa cihad fərmanı,

Uğrunda baş qoyub ölməyə nə var?

Qiyamətlə bağlı çoxdur arzular,

Ona ümidlidir çox tamarzılar.

Biri qiyamətdə huri arzular,

Biri şam axtarır şam tutmaq üçün.

Qiyamət günündən qorxan

Baxmayın, ibadət əhli görünür,

Qiyamətdən qorxar dinindən qorxan.

Arxada qoyduğu ötən günündən

Arxayın deyildir önündən qorxan.

Ağasız dünyada başsız qalmaqdan,

Haqsız ağasından qisas almaqdan,

Bərabərhüquqlu insan olmaqdan

Qorxandır qiyamət günündən qorxan.

Əlbəttə, dünyanı qucmaq istəyər,

Əbədiliyə qucaq açmaq istəyər,

Haqqın qabağından qaçmaq istəyər,

Daşıdığı bədnam ünündən qorxan.

Heydər, boşunadır bunca təlaşlar.

Hər kəsin məhşəri ölümlə başlar.

Sanma ki, təlaşla ölüm yavaşlar,

Qurtular Ədalət kinindən qorxan.

Həkim

Mənə “öl”-desəydin, nə vardı, həkim?!

“Dünyanı vecinə alma”-deyirsən.

“Arsız ol”-desəydin, olardı, həkim!

“Heç nəyi qəlbinə salma”-deyirsən.

Gəlmişəm qalaraq biçarə sənə,

Baxasan dərdimin bir çarəsinə.

İnsan kimi göstər bir çarə mənə,

“Qoyundan geriyə qalma”-deyirsən.

Sən də söz tapıbsan, Allah xətrinə?

Bir neçə bilinməz sabah xətrinə,

Edəcəyim neçə günah xətrinə,

“Elə çox dərinə dalma”-deyirsən.

Ürək anlayışın yanlışdır, heyif.

Bilmirəm, o dərsi kim sənə deyib.

Canın nə olduğun bilməmən eyib,

O üzdən “narahat olma”-deyirsən.

Dərdim, şikayətim varkən ürəkdən,

Sən mənə baxırsan yandan, kürəkdən.

“Ayrılmaq lazımdır hər çür xörəkdən

Acından öl, qəmdən ölmə”-deyirsən.

Adama verirsən elə sualı,

Dəymişi dururkən tökülür kalı.

Gülməli deyil ki, ölkənin halı,

“Üzülüb halına, dolma”-deyirsən.

Heydərəm, daha çox dərd çəkim-deyə,

Salmaq istəyirsən məni iynəyə.

Dovşana bənzətdin, yoxsa inəyə-

“Yeyərsən göy, kələm, alma”-deyirsən?!

Bitirər

Ədalətsiz yurdun təhsil ağacı

Budağında cahil, naşı bitirər.

Ən qanmazlar olar onun baş tacı

Budaq əyən ağır başı bitirər.

Dar papağa sığışmayan qulağı

Qayçılayıb alim etsən ulağı,

Faydası yox, vursan hansı calağı

Eşşəkliklə o, yanaşı bitirər.

Qarnımızda dönər ağır sancıya,

Aqilləri ulaq edən qamçıya.

Baxma bənzər cəhalət bir damcıya

Millət üçün qəbir daşı bitirər.

Dilqanmaza qucaq açan bir kürsü

Yetişdirər ancaq qoyun sürüsü.

Bağban olsa cəhənnəmlik birisi

Cəhənnəmə yol yoldaşı bitirər.

Bir elin ki olar “dili” dələduz,

Həm vəziri, həm vəkili dələduz,

O ölkədə qırar beli dələduz,

Quru yanar, sonda yaşı bitirər.

Demə, fələk məni sınar, ay Heydər!

Qəm oduna qəlb isinər, ay Heydər!

Su səhəngi suda sınar, ay Heydər!

Qələmçırtan karandaşı bitirər.

Qurtaranda

Hələ ki, ətrafı bürüyüb duman,

Hər şey üzə çıxar çən qurtaranda.

Allah da bəndədən əsirgər aman

İnsaf yox olanda, din qurtaranda.

Fələk döndərəndə səndən üzünü

Yaxın ətrafından gözlə özünü.

Ac qalan toyuq da deşər gözünü

Hər səhər səpdiyin dən qurtaranda.

Kobud əllərində ağrıyır çənəm,

Qoymursan qışqıram, bağıram, dinəm,

Hələ ki, divlərin yediyi mənəm,

Sıra sənə gələr, mən qurtaranda.

İşinə yarayar nə qorxu, hədə,

Zirehin canını qoruyar nə də.

Vədlər fayda verməz gələndə vədə-

Qula vəd olunmuş gün qurtaranda

Heydər deyər: hər bir yazın qışı var,

Hər bir dəyənəyin iki başı var.

Zərbənin özünə qayıdışı var

Canını şüşədən cin qurtaranda.

Anam

Səndin danışmağı öyrədən mənə,

İndi “sus” deyirsən, nə sirdi, anam?

Danışmaq öyrəndim susmaq xətrinə,

Bu necə dövrdü, əsrdi, anam?

“Vətən-ana” deyib öyən də sənsən,

Anasın atanı söyən də sənsən,

İndisə mənə “sus”-deyən də sənsən,

Bu, nə çəlişkili fikirdi, anam?!

Qorxursan, qoluma qandal vuralar,

Üzümə duralar üzü qaralar?

Görsən ki, qəlbini bu dərd yaralar,

Zənn eylə, bir oğlun kəsirdi, anam!

Ödənən hər bədəl əbəs deyilsə,

Məhbusluq sayılmaz hər neçə ilsə.

Könlümə toxunar “məhkum” deyilsə,

Deyərsən “Heydərim əsirdi”, anam!

Falçi qoca

Burax əllərimi, çəkil önümdən,

Məni rahat burax, ey falçı qoca!

Dünyada qaçış yox mənə ölümdən.

Açıqdır əcələ hər qapı – baca,

Çəkil yollarımdan, ey falçı qoca!

Dünən başım üstə oxunan layla

Bir gün Yasin olar, anamsa molla.

Bu ömür dəyərmi baxdığın fala,

Əgər ki, sığmışsa kiçik ovuca?

Çəkil yollarımdan, ey falçı qoca!

Bir ovuc yaş üçün bir ovuc yaşı

Tökənin çıxırmı al-verdən başı?

Baş tacım olacaq bir gün başdaşı,

Tapdadığım daşlar başımdan uca.

Çəkil yollarımdan, ey falçı qoca!

İtib toz içində, batıb qan tərə,

Kim bilir, ölümdən qaçan biçarə

Bəlkə də can atır qaçdığı yerə?

Dünya yuvarlaqdır, qanunlar haça.

Çəkil yollarımdan, ey falçı qoca!

Allah

Fələklər nuruna pərvanə olub

Başına dönərlər feyzilə, Allah.

Sanki Seyx Sənandır, divanə olub

Qayadan atılan şəlalə, Allah.

Sevgi dedikləri nə hikmət, nə sirr?

Ulduzlar bu hissi duyaraq  əsir.

Can bədən içinə həbs olmuş əsir -

Bitməzmi çəkdiyim bu çilə, Allah?

Adını yazıram titrəyir qələm,

İsladır kağızı gözündəki nəm.

Sənimi zikr edir, yoxsa, bilmirəm,

İçindəmi qopar zəlzələ, Allah?

Göylərin gözündən sanki nur çağlar,

Bulud dəsmalını gotürüb ağlar.

Heyrətdən unudub səcdəni dağlar,

Qiyamda veriblər əl-ələ, Allah.

Bulaqlar sevginlə tökər göz yaşı,

Heyrət yerindəcə qurudar daşı.

Sənə əyilməyən bu cahil başı,

Neylərəm, kül eylə, ver yelə, Allah!

Daş qədər yararım yoxsa dünyaya,

Cismimlə artmırsa bir qarış qaya,

Barı, al canımı, ac qarışqaya

Ətimi yüzillik yem eylə, Allah!

Kədər bir ümmandır, mən sınıq gəmi.

Bu şeytan dalğalar sökər sinəmi.

Udduqca kədəri, yedikcə qəmi,

Hər anda dönürəm bir selə, Allah!

Dünya yol üstündə karvansaraymış,

Heydər ona uyan bəxti qaraymış.

İnsandan geriyə qalan haraymış

Karvanlar çatınca mənzilə, Allah!

Yaşayırıq

Çatmamışıq desək sona,

Demək-hələ yaşayırıq.

Deyilirsə həyat buna,

Ölə-ölə yaşayırıq.

Acla toxun arasında,

Azla çoxun arasında,

Varla yoxun arasında-

Biz də belə yaşayırıq.

Ölülər də bizdən öndə,

Ağrı çəkməz biz tək - gündə.

Ölülərdən betər gündə

Çəkib çilə yaşayırıq.

Həm ölüyük, həm sağıq biz-

Onlar yatmış, oyağıq biz,

Lallıqdasa ortağıq biz,

Olub kölə - yaşayırıq.

Qulsa ölülər Allaha,

Biz də baş əyirik şaha.

Nolsun, ürək dözür aha

Deyə-gülə yaşayırıq?

Unutmadan qulluğunu,

Hər kəs yeyər bulduğunu.

Heydər, kölə olduğunu

Bilə-bilə yaşayırıq.

Oxurlar

“Oxumurlar”- deyə çəkmə dərd-kədər,

Ey könül, neyləyək, beləymiş qədər.

Qaydadır, kimini ölənə qədər,

Kimini öləndən sonra oxurlar.

Yazmaq istəyəndə sözün düzünü

Basıb çıxarırlar görən gözünü.

Kağıza yazdığın ürək sözünü

Pozandan, siləndən sonra oxurlar.

Sənə min bəlanı göndərən fələk,

Ömrünü xəzana çöndərən fələk,

Səndən xoş üzünü döndərən fələk

Üzünə güləndən sonra oxurlar.

Nə qədər təhlükə sanarlar səni

Nə yad edər, nə də anarlar səni.

Yox hesab edərlər, danarlar səni,

Zərərsiz biləndən sonra oxurlar.

Niyə göz yaşını tökürsən, Oğuz?

Mərhəmətə gözmü dikirsən, Oğuz?

Utanmadan nalə çəkirsən, Oğuz,

Sanırsan naləndən sonra oxurlar?

Əli üstə yürüyürük

Düşünürəm bəzi vaxtlar,

Niyə belə daldayıq biz?

Qonum- qonşu ötüb bizi,

Çox dözülməz haldayıq biz.

Dövlətimiz çox olsa da,

Dövlətsizik diyar kimi.

Sürünürük gələcəyə - 

Öz yerində sayar kimi.

Hər millət bir dövlət qurub,

Bizsə şahlıq sülaləsi.

Bu haldaykən xalqımızın

Əldən düşməz piyaləsi.

Müsəlmanıq ilk baxışdan

Yüz hiyləmiz, qurmamız var.

“Allahın da sağlığına”

Hərdən yüz-yüz vurmamız var.

Qarın bizə hökm eləyir,

Bir tikənin yesiriyik.

O üzdən də bu gündəyik,

Nəfsimizin əsiriyik.

Anlamırıq yol göstərib

Yaratmaqla bizi Tanrı.

Üstə başı yaradıbdır,

Sonra qəlbi, sonda qarnı.

Sanki bizə “öncə düşün,

Sonra haqqı bir duy!”- deyib.

“Ən nəhayət, üzün olsa

Qarın otar, ye, doy!”- deyib.

Bizsə elə yeyirik ki,

Düşünməyə yox halımız,

Keflilikdən tərpənməyə

Hətta yoxdur macalımız.

Gəlir bizim dünyamızda

Qarın üstdə, axırda baş.

Geri qalmaq səbəbimiz

Qaynaqlanır bundan, qardaş!

Sanasan ki, bu həyatda

Əli üstə yürüyürük.

Bu səbəbdən yavaş-yavaş,

Asta-asta yürüyürük.

Qələbə var

(Yaşı çatmadığı üçün yarışa aparılmadığını eşidib ağlayan, beləliklə, müəllimini onu yarışa aparmağa məcbur edən  və bu müsabiqən bürünc medulla qayıdan oğluma)

Nə medalla, nə diplomla ölçülür,

Nə də yerlə - qələbənin əlası.

Göz yaşı var-qələbədən doğubdur,

Qələbə var- göz yaşının balası.

Göz yaşına vərdiş edən göz gülməz,

Özünə gün ağlamaqla üz gülməz,

Ömür boyu göz yaşları əskilməz,

Kim görürsə ağlamaqda xilası.

Göz yaşına sanma bir də keçələr,

Qorx ki, hələ göz yaşını içələr.

Haqq axtaran quru yerdə gecələr,

Haqsızlıqdır bu ölkənin bəlası.

Bu ölkədə çoxdu, oğlum, nadanlar,

Haqq yeyənlər, haram tikə udanlar.

Rəqibi tək döşək üstə udanlar

Ola bilmir əsla zəfər çalası.

Həm məşqçinin, həm hakimin belini

Vurub yerə, kəsmədikçə dilini,

Qaldırarlar göyə rəqib əlini-

Əldən çıxar qələbənin qalası.

Heydər deyər, sən saydığın say, oğlum!

Nə sayacaq görək fələk, ay oğlum!

İtib indi, çəki, nizam, say, oğlum!

Pisliklərdir bizdən miras qalası.

Utansın

Mənə “get, diş düzəlt” – söyləyən cahil,

Səni danışdıran vicdan utansın.

Qələmi qırılan yazıcı deyil,

Qələmi sındıran zaman utansın.

Utanan deyiləm mən öz işimdən,

Nə bu durumumdan, nə keçmişimdən - 

Halal çörəyimdən, gözəl peşəmdən.

Peşəyə kəm baxan insan utansın.

Əfv edin, misalım kobuddur bəlkə,

Qoyun sürüsünə bənzəyən ölkə,

Sürünü uçruma aparan təkə,

Kefindəm qalmayan çoban utansın.

Utansın o kəslər, utansın, Heydər,

Pisə yaxşı, düzə əyridir derlər.

Baş-ayaq düşübsə ölkədə yerlər,

Ölkəyə hökm edən sultan utansın.

Bir gün

Gün doğar, ətrafdan çəkilər duman,

Bulanıq sular da durular bir gün.

Haqq-hesab adıyla, ey rüşvət uman,

Səndən də haqq-hesab sorular bir gün.

Qaydadır, ac millət capar qılınca,

Qaçarsan önündən, baxıb dalınca.

Zülm bu dünyada ərşə qalxınca,

Fələk səbr etməkdən yorular bir gün.

Fironun tövbəsi ölüm anında

Qəbul olunmayıb Allah yanında.

İndi olmasa da, Haqq divanında

Hər kəsə məhkəmə qurular bir gün.

Kim gəlmək istəyir hiylə fələyə,

Özünü bilmədən salır kələyə.

Heydər, kim güvənər polad biləyə,

Qolları arxaya burular bir gün.

Qalmaz

Gəlib yetişəndə qocalıq yaşı

Qolda taqət qalmaz, hərəkət qalmaz.

Min dərddən ağrıyar ailənin başı,

Süfrədə din qalmaz, bərəkət qalmaz.

İşdə daraldıqca kişinin əli,

Evdə xanımının uzanar dili.

Üstünə güldürər obanı, eli,

Qanacaq yox olar, nəzakət qalmaz.

Hökmünü itirər evdə kişilər,

Köhnə palanların içi eşilər,

Aləmə səs düşər,qulaq deşilər,

Bu səsi duymayan oba, kənd qalmaz.

Uşaq da adama qaytarar sözü,

Eşitməz əyrini, eşitməz düzü,

Qaranlıq gecəyə dönər gündüzü,

Həyatda bir məna, bir hikmət qalmaz.

Hərçənd olmasa da mənası dərin,

Söykənir gerçəyə sözü Heydərin.

Cibində siçanlar boğuşan ərin

Sözündə əvvəlki əzəmət qalmaz.

Payız

Ömrü uzandıqca qara gecənin

Həyatın canına üşütmə düşür.

Yağışla yuyulur üzü küçənin,

Havalar soyuyur, yarpaq büzüşür.

O isti günlərin həsrəti ilə

Saralır bağların yaşıl bənizi.

Kükrəyərək verir dünyanı yelə

Sanki üsyan edən Xəzər dənizi.

Bəlkə də hüznlə dolu bu axşam

Ona xatırladır faniliyini.

Dəniz də bununçün qaldırıb qiyam

Qəbul etmir ömrün aniliyini.

Təhnalıq qoxusu gəlir havadan,

Çöldə nə qaranquş, nə leylək qalıb.

Dirək üstündəki saman yuvadan

Həyətimə düşən bir lələk qalıb.

Leylək lələyini qoyub yadigar

Ona yazmaq üçün ayrılıq şeri.

Ətrafda canlıdan bircə nişan var -  

Yox kimsə vəfalı sərçədən qeyri.

Dözür yazıq sərçə borana, qışa,

Dən üçün qürbətdə yolunu azmır.

Di gəl ki, elə bil keçib qarğışa - 

Şairlər adına şeir də yazmır.

Hər yaz eyvanımda yuva toxuyan

Qaranquş batırır həyət yerimi,

Di gəl ki, hər gülə nəğmə oxuyan

Bülbüllə bərabər bəzər şerimi.

Bəlkə də qınayıb belə "vəfa"nı

Sərçə gözə dəymir payıza qədər.

Təklikdə çəkməyim deyə cəfanı

Mənə sirdaş olur ta yaza qədər.

Təkçə təbiətin çılpaqlaşdığı

Hüzünlü bir fəsil deyildir-payız .

Həm də həqiqətin çılpaqlaşdığı,

Ortaya çıxdığı fəsildir-payız.

Görünür, ondandır payız gələndə

Atalar hindəki cücəni sayıb.

Bədəni üşüdən ayaz gələndə

Sağ qalan fərəni, beçəni sayıb.
Saniyə

Görünməz, zənn etmə, min il içində

Tarixə dönüncə ötən saniyə.

Sanma bir heçlikdir heçin heçində

Damla tək ümmanda itən saniyə.

Bəzən uzun ömrü sona yetirər,

Bəzən həyatında çiçək bitirər.

Bir ömrü başladar, birin bitirər

Bir göz qırpımında bitən saniyə.

Necə ki, daş-qaş var, üzüyə dəyər,

An da var, boynuna biçilməz dəyər.

Damla var önündə dərya baş əyər,

Var həm də yüzilə yetən saniyə.

Zərgər tək qədrini bilənlər anın

İncisi edibdir, Heydər, zamanın.

Əlbəttə, heç olar sən tək nadanın

Ömür bağçasında bitən saniyə.

İçimi tökdüm kağıza

İçimi tökdüm kağıza,

Hər sözdən min sual düşdü.

Qəlbimə saldığın xallar

Kağıza da xal-xal düşdü.

Tanrıdan kömək istədim,

Önündə çökmək istədim,

Adını çəkmək istədim,

Araya qalmaqal düşdü

Bir sevdanı tutub dilək

Eli etdim ələk-vələk.

Bir mərəkə saldı fələk,

Dəymişim durdu, kal düşdü.

Dərd durmadı bu qədərlə,

Bu taleylə, bu qədərlə,

Hər bir kədər min kədərlə

Bir gəldi, dalbadal düşdü.

Eşq olunca qəlbə rəhbər

Qəmləri etdi səfərbər.

Dərd-bəlayla yazıq Heydər

Döyüşməkdən bihal düşdü.

Kağız var

Eyni ağac kəsildi

Döndü fərqli kağıza.

Kağız var şan-şöhrəti

Sığmır dilə-ağıza

Kağız var, kağız desən

Təhqir bilərlər, oğul.

Deyərlər ki, ay qanmaz,

Bunun adı puldur, pul.

Kağız da var yazığın

Taleyi kədər dolu.

Üzü ağ, bəxti qara,

Qisməti ayaqyolu.

Kağızla seçildilər

Kağızın yiyələri,

Kimdə hansından çoxsa

Ölçüldü dəyərləri.

Əcəl belə fərq qoydu,

Baxdı kim, nəyə yiyə?

Biri açından öldü,

Birisi yeyə-yeyə.

Pulsuza quru plov,

Pulluya qazmaq düşdü.

Mənə qarın doyurmaz

Kağıza yazmaq düşdü.
Yalan olar

Müşkülə dönəndə qovuşmaq yara

Can elə yanar ki, köz yalan olar.

Elə qan ağlayar qəlbdəki yara

Millətdən utanan göz yalan olar.

Zəmanə açınca sirli sandığın

Altında itərsən kirli pambığın.

İllərlə inanıb doğru sandığın

Həqiqət puç olar, düz yalan olar.

Hər ürək, sanma, tək köz yuvasıdır-

Həm yara verilən söz yuvasıdır,

Həm də xəyanətin öz yuvasıdır.

Ürəkdən gəlməyən söz yalan olar.

Nə elə gəzirsən özündən razı?

Sənin əvəzinə, zalımın qızı,

Məktubda kağıza yazdığın yazı

Elə qaralar ki, üz yalan olar.

Heydər, bu dövrdə nə əhd ilqardan,

Nə həyadan dəm vur, nə də ki, ardan,

Yüz kəlam söyləsən vəfalı yardan

Demək ki, dediyin yüz yalan olar.

Məktəb

Bir ovuc nur vardı uşaq dünyamda,

Sənə bu ovucda rüşvət gətirdim.

Pozuldu o gündən mənim mayam da,

Halal günlərimi səndə itirdim.

Sən mənə öyrətdin yaltaqlanmağı,

Sən mənə öyrətdin rüşvət verməyi.

Müəllim yanında başıaşağı

Duraraq qul kimi gözə girməyi.

Bir zalim padşaha qul olum-deyə

Müəllimə döydürtdün, tökdün yaşımı.

Bir yarımallaha qul olum-deyə

İllərlə qoynunda yedin başımı.

Dərsimi su kimi əzbər biləndə

Qaldırdığım əli görmədi gözün.

Qalib bir ədayla üzüm güləndə

Bir kərə üzümə gülmədi üzün.

Cahil olduğumu mənə bu yolla

İllərlə çalışıb sən inandırdın.

Bu günə daşıdın məni bu halla

Zülmün atəşinə atıb yandırdın.

Atam adam olum-deyə yanına

Gətirib məktəbə əmanət etdi.

Sən isə qorxunu saldın canıma,

Səndə adamlığım əlimdən getdi

Qorxaq bir tülküyə çevirdin məni,

Məqsəd-diz çökməmdi şirin önündə.

Kiçik adam kimi tanıdım səni,

Səndən ayrılmadım adam günündə.

On il cəza almış bir məhkum kimi

Hər gün aparıldım dar ağacına.

Ölüm fərmanımın səndin hakimi

İllərlə dayandım, dözdüm acına.

Ömürlük məhbəsdə yaşamam üçün

On illik karantin oldun sən mənə.

Ağamı çiynimdə daşımam üçün

Qulluq hünərimi borcluyam sənə.

Bilgi öyrətməkdə bir xəsis idin,

Kölləlik dərsində çox alicənab.

Şahımı tanıdan bir tədris idin,

Onun şəkli ilə başlar hər kitab.

O qədər yalandan dərs deyə-deyə

Bizim başımızı elə tovladın,

Atalar savadsız olmasın deyə,

Məktəbdən ayırır indi övladın.

Qələmim hər şeyi yazmaq istəsə

Onda nə can qalar, nə də mürəkkəb.

Qısası, kim yolun azmaq istəsə

Bircə yolu vardır, o da ki - məktəb.

Azərbaycan həkimi

Bu xalq sənə “can” dedi,

Adına “can həkimi”.

Ey haqqı unudulan

Azərbaycan həkimi!

Millətimin könlündə

Ən əlçatmaz yerdəsən.

Bizə şəfa paylayıb

Göydə Allah, yerdə sən.

Səni dərdi söyləyən

Haqqın dili bilmişik.

Yaraya məlhəm sürtən

Maddi əli bilmişik.

Canımız ağrıyanda

Haray yoxkən doğmadan,

Köməyə yetişmisən

Hələ Günəş doğmadan.

Bu müqəddəs adını

Qazanıbsan sən özün.

Nə gecən gecə olub,

Nə də gündüz gündüzün.

Olmusan dar günlərdə

Başımızın üstdə sən.

Ona görə hər zaman

Başımızın üstəsən.

Bəlasına düşəndə

Hansısa xətamızın.

Gizlənmişik gözündən

Hətta öz atamızın.

Ətrafda axtarmışıq

Bir dil bilən həkimi.

Sənə ürək açmışıq

Müqəddəs ata kimi.

Sən olubsan millətin

Ən alisi, üstünü.

Torpaqla tez örtmüşük

Səhvinin də üstünü.

Sənin aldığın canı

Əcəl aldı demişik,

Yüz şirinin xətrinə

Bir acını yemişik.

İllərlə təşxis edib

Hər dərdi, hər illəti,

Qurtarmağa çalışdın

Hətta bütün milləti.

Aranızdan nə qədər

Ziyalı nəsli çıxdı.

Nərimanovtək böyük

Təfəkkür əhli çıxdı.

Əlbəttə, olmalıydı

İbni-Sina ocağı

Kölə tək ömür sürən

Bu millətin üz ağı.

Çünkü yalnız bir həkim

Deyildi İbn-Sina.

Mənəvi mayak idi

Zülmətdəki insana.

Bu gün belə daşıyır

Əldə həmin məşəli,

Neçə aydın, ziyalı

Məsləkcə tibb peşəli.

Yarasa görüşlülər

Qısqanaraq nurunu,

Səsini də qısdılar

Kəsib nəfəs borunu.

Sənə nazir etdilər

Ən böyük rüşvətxoru,

Hər kəs kimi sənə də

Qurdular rüşvət toru.

İbn-Sina yurdunda

Rüşvət olunca hakim,

Səni də söndürdülər

Nurunu da, ey həkim!

Öncə sənə dərs verən

Ali məktəb korlandı.

Savad satılıq oldu,

Rüşvət “Hippokrat andı”.

Sonra yalan maaşla

Sən də yarıac oldun.

Xəstə sənə möhtackən

Sən ona möhtac oldun.

Sənə can yandırmadı

Can həvalə etməyən.

Qürbətdə can axtarıb

Yanına da getməyən.

Can həvalə edildi

Ya rusun həkiminə,

Ya farslar şəfa verdi,

Ya Klivlend kiminə.

Belə-belə kiçildin,

Beləcə xırdalandın.

Öz içində qovruldun

Cızdağın çıxdı, yandın

Bu xalq sənə can dedi,

Adına can həkimi.

Ey haqqı unudulan

Azərbaycan həkimi!

Elimin polisisən

Nə qədər hifz edəcəksən cini sən, İblisi sən?!

Heç unutma; rejimin yox, elimin polisisən.

Səni millətlə qoyub üz-üzə, dovlət soyulur,

Xalqına dağ çəkilir, Haqqı görən göz oyulur.

Tək bizim sanma, sənin həmçinin ölkən kül ölur.

Gözlərindən, polisim, sil pası sən, sil hisi sən!

Heç unutma; rejimin yox, elimin polisisən.

Dəyənək qaldıraraq vurduğun insanı tanı,

Kim bilir, bəlkə səninlə daşıyır eyni qanı.

Tanrı əfv eyləməz öz xalqına yumruq atanı,

Vurduğun kəslərin öz qardaşı, öz ellisisən

Heç unutma; rejimin yox, elimin polisisən.

İqtidarlar həmişə gəldi gedərdi, bunu bil!

Daimi qalmağa neylərsə - hədərdi, bunu bil!

Sənlə xalqın çəkəcək eynicə dərdi, bunu bil!

Kimsə dünya qazanır, adda qazanma pisi sən,

Heç unutma; rejimin yox, elimin polisisən.

Nə qədər hifz edəcəksən cini sən, İblisi sən?!

Qiybət

Nə olsun ki, hər gün namaz qılmıram,

Nə olsun ki, boşlamışam orucu?

Nə olsun ki, qüsul-abdəst almıram.

Kafirlikmi bu əməlin sonucu?

İmanıma şübhə edən, arkadaş,

Müsəlmanlıq bumu hesab edirsən?

Işin-gücün yoxmu sənin, ay qardaş?

Səhər-axşam məni niyə güdürsən?

Müsəlmanlıq izləməksə Haqq yolu

Mən “kafiri” izləməyin adı nə?

Gözün əgər hey gəzirsə sağ-solu

Haqqa xidmət nə vaxt düşür yadına?

Qulla Allah arasına girənlər

İki daşın arasında qalarlar.

Günahkarı suç üstündə görənlər

Günahı da hər gün yada salarlar.

Yaxşı əməl suçdan qaçmaq deyil ki,

Əsl tövbə unutmaqdır günahı.

Qulluq qulun sirrin açmaq deyil ki,

Qul cəhənnəm, incidərsən Allahı.

Günahlara örtük ola bilməyən

Günahları təşviq edər dünyada.

Keçəl başda bir tük ola bilməyən

Bədəlini bir gün ödər dünyada.

Bir tük ola bilmirsənsə başıma

Keçəlimi parıldadan nur olma.

Səhər-səhər hər gün çıxıb qarşıma

Keçəlimdə işıldayıb yorulma.

Hər bir işıq yaxşılığa nur saçmaz-

Qızıl üstə bərq vuran da işıqdır.

Küllük üstə düşən işıq qəlb açmaz,

Pisliklərə rəng verən də işıqdır.

Sən leşyeyən quzğunsanmı, ya nəsən?

Doymadınmı ölü qardaş ətindən?

Leş yesə də quzğun belə deyəsən,

Qaçar həmcins, ölu soydaş ətindən.

Sənə nə var günahkaram, kafirəm?

Allah yaxşı qəbul etməz qiybəti.

Leşyeyənlər göyçək, mənmi kifirəm?

Allah verər hər quluna qiyməti.

Şeytan sözü

Qəlbimi göynədir bir şeytan sözü,

Bilmirəm söyləyim, ya söyləməyim.

Baha başa gələr, qorxuram düzü,

Qəlbimdəki dərddən söz eyləməyim.

Sözümü gizlədə bilmirəm ancaq,

Neyləyim, bu vicdan hər kəsdə yoxdur.

Sussam için-için qəlbim yanacaq,

Məndə lal vicdana həvəs də yoxdur.

Bəzən sevinirik, hansısa ölkə

“Erməni soyqırım etdi”- deyəndə.

Çox böyük görürəm xalqımı bəlkə,

“Soyqırım” sözüdür mənə dəyən də.

Yəqin deyərsən ki, “busa həqiqət,

Niyə söyləməyək?”- əziz oxucu!

Erməni bizlərdən azdırsa qat-qat,

Biz haqq eləmirdik belə sonucu.

Milli sərvət - desən, var-dövlət - desən,

Hətta mümkün deyil müqayisə də.

Milli qürur desən, ruh, qeyrət desən,

Geri sayılmarıq müqayisədə.

Desən: “bu işdə var rusun barmağı”,

“Qardaşsan nə əcəb rusla?”- deyərlər.

“Səndən alıbdırsa ana torpağı,

Dostun olammazdı əsla”- deyərlər.

Desən:-“Ermənilər illər uzunu

Buna hazırlaşıb qüvvə yığırdı”.

Deyərlər: “ay qardaş, saxla sözünü,

Sənin rəhbərlərin hara baxırdı?”.

Desən: “rəhbərim də rus adamıydı”,

Deyərlər: “o rəhbər sən deyil misən?

O vaxt həll etsəydin, tam məqamıydı,

Nə üçün bu zülmə sən əyilmisən”

Qısası nə desən, cavab alarsan.

Az qalar heyrətdən nitqin quruya.

Döyərsən gözünü, çaş-baş qalarsan,

Neyləsən, çıxarmaz səni quruya.

Həm “bizə düşməndir”- deyib -“erməni,

Həm də, “niyə bizi vurdu?”- deyirik.

Yoxsa, səhv salırıq dostu, düşməni,

“Yağı işğal edib yurdu” - deyirik.

Harda görünübdür belə şikayət?

Düşmənsən, əlbəttə, səni kəsərlər.

Məzlumluq gətirər ancaq əsarət,

Düşməndən küsməzlər, dostdan küsərlər.

Uşaqlıq illəri düşürlər yada,

Biz də döyülərdik, biz də döyərdik.

Şərtlər kəsilərdi öncə davada

“Ordan yox, burdan yox - vurmaq”- deyərdik.

İlk şərt kəllə vurmaq yasağı idi,

Sonra üzdən vurmaq gəlirdi dərhal.

Növbədə qurşaqdan aşağı idi,

Sonda dizdən vurmaq gəlirdi dərhal.

Beləcə, bitirdi vurmaq yerimiz,

Dava da bitirdi “xox” gələ-gələ.

Söyürdük, qalmırdı ölü – dirimiz,

Sonra dostlaşırdıq biz gülə-gülə.

Rəqib davadakı şərti pozanda,

Ağlayıb qaçardıq böyük önünə.

Haqlıydı həm udan, həm uduzan da,

Baxardıq olayın başqa yönünə.

Ağlamaq davada suç olduğundan

Ağladan ağlayan gözə baxardı.

Ağlayan xəyalı puç olduğundan

Davadan öncəki sözə baxardı.

Düşmənlə girdiyi qanlı savaşı

Uşaq davasıyla qarışdıranlar

Yadın qarşısında tökər göz yaşı,

Yadsa nə söz deyər, nə bizi anlar.

Ondandır, deyədə bir nümayəndə

“Erməni bizləri qırdı, öldürdü”

İçimdə özümə deyirəm mən də:

“Bu söz indi bizə kimi güldürdü?”

Nəfsim

Nədən bizi bölsün, qəhətmi işi?

Demək, şər atılır fələyə, nəfsim!

Boş yerə qınama çərxi, gərdişi,

Sən bizi salmısan kələyə, nəfsim!

Adətdir zalımlar qurub oyunu

Hər kəsin tutarlar ayrı toyunu.

Necə ki, ələkçi çox yerə unu

Bölər ki, rahatça ələyə, nəfsim!

Bu gün dost ələnib atılır hara

Sən də atılarsan gələndə sıra

İndidən başına bir çarə ara

O qədər güvənmə biləyə, nəfsim!

Kömək gözləyərkən ələkdə dostun,

“Bəla məndən uzaq”- deyib də susdun.

Bir gün görəndə ki, sən də qan qusdun,

Haqqın çatacaqmı gileyə, nəfsim?

Dost can hayındasa, sən başqa hayda,

Məşhurdur, dillərdə ilahi qayda -

“Axırda peşmanlıq verməyir fayda”,

Deyərsən: “gələydin gülləyə, nəfsim!

Şeytan cızıb bizə Vətən şəkili,

Mənə “Yeraz” dedi, sənə şəkili.

Rəsmi sevən oldu millət vəkili,

Sevməyən sovruldu küləyə, nəfsim!

Zindanlar quruldu qananlar üçün,

Cızılmış taleyi dananlar üçün.

Bir gün qurulacaq xoş anlar üçün

Heydər dözür hələ çiləyə, nəfsim!

Qırx hekayəsi

Qırxın öz yeri var həyatımızda,

Halımız dəyişir gəlincə qırxa.

Bir başqa cür olur övqatımız da,

Başqa sular gəlir su axan arxa.

Adam da sayılmır qırxlı uşaqlar,

Əsla çıxarılmaz qonaq önünə.

Yanlız qırxdan sonra əziz qonaqlar

Gələrlər körpənin doğum gününə.

Fərqli düşünürük qırx yaşa qədər,

Başqa cür görürük bütün hər yanı.

Elə bil qırx yaşda dəyişib qədər,

Bizə bəxş eləyir başqa dünyanı.

Hər qırx bir başlanğıc, hər qırx bir sərhəd,

İnsan da dəyişir qırxla bərabər.

Bəlkə də o üzdən boyük Məhəmməd

Qırxı aşırınca olub peyğəmbər.

Gənckən çox gözəllə salamlaşardıq,

Heç kim xatırlamır adını belə.

Hətta mövcudluğun cəlb etmir artıq

Körpü altındakı qadını belə.

Həyatla da bitməz qırx hekayəsi,

Ölümdən sonra da gəlir davamı.

Qırx gün başı üstə Quran ayəsi,

Oxuyub salırlar yola adamı.

Başının üstündə qırx gün, qırx gecə

Ağlayan sanma ki, hüzünə ağlar.

Sənin bəhanənlə qəlbdə gizlicə

Kim bilir, bəlkə də özünə ağlar.

Qırx gün hey ağlayar ömür yoldaşın

Lağ etməsin yad da, yaxın da - deyə.

Qaraya bürünər qohum, qardaşın

Söz-söhbət çıxmasın qırxında deyə.

Ey ruhum, aldanma! Əsl ağlayan

Sənə ağlayandır qırxından sonra.

Gerçək yaş tökərək qara bağlayan

Qara bağlayandır qırxından sonra.

Yürü, ey könül

Çıxma HAQQ yolundan, yürü, ey könül!

Olsun, kim səninlə düşmən olacaq.

Nə qəm, bu gün sənə düşmən olanlar

Bir gün gələcəkdir peşman olacaq.

Yürü öz yolunla, yürü, ey könül!

Yürü ki, HAQQ yolu yürüyənindir.

Nə daşlı yollardan bezib qaçanın,

Nə daşa ilişib büdrüyənindir.

Yolunu azanlar çox oldu burda,

Çox gördü bu yollar yolda qalanı.

Yollar həm yolcunun yoldaşı oldu,

Həm yoldan çıxanın yola salanı,

Bu yol HAQQ yoludur, yürü ey könül,

Çətin olsa belə, nə bez, nə ah çək.

Səndən öncəkinin alın təriylə

Yoğrulub bu hala düşüb bu kəsək.

Sən də tək deyilsən demək ki, yolda,

Ətrafda minlərlə ruhlar gəzişir.

Bəlkə də kiminsə daşlaşmış ruhu

İndi ayağına sənin ilişir.

Demək ki, ölsə də dəyişmir insan,

Hər kəs öz cildində heykələ dönür.

Ət ikən kiməsə əngəl olanlar,

Ölüncə daşlaşıb əngələ dönür.

Çıxma HAQQ yolundan, yürü, ey könül!

Olsun, kim səninlə düşmən olacaq.

Nə qəm, bu gün sənə əngəl olanlar

Bir gün gələcəkdir peşman olacaq.

Cəhənnəm

Bir çıraq xisləti vardır insanda,

Bədəni fitildir, günahı yağdır.

Cəhənnəm adlanan qorxunc məkanda

Hər kəs öz oduna yanan çıraqdır.

Burda günah azsa, üz də ağ olar,

Suçu çox olanın qəlbi dağ olar.

Ürək dağ olanda göz bulaq olar,

Bəli, hər bulağın mənbəyi dağdır.

Allahım, kordurmu bu nankor bəşər?

Özü qaladığı tonqalda bişər.

Bilməz nədi xeyir, bilməz nədi şər,

Nə qədər canı var, nə qədər sağdır.

Ömrün qış fəsli

Adətdir, qar olar qışın yağışı,

Mənim də başıma qar yağıb sanki.

Artıq yaxınlaşıb ömrümün qışı,

Çöküb saçlarıma kəfənin rəngi.

Getdikcə çoxalan alın qırışım

Ömür kotanının açdığı şırım.

Önumdəki təpə ən son aşırım,

Ayağım altından qaçır üzəngi.

Şahmat daşlarıyıq xam masasında,

Daşlar düzülməyib öz xanasında.

Ölümlə yaşamın astanasında

Hər kəs məktəbli tək gözlər son zəngi.

Gedirsən

(Güney Azərbaycanın mübariz oğlu Yaşar Bugünə)
Bir payız günündə, çanta belində,

Düşüb bu yollara hara gedirsən?

Ağızdan, burundan od püskürərək

Özün bilə-bilə dara gedirsən?

Qürbətdə başına dərd gələ-gələ,

Yurd eşqi gözündə dönübdür selə.

Küsüb taleyindən, ay Yaşar belə

Yoxsa axtarmağa çarə gedirsən?

Bilirəm ordakı mən vəziyyəti,

Çəkirdin, qardaşım min əziyyəti,

Orda seyr edərkən tək təbiəti,

Burda restorana, bara gedirsən.

Qürbətin şirini, şəkəri acı,

Hətta cəlb eləməz özünə acı.

Baxaraq arxana belə qıyqacı

Nə düşünüb qara-qara, gedirsən?

Cəhənnəm odu ki, yandırır Türkü,

Sənin də bağrını dağlar bu bürkü.

Məlhəm aramaqçün geyinib kürkü,

Olmaya, dağlara qara gedirsən?

Axirətsə ömrün son güzərgahı,

Allahdır qulların yalnız pənahı.

Xor baxıb Qurana, danıb Allahı,

Qardaşım, nə üzlə gora gedirsən?

Heydər deyər, doğma elindən qaçıb,

Getdikçə yadlaşan dilindən qaçıb,

Çalmalı şeytanın əlindən qaçıb,

İblisin yaxdığı nara gedirsən.

Bayramlar

Deyiblər hər günü dəliyə bayram,

Unudub dərdini eləyə bayram.

Ölkəmdə işləyib iliyə bayram,

Dərdləri cözməksə bəşərə qalmış.

Qarabağ dönəndən qara düyünə,

Hər günümüz dönüb toya, düyünə .

Halımız bənzəyir nə qara günə,

Nə də o ağrıdan işarə qalmış. 

Gah qayıdış günü, gah gül bayramı,

Nə çoxdur bəhanə, yandırıb şamı

Gah da keçiririk milad axşamı -

Qisas almağımız məhşərə qalmış.

Var məğlub ordunun qələbə günü,

Bisavad ölkənin tələbə günü.

Heydər, çatışmırsa bir gəbə günü,

Ümidlər təqvimdə böş yerə qalmış.

Verəsən

Ürəyini gül eyləsən fayda yox,

Azdır, yara çicəklə gül verəsən.

İndi artıq keçmişdəki qayda yox,

Mütəq gərək ya söz, ya pul verəsən.

İstərsən ki, yarın olsun həm aqil,

Həm bir gözəl, həm də dadlı, şirin dil.

İşin yaşdır, gərək onda, ey qafil,

Üç gözələ birdən könül verəsən .

Keçinilmir indi şirin nağılla,

Lap istəsən ona dastan nağılla.

Baş girləmək olmur yumru noğulla,

Uşaqdır ki, ona noğul verəsən?

Qaç əlindən ağıl yoxsa nigarda,

Yoxsa ömrün sona çatar ah-zarda.

Heydər deyər, satılmaz ki, bazarda,

Binəvaya necə ağıl verəsən?

Dəmir kişiliyi qana bilmirəm

Dəmir ürəyindən dəm vuran adam,

Sınarsan, demə ki, sına bilmirəm.

Bərkə düşən polad sınırsa madam,

Mən səni sınmayan sana bilmirəm.

İnsanın ürəyi ətdən olmalı,

Həsrətdən saralıb, qəmdən solmalı,

Lap yeri gələndə gözü dolmalı,

Ətdəndir ürəyim, dana bilmirəm.

Dəmirlər görmüşəm sazın telində,

Gah itin ağzında,  gah at belində.

Dəmir də əriyir ətin əlində,

Aidsən sən hansı yana, bilmirəm.

Dayanıb zülm ilə qoşa, yanaşı,

Dəmirlik  etməyə nə var, ay naşı.

Sınınca, ararsan qohum-qardaşı,

Dəmir kişiliyi qana bilmirəm.

Kişilik ovuna çıxıbdır fələk,

Yox olur, kişilər, yox olur tək-tək.

Heydərəm, əriyir poladlar mumtək.

Nə deyim, nə deyim buna, bilmirəm?

Yalansa bu böyük yalana lənət

İşimiz həyatda düz gəlməyəndə

Deyirik: “ay ilan, balana lənət”.

Tale üzümüzə heç gülməyəndə

Oxuruq bu yazıq heyvana lənət.

Danışıb yazığın hey qarasına,

Döşəyib lənətlər qabırğasına,

Deyirik ağına, həm qarasına,

Həm də ki, rəngarənk olana - “lənət!”

Kimin ki, üzündə yoxdur həya da

Lənət növbəsində heç düşməz yada.

Yeriyən ilanlar varkən dünyada,

Deməyək: sürünən ilana lənət.

İnsan var, ilandan geri sayılmaz,

İlan var, vurduğu insan bayılmaz,

Yalan var, çaldığı millət ayılmaz,

Amma kimsə deməz: çalana lənət.

Haramla gəlirsə yediyin tikə,

Kölə damğasına dönər bu ləkə.

Heydər, kim deyirsə azaddır ölkə,

Yalansa, bu böyük yalana lənət!

Qoca dünya

Bənzəyirsən yol üstünə atılmış

içi çürük qoza, dünya!

Qabıq örtüb eybini.

Yoldan keçən uşaqlar

sənin üstə qırarlar bir-birini.

Mən ki, uşaq deyiləm,

Vaz keç məndən, qoca dünya!

Qoca dünya!..

Al topunu, sağdan-sola vur, oğlum!

“Ata, səni öldürərlər”-xofunu

Oğlum, salıb ürəyinə kim sənin?

Düşünmədən rahat oyna topunu,

Buna gücü çata bilməz kimsənin.

Bu həyatı Tanrı verib, bilirsən.

İstəməsə, onu heç kim alammaz.

Öl deyəndə, çarəsi yox, ölürsən -

Qarşısını loğman, həkim alammaz.

O veribsə yaşamağa icazə,

İstəyinə qarşı çıxmaq imkansız.

Qoruduğu evdən çıxmaz cənazə

O tanımaz varlı, yoxsul, imkansız.

Baxma, dünya belə gidi dünyadı

Kim ki, burda ürəkdə yer qazanır.

Nəsillərə daşındıqca bu adı

Adamın da mənən ömrü uzanır.

Çox yaşamır həyatda gün sayanlar,

Nə olsun ki, cismən özü yaşayır.

Çox yaşayır dünyada iz qoyanlar

Qəlbdə adı, dildə sözü yaşayır.

Kimi yada salacaqsa bir kəlmə

Bu söz ona tale, qədər olacaq.

Məndən sonra qalacaqsa bir kəlmə

Ömrüm də bu kəlmə qədər olacaq.

Həyətdəki dostlar səni gözləyir,

Get, onlarla böyük xəyal qur, oğlum!

Üzü tozlu topun səni özləyir.

Al topunu, sağdan-sola vur, oğlum!

Dağlar

Adam vardır, həyatında

Çıxmayıbdır dağ başına.

Adı zorla həkk olunub

Zirvədəki dağ daşına.

Ad da var ki, rast gəlməzsən

Daş yaddaşlı bir sütunda.

Külüngüylə iz qoyubdur

Məhşərədək Bisütünda.

Dağ üstünə hər yazılan

Qardaş, yaddaşa yazılmaz.

Özünü də öldürəsən

Yad ad yad daşa yazılmaz.

Üzərində gəzmədikcə

Dağ hər adamı saxlamaz.

Qaçaq, hərami saxlayar,

Amma haramı saxlamaz.

Sellər yuyar yad ləkəni

Çevirib altın üstünə.

Altundan da büst qoyasan

Sel baxmaz altun büstünə.

Gün yetişər tarixlərdən

Yad adlı dağlar silinər.

Dağlar əlbəttə, yaşayar,

Başqa adlarla bilinər.

Tarixdə zorba adamın

Adına dağ qala bilər.

O adda dağ qalsa belə

Ürəkdə dağ ola bilər.

Yazılmasa da üstünə

Dağda bir ad qalacaq.

Daşdakı ad silinəcək

Bir dağ, bir Fərhad qalacaq.

Azalıb

Deyimmi, əziz dost, son vaxtlar niyə

Qəlbimin fəryadı, vayı azalıb?

Arxadan topuğa daş dəyə-dəyə

Mənim sirdaşımın sayı azalıb.

Hər sirdaş bir kədər, dərd demək imiş,

Dostluq bu dünyada qəm yemək imiş.

Könüldaş aramaq boş əmək imiş

Könlümün dünyada tayı azalıb.

Ağını, bozunu demirəm hələ,

İnsanın ayısı düşməzmiş ələ.

“Qırmızı kitab”a düşsələr belə,

Kim deyir, dünyada ayı azalıb?

Dərd ancaq bilinir fəryadla məgər?

Bəlası bol adam bəyəm ah çəkər?

Qəlbimin içinə girsəydin əgər,

Bilərdin nə artıb, nəyi azalıb.

Deyirlər, yaxşı dost Haqdan bəxşişdir,

Onunsa rəhməti boldur, genişdir.

Bilmirəm, ay Heydər, bu necə işdir,

Qurban olduğumun payı azalıb?

Acı dil

Danışmaqdan danışmağa fərq vardır,

Mərd danışar, ona güllə vurarlar.

Yaltaq çaşsa, isladaraq ovucu,

Yancağına yağlı şillə vurarlar.

Dillər var ki, qarışdıran aranı,

Düşmən edər dostu, qohum-qaranı.

Aşiqin də ürəyinə yaranı

Sevənləri acı dillə vurarlar.

Hər kəlmə bir silahıdır əcəlin,

Öz başına kül ələyər öz əlin.

Təpəsinə acıdilli gözəlin

Hədiyyəlik qızılgüllə vurarlar.
Acıdillilik

Gözəl, yaxşı deyil, diliacılıq,

Əzabın çəkərsən, gəlin olunca.

Qaynana gəlinə olmaz bacılıq

Saçın çox yolunar, dilin olunca.

O acı dilini salma çox işə,

Bir gün əxlaqında dönər vərdişə.

Sonrakı halını düşün həmişə,

Birisi aşiqin, dəlin  olunca.

Sultanlığın sürər toy gününədək,

Az sonra kəsilər hər yerdən kömək.

Yad evdə çıxarsan dərd önünə tək

Kiçik bir günahda əlin olunca.

Dilin çox uzanıb artan vədələr

Atanın ananın dili gödələr.

Sanma, onlar sənə kömək edələr,

Evin söz-söhbəti çölün olunca.

Sahib çıxmadıqca bir tikə dilə,

Yaxşı işini də verərsən yelə.

Heydər der, özünü öldürsən belə

Qiybətin azalmaz ilin olunca.

Allaha yalvarış

(Təcnis)

Səni tanıyandan bu qərib dilim

Nə məndə can qaldı, nə də sər indi.

Rəbbimin adını çəkdikçə dilim,

Dedilər cavandı, ağlı sərindi.

Zalımlar bağrıma çəkdikçə dağlar,

Ahıma dar gəldi qayalar, dağlar.

Bu qəm ki, qəlbimi yandırıb dağlar,

Yalandır yanında hər dərd-sər indi.

Səni danan yurdda rüzgarlar əsir,

Küfründən ruhum da titrəyir, əsir.

Heydərəm, olmuşam nuruna əsir,

Yoluna həsir tək məni sər indi.

Müstəqil dördlüklər və dubeytlər

Rüşvət
(dubeyt)
Babamız rüşvətə kəm baxdı ki, rüşvət adı verdi.

Mindirib hörmətə zalım ona hörmət adı verdi.

Bacısın rüşvətə öyrəşməsinə göz yuman oğlan

Gördü qarnın doyurur, rüşvətə qeyrət adı verdi.

***
(dubeyt)

Gərçi çoxdur gəzəgən, aləmin ancaq tacı Yer.

Çox geniş süfrəsi vardır, doyurur hər acı Yer.

Günəşin başına hər gün dönər ancaq yenə də

Duymadım kimsə deyə isminə əsla “Hacı Yer”.

***

(dubeyt)

Zənn edərdi birisi məhşərə də sağ gedəcək,

Kefi kök, qarnısa tox, həm damağı çağ gədəcək.

Nə biləydi özünün getməsi azmış, hələ bir

Yazığın heykəli də kəllə-mayallaq gedəcək?!

***

(dubeyt )

Atırıq Şərqə təpik, baxırıq ki, Qərbə dəyir.

Qalırıq ortada, kim vursa bizə zərbə dəyir.

Hərbə-zorba gəlirik qarşımıza hər çıxana,

Hərbə nə zorbaya, nə zorba da bir hərbə dəyir.

***

(dubeyt)

Hansı bir yerdə ümid şahdakı insafa qalar,

Dağılar var-yoxu, yad qonşuya - ətrafa qalar.

Qızılın qədrini bilməzdə olan külçələrin

Dərdi qanmaza düşər, xeyrisə sərrafa qalar.

  *** 
Zənn etmə, yaşayar həyat boyunca

O söz ki, dəftərə, kağıza düşər.

Söz əgər sözdürsə, biri duyunca

Dildən dilə gəzər, ağıza düşər.

***

Ağrı duymasa da ölüncə bəndə,

Ölüm çarə deyil belə ağrıya.

Bu el ki məndədir, bu ruh ki məndə,

Qorxuram, ölsəm də ruhum ağrıya.

***

Bu nə ədalətdir, bu necə insaf?-

Arxanca gəzərək dizdən düşmüşəm.

Neyləyib başının üstdəki çarşab

Ya mən neyləmişəm, gözdən düşmüşəm?

***

Kim desə tikanı batmasın ələ,

Koldan qızılgülü qopara bilməz.

Qonşunun əliylə qoparsa belə,

Yarın görüşünə apara bilməz.

***

Bir ölkədə göycə yığan

Olubdursa töycü yığan.

Nə bir döşək qalar orda,

Nə bir yastıq, nə bir yorğan.

***

Çoxdur ölkəmizin yazar, şairi.

Kimisi dərd-ələm, azar şairi,

Kimisi qələmin hərraca qoyub

Yeri var, desələr - bazar şairi.

Məhəbbət şeirləri

Demişəm

Atəşlərə məni atıb gedəndə -

Bu zalımda yoxmu vicdan? - demişəm.

Sən edəni eyləməzdi zalım da,

Zavallıya demə, böhtan demişəm.

Gözlərində yer vermisən sürməyə,

Neyləmiş ki, yetişmiş bu zirvəyə?

Mənsə hər gün izinə göz sürtməyə

Niyyət edib, canı qurban demişəm.

Arxınızda sellər, sular axanda,

Sel özünü daşdan - daşa çaxanda,

Baş qaldırıb pəncərənə baxanda -

Kaş olaydım suda saman, demişəm.

Bu qızarmış gözlərim dan yeridir,

Dan gecəni, gözsə məni əridir.

Heydər indi bir sümük, bir dəridir,

Mən ətimi dərdə ehsan demişəm.

Qəbahətim

Sənə gözlərimi verərdim, inan,

Gözümlə özünə baxasan- deyə.

Əsl dəyərini bildiyin zaman

Nazlanıb qəlbimi yaxasan- deyə.

İnan, gözlərimi verərdim sənə,

Gözünü çox sevən adamam, sanma.

Mənim tək baxsan da, mənim tək yenə

Görə bilməməndən qorxuram amma.

Bilməm anladınmı nə dediyimi?

Baxmaq ayrı şeydi, görmək ayrı şey.

Bilmənçün nə qədər qəm yediyimi

Qəlbimdənmi keçim?- düşünürəm hey.

Gözümə qıymağa güçüm yetsə də

Yolunda canımı qıymaq çətindir.

Baxma ki, ürəyim əldən getsə də

Onu gözümə tay saymaq çətindir.

Bağışla, qəlbimi qıya bilmirəm,

Səbəbi canımı sevməyim deyil.

Eşqini duymaqdan doya bilmirəm,

Ürəyim hüsnünə salandan meyil.

Üzümü yanında qara eyləyən

Sənə bəslədiyim sevgimdir mənim.

Bu qara bağrımı yara eyləyən

Qəmim bir gün mənə olsa da qənim.

Girovu olmuşam bu sirli gücün

Məhəbbət buxovum, əsarətimdir.

Bu böyük sevgini yaşamaq üçün

Həyatı sevməyim qəbahətimdir.
İşvə

(Şair dostum İlkin Xalıqa)
Qəlbimi işvəylə yandıran nigar,

Bütün gözəllərin gözüdür, dostum.

Getdi, mənə qaldı tozu yadigar,

Təsəllim yolların tozudur, dostum.

Gözləri bənzəyir caxmaq daşına,

Qırpılıb qor atır kiprik, qaşına.

Kim nazlı gözlərə olur aşina,

Mənim tək yollarda toz udur, dostum.

Eşqi eşq eyləyən işvədir, nazdır,

Nə qədər bol olsa, yenə də azdır.

Işvədən qaçanlar qəlbi dayazdır,

Naz elə sevginin özüdür, dostum.

Sevdasız ürəklər o qədər dar ki…

Nazın qiymətini hardan anlar ki?

Duzsuz bir yeməyin nə dadı var ki?

İşvə, naz sevginin duzudur, dostum.

Heydər, naz edirsə, o qara telli

Anla ürəyini, nazından bəlli.

Sən də bu məntiqdə ara təsəlli,

İşvə sevən qəlbin sözüdür, dostum.

Soruş

Niyə bu haldayam?-məndən soruşma,

Məni bu hallara salandan soruş.

Adımı hər yoldan, tindən soruşma,

Ən son ayrıldığın dalandan soruş.

Qorxma, xatırladam olub-bitəni,

Təzə tapılanı, köhnə itəni.

Əhvalım narahat etmirsə səni,

Nəzakət xətrinə, yalandan soruş.

Demirəm, hər kəsdən önəm, başam mən.

Səndən qalan dağla arxadaşam mən.

Yerindən tərpənməz ağır daşam mən,

Halımı qəlbi dağ olandan soruş.

Üz-üzə gəlirik hərdən ananla,

Halımı soruşur o, həyəcanla.

Susuram, incisə, sən barı anla,

Mən necə deyim ki, balandan soruş?

Sevgi bahasına dərd satdın mənə,

Bir dərd ki, qıyılmaz yada, düşmənə.

Əlbəttə, bu bəla asandır sənə,

Satan nə anlar kı, alandan soruş.

Bilmirsən, nə mənim könlümə dəymiş,

Bu bəla nə üçün qəddimi əymiş,

Dünyanın ən ağır kədəri nəymiş?-

Heydər kimi ömrü talandan soruş.

Bizim adımızı yüzilə verdi

Ona göz demərəm, satqınmış demə,

Ağlayıb eşqimi göz ələ verdi.

Bu dəli könlümü salıb min qəmə,

Bütün ümidimi o yelə verdi.

Bəlkə qayıdarsan, toz getsin-deyə,

Qəlbindəki nisgil, dərd bitsin-deyə.

Gələcəyin yolda gül bitsin-deyə,

Getdiyin yolları hey selə verdi.

 Bitirib Leyliylə Məcnun dövrünü,

Sevginin ən böyük, uzun dövrünü,

Gətirdi ondan da həzin dövrünü,

Bizim adımızı yüzilə verdi.

Kim canı sevdisə, dirimi qaldı?

(Tələbəlik illərində yazılan şeir)

Səndən incimirəm, zalım balası,

Dünyada sözünün ərimi qaldı?

Yalandı, insana yardı qalası

Əhdinə vəfalı birimi qaldı?

Duydum ki, ərdəsən, ömrüm talandı,

Qəlbimdə cəhənnəm odu qalandı,

“Bir dəri-sümüyəm” desəm, yalandı,

Məndə ətmi qaldı, dərimi qaldı?

Halımı görüncə qohum-əqrəba

Həkimdə, loğmanda axtarır çara.

Deyirlər: “yox imiş bitişməz yara,

Nə yaralar gördük, yerimi qaldı?”.

Əlimdəmi, mənə “etmə” deyirlər?

“Dərd-qəmin içində itmə” deyirlər?

“Bilə-bilə qəbrə getmə” deyirlər?

Kim canı sevdisə, dirimi qaldı?

Keçən günlərimi saldıqca yada,

Yalnız xoş xatirə yetişir dada.

Çəkmədiyim dərdmi qaldı dünyada,

Dərd-sərdən Heydərin sərimi qaldı?

Arasında

Gücdən düşüb yorulmuşam

Qəm - kədərin arasında.

Çünki sənə vurulmuşam

Göylə yerin arasında.

Haqq səni göyçək yaradıb,

Tər bənövşətək yaradıb,

Özü kimi tək yaradıb,

Min əsərin arasında.

Görünsəm də əlküt, fağır,

Dağı-daşı edib yağır

Açmışam çildaqda cigar,

Neçə pirin arasında.

Kim ki mənə ağız büzür,

Desəm dərdi istər üzür.

Qınansam da, dilim dözür - 

Ellə sirrin arasında.

Qəbirdəykən bir ayağı,

Kim sevər mənim sayağı?

Əlbəttə, çəkər qınağı

Min nəfərin arasında.

Yoxsa qatil omaq keçir könlündən?

Hər kəsin içində yaşayır ölüm

Dərdlə qidalanır, qəmlə bəslənir.

Ürəyə əkilmiş bir toxum kimi,

Gözlərdə toplanan nəmlə bəslənir.

Yoxsa qatil olmaq keçir könlündən?

Lütfən, yavaş-yavaş öldürmə məni.

Öldürürsən barı, insafla öldür,

Öldürmədən xalqa güldürmə məni.

Canı sən alırsan, Əzrail adı

Dolaşır nədənsə xalqın dilində.

Mənə yanmırsansa ona yan barı,

Adı bədnam olur Əzrailin də.

Desinlər: “bir gülü iylədi, getdi”

Bilmirəm, sevgimi yoxsa sınayıb,

“Qəm yemə” deyirsən məni qınayıb?

“Sevgiyə ac öldü” desələr ayıb,

Qoy, elə desinlər “qəm yedi, getdi.”

Düzə əyri demək mümkünmü məgər?

Haqsızmı olarlar desələr əgər-

“Kəlmeyi-şəhadət yerinə kafər,

Bir qızın adını söylədi getdi”?

Deyərlər: “qəflətə dalıb yatmışdı,

İmanı atmışdı, dini atmışdı,

Zatən böğazadək suça batmışdı,

Öləndə də günah eylədi, getdi”.

Ah-naləm olubdur qəmin rüzgarı,

Əsər səhər-axşam evinə sarı.

Hər külək əsəndə çölə çıx barı,

Desinlər, “bir gülü iylədi getdi”.

Sultanlıq daşı

Sultanlıq mülkündən enən insanlar

Həyatın ən qaynar yaşına düşər.

Subaylıq daşını atar oğlanlar,

Bu daş neçə qızın başına düşər.

Zaman az qaldıqca hicran vaxtına,

Dərd-kədər oturar fikir taxtına.

Yanmaq ürəklərin qara baxtına

Gözə girmək, gözün yaşına düşər.

Gün gələr qəlbində əriyər buzlar,

Başını yardığın o gözəl qızlar

Yadına düşərlər, ürəyin sızlar,

Çatılmaq sırası, qaşına düşər.

Heydər, ürəyində gizlədiyin qız,

Gizlincə-gizlincə izlədiyin qız,

Qarşına çıxınca özlədiyin qız

Ürəyin atlanar, qarşına düşər.
Hamilə gözlər

Hər suçu, günahı içə çəkdikcə

Gözlərim bərələr, düşərsən gözdən.

Sevginin yerinə kədər əkdikcə

Göz onu sulayar bəlkə bu üzdən.

Gündə bir xəyanət gördüyü anda

Bir düşüşə qalır hamilə gözlər.

Ağlayıb, qan töküb hər qızaranda

Sanki uşaq salır, hamilə gözlər.

Sən dözə bilməyib düşdün gözümdən,

Gözümün üstündə yer verdiyimdin.

Heç vaxt ayırmayıb səni özümdən,

Qəlbimi açaraq sirr verdiyimdin.

Niyə laxlayırsan indi yerindən,

Ey gözümün nuru, ey göz ümidi?!

Mən elə sevirdim səni dərindən

Gözümdə bir səndin, bir gözüm idi.

Bilmirəm, gözəlim, sən yekəlirsən,

Yoxsa ki, gözümdə yerin böyüyüb?

Niyə bəs gözümə ağır gəlirsən,

Dərd-qəmin böyüyüb, sərin böyüyüb?

Ruhum ələkçidir, ürəyim ələk,

Gözlərim bir iri gözü ələyin.

Sən də bu ələkdən keçdin, ey mələk!

Çıxıb kor olaydı gözü fələyin.

Gözün ələyindən keçdiyin üçün

Demək böyüməyib, sən xırdalıbsan.

Rejimlə yediyin-içdiyin üçün

Bəlkə gözlərimdə xırda qalıbsan?

Yaxşı silinirsən indi gözümdən
Demə ki, sən təkcə ürək dağlayıb

Qəlbimin yarası olmusan mənim.

Həsrətin gözümdə  düyün bağlayıb

Gözümün qarası olmusan mənim.

Sübhədək dərdinlə yalnız başıma

Yumuşam gecənin kirli üzünü.

Sən də qarışaraq axan yaşıma

Düşürsən gözümdən, desəm düzünü.

Artıq bəhs eyləmə mənə dözümdən,

Üfüq ağardıqca, gözüm ağarır.

Yaxşı silinirsən indi gözümdən,

Dost-aşna yanında üzüm ağarır.

Çəkinirəm

Bəli, sinəmdən əlimi

Götürməyə çəkinirəm.

Ürəyi yox, orda səni

İtirməyə çəkinirəm.

Cəsarəti alıb ələ,

Xəyalımda hətta belə

Qəlbimdəki sözü dilə - 

Gətirməyə çəkinirəm.

Çox çırpınma, könlüm taxtı!

Birdən, bəlkə canım çıxdı.

Neçə şerim yarımçıqdı,

Bitirməyə çəkinirəm.

Sinəm qəfəs, orda quş tək

Çırpınazsan ölənədək,

Çünkü səni əldən, ürək

Ötürməyə çəkinirəm.

Qiyamət sevgiylə başlar

Bir gözəl girdisə əgər gözünə,

Gözdən düşənəcən gözdən yaş düşər.

Artıq ürəyin də baxmaz sözünə,

Yadına nə qohum, nə qardaş düşər.

Onun xəyalıyla qarışar röyan,

Arxanca gülüşər eşidən, duyan.

Günün qara olar, qaralar dünyan -

Anadan olduğun günə daş düşər.

Eşqin sirlərini bildin, biləsi

Azalmaz qəlbindən onun çiləsi.

Yedikçə fələkdən sevda şilləsi,

Kədərdən gözünün üstə qaş düşər.

Sevdiyin gözəllə görüşə qədər

Sayarsan sanyəni, yeyərsən kədər.

Gecələr sübhədək açılmaz səhər,

Sanki axşamlar da çox yavaş düşər.

Yavaşlar dünyanın dönmə sürəti,

Gözlərində donar yarın surəti.

Qalmaz cisminin də gücü, qüdrəti,

Həyat da ölümlə başa-baş düşər.

Kim deyir yalnızca, Sur çalsa daşlar

Tökülər göylərdən, yarılar başlar.

Heydər, qiyamət də sevgiylə başlar,

Sevən ürəklərə min təlaş düşər.

Günəşimsən

Gözünə baxammasam,

Sanma ki, günahim var.

Dünyamda bir sən varsan,

Bir də ki, Allahım var.

Sən dünyam olan gündən

Dünyam kiçilib artıq.

Gözlərimə görünməz

Səndən başqa yaratıq.

Saçın qara buludum,

Gözün Günəşim olub.

Kirpik onun saçağı,

Nuru atəşim olub.

Üzünü çevirəndə

Sanıram düşür gecə.

Arada bax üzümə,

Gündüzsüz qalım, necə?

Sən dünyam olan gündən

Gündüzlərim azalıb.

İşığın da rəngini

Unutmama az qalıb.

Günə həsrət dustağam

Sanki zülmət zindanda.

İşığa baxa bilməz

Məhbəsdəki insan da.

Gözünə baxammasam,

Heç şaşırma bu işə.

Gözü açıq baxarlar

Yalnız korlar Günəşə.

Bəli, mən qansızın biriyəm çünki

“Məni ürəyindən sil at”- deyirsən,

Əlim qəlbə çatmır, necə silim ki?

Ürəyiboş ömrə “həyat”- deyirsən?

Belə yaşamaqdan pismi ölüm ki?

Sənin öz işindir, özün özünə

Necə baxırsansa, özün bilərsən.

Əgər dözərsənsə ürək közünə,

Məni ürəyindən özün silərsən.

Mənimsə ürəyim nə küllükxana,

Nə də süpürgəçi biriyəm mən də.

Qəlbimdən atmayıb səni o yana,

Qəbrə aparacam bir gün öləndə.

“Qansızmı”- deyirsən, qansızam, bəli!

O qədər yedirtdin mənə qəm, kədər,

O qədər tökdü ki, gözüm qan seli,

Məndə qanmı qaldı, gözəlim, məgər?

Hər dəfə dırnaqla yara qaşıyıb

Qanatma o qaysaq bağlamış yeri.

Səni ürəyimdə gora daşıyıb

Özümlə göməcəm mən diri-diri.

“Məni unut  getsin”- söyləyib durma,

Unuda bilmərəm, diriyəm çünki.

Nə məni, nə də ki dilini yorma,

Bəli, mən qansızın biriyəm çünki!

Mən də yolçu oldum sevda yoluna

Mən də yolçu oldum sevda yoluna,

Göz yaşım gözümdə düzüm-düzümdür.

Bədənim bənzəyir üzüm koluna,

Kirpiyim salxımdır, yaşım üzümdür.

Nadandır malını eyləsə fəda,

Car çəkib dünyaya salar səs-səda.

Aşiqsə dilinə deyər  əlvida,

Dilbilməz yanında susmaq - çözümdür.

Məhəbbət gölümdə üzən sonasan,

Yandırdın qəlbimi, səni yanasan.

Bilmirəm, nə deyim, sən inanasan,

Ölürəm dərdindən, doğru sözümdür.

Dərdimi bilərlər oda yananlar,

Könlü xarabalar, qəlbi viranlar.

Kabab dadmayanlar daddan nə anlar?

Canım manqalımdır, odu közümdür.

Gözümlə yarışa girəndən bəri,

Bulud tərə çıxdı, tökdükcə təri.

Fələklər görüncə məndə hünəri,

Sordular,  Allahım, bu nə dözümdür?

Heydər, dərdlərinə neyləsin həkim,

Neyləsin, mətləbə deyilsə hakim.

Dərd Haqdan gəlirsə, sən kimsən, o kim?

Dərdimin dərmanı canım, gözümdür

Bəs, niyə qəlbimi üzürsən mənim?

O qədər tökər ki, gözüm yaşını

Ayağın altında coşqun çay olar.

Dağlar da uğrunda versə başını

Mənim gözlərimə ancaq tay olar.

Bəs, niyə qəlbimi üzürsən mənim,

Yaxına gəlmirsən, niyə, bivəfa?

Niyə oğrun- oğrun süzürsən məni,

Yetməzmi yolunda çəkdiyim cəfa?

Elə həsrətəm ki, sənin telinə,

Bir toz dənəciyi olmaq istərəm.

Əsən rüzgarların minib belinə

Uçub tellərinə qonmaq istərəm.

Adını duyunca gözlərim parlar,

Titrər həyəcandan ayağım, əlim.

Millət “məhbub”deyər, dodağı partlar,

Bu sözə həsrətdir mənimsə dilim.

Səndən ayrılalı donubdur həyat,

Dön artıq, həyata hərarət gətir.

Heç olub gözümdə qoca kainat,

Dönüb bu çəkilməz dərdləri bitir.

Dağlar da uğrunda keçsə başından

Uzağı yerində “ağlar”qalacaq.

Kor olmuş qəribəm mən göz yaşından

Dağlar gözlərimə tay olar ancaq.

Məcnun

Aşiqdim, gözümdən yaş axıdırdım,

Allah yaradanda gildən Məcnunu.

Yox olmasın deyə, qum heykəli tək,

Bənd vurub qorudu seldən Məcnunu.

Arsızın halına bir baxın hələ,

Leylini salıbdır ağıza, dilə.

Aşiq qəlbin açmaz könlünə belə,

Tutub asmaq lazım dildən Məcnunu.

Məcnunlar sevdanı nağıl saydılar,

Qənddanda oğurluq noğul saydılar.

Mənimlə bir vaxtda doğulsaydılar,

Leyli buraxardı əldən Məcnunu.

Sevda məbədinin sütunu mənəm,

Möhtəvası mənəm, məzmunu mənəm.

Bütün dövrlərin Məcnunu mənəm,

Boş yerə sormayın eldən Məcnunu.

Gözlər

Göz yox, közdür, qıpqırmızı közərmiş,

Demə, niyə belə aldı bu gözlər?

Kirpiklərə yaşdan kabab düzərmiş,

Həm kababçı, həm manqaldı bu gözlər.

Məhəbbətdir bu ocağın odunu,

Kürədəki dəmir edib od onu.

Günəş üzlü yardan alıb odunu,

Sanasan ki, bir hilaldı bu gözlər.

Məcnun ilə bir görmərəm özümü,

O naləni seçdi, mənsə dözümü,

Qeys özün itirdi, mənsə gözümü

Bir alagöz qızda qaldı bu gözlər.

Hara baxsa onu arar hər yanda,

Sanki ondan başqası yox cahanda.

Kor olaydı, can qoymadı bu canda,

Məni yaman dərdə saldı bu gözlər.

Dilbilən yox ona açım sevgimi,

Dolaşıram hər tərəfi kor kimi.

Qəlbim duymaz, gözüm görməz heç kimi

Təhsilini kordan aldı bu gözlər.

Hərdən dolar bəbəklərim göl olar,

Yaş töküncə göldən axan sel olar.

Gül su içər, göz su tökər gül olar.

Tərs yazılmış elmi-haldı bu gözlər.

Getdi

Dikdi gözlərimə şəhla gözünü,

Nuru gözlərimi yaxdı da getdi.

Çevirib gedərkən məndən üzünü

Sandım ki, bir şimşək çaxdı da getdi.

Var- dövlətim Haqqın lütf etdiyi can,

Onu da yoluna edərəm qurban.

Üz-üzə, göz-gözə gəldiyimiz an

Bilməm, niyə elə baxdı da getdi.

Kirpiyim buluddur, göz yaşım yağış.

Toz olmasın - deyə, demədən yaz, qış,

Getdiyi yolları hey qarış-qarış

Sulayan göz yaşım axdı da getdi.

Bu həsrət ömrümü yetirdi sona,

Barı, nəfəsimlə yetişəm ona -

Deyərək ah çəkdim mən yana-yana,

Rüzgarı dağları yıxdı da getdi.

O gündən bu günə dönməkdə başım.

Siqaret tüstüsü otaq yoldaşım.

Səssizlik sirdaşım, dərd arxadaşım,

Ömrümün ən şirin vaxtı da getdi.

Heydərdən gəzsə də xeyli aralı,

Yenə dərddən olub bağrım yaralı.

Baxışla qəlbimə xənçər vuralı

Ruhum bədənimdən çıxdı da getdi.

Zalım qızı

Dərdin nədir, zalım qızı?!

Nə dediyin bəlli deyil.

Necə çəkim mən bu nazı?

Bəhanən qırx, əlli deyil.

Get-gəlini sən kəsəli

Verənim yox bir təsəlli.

Sən məndən küsdün-küsəli

Dünyam da get-gəlli deyil.

Söylədiyin əyri-düzün

Nəyə gərək, yoxsan özün?

Qulağıma çatan sözün

Dərdimə təsəlli deyil.

Bəxt də küsüb sən küsəndən,

Aramızdan yel əsəndən,

Bir xatirə qalıb səndən

O da düz-əməlli deyil.
Kaş ki, bir teli olaydım

Kaş ki, bir teli olaydım,

Qıvrılaydım çənəsinə.

Hər dəfə saç darayanda

Yar basaydı sinəsinə.

Ay parası nurlu üzü

Qısqandırır hər gündüzü.

Bir aləmdir iki gözü

Dünya dəyməz dənəsinə.

Əsiri olan tellərin,

Sözü olar bəd dillərin.

Ağzı bağlamaz ellərin

Tuş gələrsən tənəsinə.

Aşiq alnına dərd, kədər

Yazılmış bir tale, qədər.

Çəkəcəyəm hər nə qədər

Verilibsə mənə sinə.

Salmadıqca eşqə meyil

Yaşadığın həyat deyil.

Qurban olsun onsuz min il

Eşqin bircə sənəsinə.

Verib səbrimlə qol-qola

Neçə dərdi saldıq yola.

Bu şövq ilə min dərd ola

Gərər Heydər yenə sinə.

Eşq Heydəri yenən axşam

Sən önümə çıxmasaydın

Dünən evə dönən axşam.

Bir yoxluğa çevrilərdi

Hər axşam tək, dünən axşam.

Qəlbimdə bir qor oyandı,

Candır ki, buna dayandı.

Eşqinlə nura boyandı

İşığımız sönən axşam.

Tarixləri alsan ələ,

Bu axşamdan yoxdur hələ.

Tarixə də düşər belə -

Sevda göydən enən axşam.

Kim ki, qıza "zəif" deyir,

"İncə" deyir, "zərif" deyir,

Anladım ki, tərif deyir

Eşq Heydəri yenən axşam.

Qəzəllər

              ***
Azadlığa etsən nəyi qurban belə, azdır,

Uğrunda fəda eyləməyə can belə, azdır.

İnsanı o eylər isə bir halda ki insan,

“İçsin” deyərək tökdüyümüz qan belə, azdır.

“Bir xeyli çətindir”-deyib ondan qaçan insan,

Tapmazsa əgər dərdinə dərman belə, azdır.

Heç kimsə şikayət edə bilməz güzərandan,

Hər bir kəsə haqq etdiyi hüsran belə azdır.

Divanəmidir, şah edə azadlığı peşkəş?

Min zülmə dözən qullara zindan belə, azdır.

Bir xalqın əgər şan-şərəfin tapdasa zalım,

Heydər, ona o etməsə üsyan belə, azdır.

***
Elimin qüssəsi çökdürsə də diz üstə məni,

Yenə hər kəs görəcək saldığım iz üstə məni.

Mən düzün aşiqiyəm, qalsam əgər düzdə belə,

Əyrilər od vuraraq yaxsa da, köz üstə məni.

Mənə heç söyləməyin zalım edib qəlbimi dağ,

Yandırıb atəşə ağlar qoyar üz üstə məni.

Əvvəl-axır ölüm haqdırsa bəşər övladına

Nəyi pisdir ki əcəl öldürə, düz üstə məni?

Sözümün beşcə quruş qiyməti yoxmuşsa, Oğuz,

Onda bəs dara çəkirlər niyə söz üstə məni?!

***
Rəhbər deyilən kəsdə ədalət gərək olsun,

Qul haqqına baş əy ki, sənə Haqq kömək olsun.

Sən Haqqa qapatsan da gözün, Haqq səni gözlər,

Rüşvətlə iş aşmaz, qızılın bir ətək olsun.

Zülm üstə qurulmuş qalalar batmağa məhkum -

İstərsə sütunlarda poladdan dirək olsun.

Quzğun daraşan bağçada bülbül ötə bilməz,

Hər bir tərəf istərsə gül olsun, çiçək olsun.

Var sormağa haqq, şahlarımız çıxsa bir evdən,

Şah nəsli məgər, Xaliqi-Haqdır ki, tək olsun?

Haqq etmədiyin loxmada,  Heydər, min əzab var,

Süfrən halal olsun təki,  qoy, duz-çörək olsun.

***
Yanılır, kim düşünür, xatirəsi daşda yaşar,

Büstü min büst arasında dayanar başda, yaşar.

Yaxşı şah heykəli neylər, daşı neylər, əzizim?

Yaxşının heykəli yoxdursa da yaddaşda yaşar.

Doğma yurdunda ürəklərdə yerin yoxsa əgər,

Elə bir abidənin xeyri nə - yad daşda yaşar?

Selə ya daşqına qurban gedəcək, çarəsi yox,

O kəsin heykəli ki, gözdən axan yaşda yaşar.

Daş deyil, xatirə qoy, Heydər, özündən geriyə

Yaşayan xatirədir qonşuda, qardaşda yaşar.

***
‎“H. Ə.”- dedik hər yetənə biz, “M.Ə.”-ləmək dövrü yetişdi,

Millətin başına küllər ələmək dövrü yetişdi.

“M. Ə.”- ləyən topluma döndük quzu insanlarımızla,

Kövşəmək vaxtı bitib, mürgüləmək dövrü yetişdi.

Quzular mandat alıblar sürünün baş çobanından

Bir qoyun ordusuyuq, ot diləmək dövrü yetişdi.

Harda bir əcnəbi görsək tökərik yaş, açarıq dil,

Yad çobandan belə otlaq diləmək dövrü yetişdi.

Belə əhval ilə toplum sürüdən ayrıla bilməz,

Hər nağıldan gözə bir kül püləmək dövrü yetişdi.

“M. Ə.” de ey əhli-müsəlman, “M.Ə.”-ləmək qismətin oldu,

Sən dözüm simvolusan, səbr eləmək dövrü yetişdi.

Heydərin çox uzanıbdır dili, gəlsin, hanı qəssab?

Biləsin baltasın, artıq biləmək dövrü yetişdi.
***
Açıram ekranı mən, yurdu gülüstan görürəm,

Baxıram yan-yörəmə, hər kəsi nalan görürəm.

Kim görər yolda məni, söylər: “alıb qan gözünü”,

Bəlkə bundandı ki, ətrafımı al-qan görürəm?

Qaçıram tez evə, göz gəzdirirəm güzgülərə

Gözü qansız, özümü adicə insan görürəm.

Mənə derlər: “bu yolun son ucu zindan görünür”,

Mənsə onsuz da bütün hər yanı zindan görürəm.

Dini İslam bilinən ölkədə saqqal kəsilir-

Nə kəsən əldə, nə saqqalda bir iman görürəm.

Bilmirəm, mənmi koram, yoxsa ki, aləm dəlidir,

Hara baxsam, Yaradan Xaliqə üsyan görürəm.

Mənə “Heydər - demə, – ölkəmdə tərəqqi görünür”,

Harda şahlıq görürəm, sonunu viran görürəm.

          ***
Zülm ərşə çıxan eldə bil heç kim önə çıxmaz,

Min il keçə, dünya dağıla, ağ günə çıxmaz.

Dağ-daş da verər əks-səda, duysa bağırtı.

Hər gün söyülən eldə nədən səs yenə çıxmaz?

Rüzgara tüpürsən düşər öz üstünə, dostum!

Öz ənənəsindən o da dünya dönə, çıxmaz.

Haqq eylədiyi neməti kim istədi, buldu,

Haqq etdiyin istərsə yerindən çənə çıxmaz.

Mən güçsüzəm əfsus!-demə, bir zirvəyə sərçə

Bir anda uçar, fil çalışa min sənə, çıxmaz.

Saxlar iri çay daşlarını dəndənə daşlar,

Kəsəkdən olan dəndənədən dəndənə çıxmaz.

Hər tində aranmaz aranan çarəsi dərdin

Hər yol da sənin istədiyin son tinə çıxmaz.

Yüz dərdə dözüm ruha hopan ənənə olmuş,

Heydər, bu səfeh ənənədən ənənə çixmaz.
***
Demirik, əcnəbidən neyçün öz işçim az alır?

Deyirik, qoyma, amandır, bp, neftim azalır!

Neft azalmışsa nə qəm, satmağa vardır qazımız,

Təki axtar bp dörd bir yanı gör, kim qaz alır?

Bu nə dövlətdi ki, alim tikə tapmır yeməyə,

Piroqun yağlı yerin boz ayıdan qanmaz alır?!

Bakıda addıma yer yox, küçə, yol, ev satılıb,

İndi əşya kimi məmur Quba, Qax, Xaçmaz alır.

Xalqımız uçruma, Heydər, iri addımla gedir,

YAP-dan ilhamlanan ölkəm iti sürət, qaz alır.

***
Mülkü min fənd ilə almışsa Yezid öz əlinə,

Gun gəlib, badə gedib dövləti qarın yelinə.

Bəlkə öz nəslinə gün ağlamaq eşqində olub,

Nəsib etmiş fəqət ağlar günü öz mənzilinə.

Bəşər övladı nədir, doğmaca öz nəsli bu gün

Yezidin ismini rəhmətlə gətirməz dilinə.

Bəlkə top, bəlkə qılınclarla dağılmazdısa da,

Səltənətlər dağılar gözdən axan yaş selinə.

Tale haqdır, fəda etsən də bütün dövlətini,

Qata bilməz yeni il dövlətinin son ilinə.

Ey Əsəd oğlu Bəşər, tac atanın mülkü deyil,

Atadan oğla, oğuldan keçə bilsin gəlinə.

Hər elin, hər ulusun incə əsəb nöqtəsi var,

Aqil ol, çox da yaxınlaşma qiyamət telinə.

Tarixin əqrəbi getməz dala, peşmanlıq əbəs,

Bənzəməz çərxi-fələk köhnə saatın milinə.

Heydərin fikri genişdir, hərənin öz payı var

Yaxşı diqqət eləsən nöqtəsinə, vergülünə.

***
Sanmışdım, olar şad, baxaraq əksinə könlüm,

Odlandı görüb əksini tam əksinə, könlüm.

Sən könlə yatandan bəridir, lal gəzirəm mən,

Qorxum budu-səs-küy salaram, diksinə könlüm.

Eşqin özünə yer qazanıb, eşqə nə var ki?

Sığmaz o zamandan bəri öz köksünə, könlüm.

Hər kəs mənə küskündü salam almadığımdan,

Heç kimsəni görməz, vurulub tək sənə könlüm.

Səndən mənə köksüm dolusu xatirə qalmış,

Heydər edərək yad - ötürür köks yenə, könlüm.

***
Dövrün əhvalı dəyişdikcə lüğət tam dəyişir,

Dil nədir ki, get-gedə dinimiz İslam dəyişir.

Kim ayaqlaşmasa dövranla, ayaq altda qalar,

Dəyişən dövrə görə dildəki ehkam dəyişir.

Eylə diqqət sözə, beynində bişir, sonra danış,

Harda işlənsə onun vurduğu ehyam dəyişir. 

"Gözün üstündə qaşın vardı"- desən xətrə dəyər,

"Gözün üstündəki qaşdır"- desən, anlam dəyişir.

Yeni nəslin dilini anlamasan, səbrini bas,

Çıxma heç hövsələdən, anla ki, qavram dəyişir.

Hər kəs əynindəki paltara müqabil danışır,

Dəli var, hər ikisin hər səhər-axşam dəyişir.

Qorxma yad mənşəli sözdən, qazanır dil,  necə ki,

Toplananlar gəlir üst-üstə və toplam dəyişir.

Dil də bir canlıdı, məxluq kimi ömrün yaşayır,

Kim dəyişmirsə, Oğuz, ömrünü nakam dəyişir.
***
Qımışır kirpiyin ay qız, gözə meydan oxuyur.

Gətirib aşiqi qul tək dizə, meydan oxuyur.

Sənə Ayüzlü deyən bəlkə olub nuruna kor,

Üzünün nuru sənin gündüzə meydan oxuyur.

Atdığın addımın altındakı torpaq bayılır,

Elə xoş səs çıxarır ki, sözə meydan oxuyur.

Gülüşün qönçə yanaqdan asılır, sanki gözün

Bir bahar fəsli açan nərgizə meydan oxuyur.

Gücü fatehləri fəth eyləyən iksirdən alıb

Çəkilən yaydı qaşın Çingizə oxuyur.

Kərəmin halını gör, Qeysə nəzər sal ki, Oğuz

Bu bəla, sanma ki, yalnız  bizə meydan oxuyur.

‎

***
Haqdırsa yolun, hikmətini dərk edəcəksən.

Ya tam gedəcəksən, ya tamam tərk edəcəksən.

Satqınların iqbalı ki, zərbi – məsəl olmuş,

Öz könlünə sən onları bir görk edəcəksən.

Peyğəmbər olan Adəmə qəm-qüssə gətirmiş,

Nəfsində sən əvvəl belini bərk edəcəksən.

Hərgah, “qorunum”- söyləsən iblis nəfəsindən,

İman dolu əxlaqı geyim, kürk edəcəksən.

İmandan olub dində vətən eşqi, bu eşqi

Namus biləcəksən, başına börk edəcəksən.

Firona uyub millətinə zülm edən əbləh!

Məhşər günü gəldikdə kimə ərk edəcəksən?

Haqqın yolu dünyada cəhənnəm belə olsa,

Allah belə yazmış - deyə Heydər, gedəcəksən.

***
(Suriya prezidenti Bəşər Əsəd və onun timsalında “Ərəb baharı”ndan nəticə çıxarmayıb ölkəsindəki vəziyyətin tamamilə fərqli olduğuna inanan bütün Şərq diktatorlarına)
Gömülür tarixə dövrani əzazil, əmin ol!

Yetişib çünkü çiban, ey dili qafil, əmin ol!

Hansı torpaq gecikən bir doğuşa hamiləsə,

Bu doğuş qanla olar, amma olar, bil, əmin ol!

Nədi fərqin gözü çıxmış bədəvidən, biləməm,

Səni göydən yerə endirmədi zənbil, əmin ol!

İsrafil suru çalar, tərsə dönər çərxi-fələk,

Heç kim olmaz onu döndərməyə qabil, əmin ol!

Kim çəkilməzsə yolundan zərər olmaz qatara,

Təkərin altda verər can yenə cahil, əmin ol!

Ayaq uydur ki, günün şərtinə tapdanmayasan,

Hökmünün şəkli deyil əsrə müqabil, əmin ol!

Ən böyük düşməni şahın olub öz yan-yörəsi

Ki, görüb şahı ötər hər biri dil-dil, əmin ol!

Heydərin hər sözü hikmət doludur anlayana,

Əməl etdikcə görər xeyrini aqil, əmin ol!

***
Çox qalan kürsüdə əlbət, elə təzyiq eləyər.

Budur adət ki, ağır yük belə təzyiq eləyər.

Nə günə qalmısan, ey can, belə məzlummu görüb,

Sənə nəbzində atan qan belə təzyiq eləyər?

Qorxular qəlbə girib ruhuma hakim kəsilib,

Dilsiz olmaq üçün ağlım dilə təzyiq eləyər.

Göz baxar, quyruğu çox batsa yerindən çıxacaq

Nöqtəyə dönmək üçün vergülə təzyiq eləyər.

Qara günlərdən ağarmış saçım, ancaq işə bax,

Qara günlər gətirən dil telə təzyiq eləyər.

Kasıbın aldığı aylıq azalar aydan-aya

İşverən “gendi” deyib zənbilə təzyiq eləyər.

Heydər, arsızlaşıb aləm, tük arar gözdə fələk

“Nə əsirsən?”- deyə tufan yelə təzyiq eləyər.

*** 

Heç nəyim yox ki, edəm canı fədadan başqa.

Bir nəfəsdən savayı, bir də sədadan başqa.

Demə: neyçün yenə şeirinlə çıxardırsan əda.

Heç nə gəlməz ki, əlimdən bu ədadan başqa.

Çünki adət belədir, boşsa qazan səs çıxarar,

Nə varımdır ki, mənim qəmli nidadan başqa?

Nə xanım xandı mənimçün, nə də şah şahlıq edir,

Xəbər almaz məni heç kimsə gədadan başqa.

Nə gözündən tökərək yaş axıdırsan, ey Oğuz!

Bəndəyə kimsə gərəkməz ki, Xudadan başqa.

***
Gözəlin eşqi haçan hansısa bir cana düşür,

Ruh çıxır sanki bədəndən, qara zindana düşür.

Qanlı görsən gözü heyrətlənərək çaşma buna

Gördüyündən dolayı yarını göz qana düşür.

Ey könül, aşiqə lağ etmə, “tüfeyli” demə ki,

Atdığın daş, biləsən, bizdəki bostana düşür.

Kim ki ar etsə çəkilmir adı, kim zar eləyir

Şanı dil-dil dolaşır, şöhrəti dastana düşür.

Məgər ah-nalə təmizlər imiş insan ürəyin

Qəlbisaflar o səbəbdəndi ki, əfqana düşür?!

Sankı xırmandı könül, ah da küləkdir, nitəkim,

Yelə versən toz uçur, buğdasa xırmana düşür.

Sevgi tiryəkdi, çalış gen gəzəsən ondan, Oğuz

Kim dadır sanki onu nəşəyə, dərmana düşür.

***
Yox sənin tək görərək ulduzu əsmər gecənin,

Qara çarşabla fələk üstünü örtər gecənin.

Dayanır Gün belə qarşında sənin axşamadək,

Ən böyük nurusan istər səhər, istər gecənin.

Qibtədən köksünə gör bir nə qədər od ələnib,

Sankı ulduzlar olub bağrına neştər gecənin.

O səbəbdən sən olan yerdə yarımcan olub Ay,

Şöhrətin fərsiz oğultək yerə sürtər gəcənin.

Qara zülfün sevinib yellənir əsdikçə külək,

Elə bir inci var ovcunda ki, yox hər gecənin.

Bu qədər nazlı gözəl vardısa dünyada əgər,

Necə vəsf etmədəsən hüsnünü, Heydər, gecənin?

***
Kim görər halımı söylər: “bu ki divanə imiş”,

Dadmayan eşqi nə anlar, oda yanmaq nə imiş.

Bütün aləm yaranıb sevginin üstündə məgər,

Şam imiş sən demə Gün, Yer üzü pərvanə imiş.

Mənə heç söyləmə: “qəmdən ürəyin kül olacaq!”

Neylərəm qəlbi ki, öz eşqinə biganə imiş?!

Eşqə biganə könül zahirən abad görünər,

Görünən çöl üzüdür, iç üzü viranə imiş.

Eşidilməzdisə çırpıntısı, Heydər, ürəyin,

Yaşamaq söhbəti baş aldadan əfsanə imiş.

***
Vicdansız olandan əsil insan ola bilməz,

Təhkimçi təfəkkürdəsə vicdan ola bilməz.

Fironluğa düşmən kəsilib dinimz İslam,

Qulluq ona bir təlimi – Quran ola bilməz.

Dindar gərək Allaha itaət edə ancaq,

Zalımlara baş əysə müsəlman ola bilməz.

İstərsə min il qılsa namaz, qəlbi arınmaz.

Pakdırsa ürək, bütlərə meydan ola bilməz.

Zülm ilə savaş alnımızın üstə yazılmış,

Qulluq, köləlik əsla imandan ola bilməz.

El haqqını qəsb etmişə hakim demə, Heydər!

Tac qoysa da, mömünlərə sultan ola bilməz.

***
Seytandı ki, pak qəlblərə hər gün nüfuz eylər,

Məndən sənə, səndən mənə qiybətlə söz eylər.

Aşiq ürəyindən kababın eşqinə düşmüş,

Ondandı fələk qəlbi kabab, dərdi köz eylər.

Faş eyləyən iblislərə dərdin, aqil olmaz,

Bədbəxt həm özün, həm də ki, eşqin ucuz eylər.

Qorxum budu- ah çəksəm, alar hər yanı tufan,

Adətdi ki, rüzgar qopar, ətrafı toz eylər.

Nuh görsə, çaşar gözdəki tufanımı, hərgah,

Gəl gör ki, bu tufanı badam boyda göz eylər.

Heydər, gözəlin nazını çək, etmə şikayət,

Haqq sahibidir çün, nə naz eylərsə, düz eylər.

*** 

Eşqin nə demək olduğunu can başa düşdü,

Ağlım  gedib əldən, ürəyim atəşə düşdü.

Bilməm, nə günah eyləmişəm mən bu cahanda?

Puç oldu həyat, sanki ömür qarğışa düşdü.

Sevmək yaşı adətdi ki, ömrün yazı olmuş,

Mən yellərə verdim yazı, sevmək qışa düşdü.

Üç kəlməlik bir fikri demək illəri aldı,

Məcbur dedim, ətrafa yaman qarqaşa düşdü.

Hər kəs  mənə – “yaş keçdi”- deyib eylədi rişxənd,

Bir bəxtə baxın, sevgi də bivaxt yaşa düşdü.

Eşq badəsi qaldırdı əlim, içdiyim anda

Badəm sürüşüb titrəyən əldən, daşa düşdü.

Heydər, ayıq insanlar əzabdan qaça bilməz.

Haqq bölgüsüdür, dadlı ömür əyyaşa düşdü.

***
Könlüm qoca dünyada nə dövlət, nə var istər,

Nazıyla ürək dağlayacaq bir nigar istər.

Baxdıqca onun hüsnünə olsun ürəyim qan,

Bülbül, nitəkim, qan axıdan güllü xar istər.

Duyduqca mənim fikrimi qəşş eyləmə, cahil

Nadanlar əzab çəkməyərək müftə bar istər.

Zəhmət verər ancaq yediyin loxmaya ləzzət,

Eşqin təridir, çəkməli naz, kim ki, yar istər.

Aşiq deyil əmlakçıdı, yarın sanar əmlak,

Hər kim ki, qovuşmaq diləyin tez bazar istər.

Ondandı ki, el, aşiqi dərk eyləyə bilməz,

Hər kəs səfa istər, fəqət aşiq azar istər.

Sənlik deyil eşq, eşqə könül bağlama, Heydər,

Bir yükdü ki, altında dayanmaq vüqar istər.

***
Zülm ilə bütün varlığımlız dərbədər oldu,

Çox fürsəti əldən yelə verdik, hədər oldu.

Yadlar çıxarıb keyf, edər işrət varımızla,

Əfsus ki, bizim xalqa çatan qəm, kədər oldu.

Kim istədi adil düzən, özgürlüyə çatdı,

Azadlığı qəlbindəki istək qədər oldu.

Hər kim ki, ədalət dilədi dünyada şahdan,

Bədbəxtə ədalət aramaq bir qədər oldu.

Öz canını kim tutdusa üstün şərəfindən,

Bizlər kimi, dostum, o da fəryad edər oldu.

Heydər, bəşər övladına sərvətsə cavanlıq,

Məfkurəmizin uğruna qurban gedər oldu.

***
Sən əzizsən mənə bil, cümlə gözəldən, gözəlim.

Sənə aşiqdi könül çünkü əzəldən, gözəlim.

Sanki Allah yaradıb ayla bulud mənzərəsi,

Sifətin üstə vurub süs qara teldən, gözəlim.

Məni kim görsə bu əhvalla sanar badəpərəst,

Elə məst olmuşam, ağlım gedib əldən, gözəlim.

Səni qirmışsam əgər əfv elə çaşqınlığıma

Aşiq olmaz ki, mükəlləf hər əməldən, gözəlim.

Nəfəs aldıqca səsim ismini ətrafa yayar,

Eyləyib ar, özümü gizlərəm eldən, gözəlim.

Heydər istər dolanıb başına səyyarə kimi,

Gecə-gündüz oxusun şerü-qəzəldən, gözəlim.

***
İnsanlıq ölən yerdə ədalət gedər əldən.

İnsan itirər saflığın, izzət gedər əldən.

Baş örtüsü başqanlara baş dərdi olarsa,

Baş gündəm önəmsizləşər, ismət gedər əldən.

Bir dövləti içdən gəmirən sürfədi rüşvət.

Millət oyanar onda ki, dövlət gedər əldən.

Eyş-işrətin uğrunda həlak eyləmə nəfsin,

Kürsün gedər, öyrəşdiyin işrət gedər əldən,

Bir başqasının zövqü üçün xalqını satma,

Əfv etməsə millət səni, cənnət gedər əldən.

Zülm üstə imarət, dəyənəkdən dirək olmaz.

Sürətli külək əssə, imarət gedər əldən.

İnsan bütün ehkamların üstündədi, Heydər!

Taxt üstünə qan damsa əsalət gedər əldən.

***
Şah oğlu elin dərdini əsla bilə bilməz,

Hardan biləcək, çünkü nədir qəm, çilə, bilməz.

Öz mülkü bilib dövləti hərraca qoyanlar

Aylıqla nə girməz, nə girər zənbilə, bilməz.

Yardım diləyib gözləmə, göz yaşını silsin,

Əl neftə batıbdırsa, dədəm, göz silə bilməz.

Bilməz  ki, məmur sübh çağı neyçün bığı yağlar,

Ac görsənərək dərsə müəllim gələ bilməz.

Durmuş qapı ağzında tərəddüddədir işsiz,

Məzlum necə girsin əliboş mənzilə, bilməz.

Sən qismətə bir bax, yaşamaqdan bahadır yas,

Xalqın yaşamaq haqqını boş ver, ölə bilməz.

Millət ki yatar, ölkəsi viran olar ancaq,

Vallahi, nə gözlər onu, şeytan belə bilməz.

Hər kəlmə başım göz yaşı olmuşsa, səbəb var,

Bir ölkədəyəm, burda münəvvər gülə bilməz.

Dözməkdədir el dərdlərə neyçün, demə, Heydər!

Qəlbində yara istidir, ondan hələ bilməz.

***
(Allah ustad Şəhriyara rəhmət eyləsin)

Könlüm, boşuna gəzmə, bu küllükdə gül olmaz,

Var olsa ədalət, bu qədər zir-zibil olmaz.

Qanun sözü başlar, əzizim,  “qan” ilə  ancaq,

Qanuni olan yerdə hüquqlar zəlil olmaz.

Qəssablar olublarsa əgər hakimi-mütləq,

Qəssabxana mülkündə vəkillər vəkil olmaz.

Hakim əgər almışsa  vəkalətləri əldən,

Bir məhkəmə bundan daha artıq rəzil olmaz.

Bir ismi vəkildir, bunu bil, Xaliqi- Haqqın,

Haqq isminə xor baxma, Məhəmməd kəfil olmaz.

Hər kim ki, qaçar millətinin səs hüququndan,

Şah bəlkə olar, şahlığı əsla əsil olmaz.

Heydər, mənə öz nitqinə diqqət elə derlər,

Etsəm əməl, azğımdakı ətdən də dil olmaz.

***
Zalımın zülm ilə şeytana papış hörməyi var.

Tanrınınsa yaranışdan ötə öngörməyi var.

Kim ki, xalqın sınayar səbrini, xalqın da onun

Boğazından yapışıb, yerlə süründürməyi var.

Fələyin çərxinə heç bir vədə bel bağlama ki,

Hər zaman gərdişi tam tərsinə döndərməyi var.

Fikir özgürlüyü  karvanına  neylər dəyənək?

İtlərin boş yerə baş ağrıdaraq hürməyi var.

Hey ölümdən danışıb beynimi çox yorma, könül!

Hər bəşər övladının bir cür ömür sürməyi var.

Məhbəsin çox acıdır loxması, qardaş, bilirəm,

Qul tək ömrünsə ölümdən də betər dürməyi var.

Bu yolun verdiyi – nemətdir, əzab olsa belə,

Qənimət bil,  gözə təp, yaxşı - yaman hər nəyi var.

Yanıb atəşlərə məşəl kimi saç, aləmə nur,

Qoy, desin cümlə-cahan - “Heydər Oğuz örnəyi var”.

***
Tutuşub odlara hər gün deyirəm: can, Vətənim!

Yada cənnət olan, ancaq bizə zindan Vətənim.

Varlığım tək quru can mən ilə Allah arası

Neylərəm, mən onu sənsiz, sənə qurban, Vətənim?!

Mən sənin qanlı tənin üstə ötən bülbülünəm,

Susmaram, olsa vücudum qana qəltan, Vətənim!

Can verir zalıma məzlum əyərək zülmə boyun,

Qurtuluş çarəsidir eyləmək üsyan, Vətənim!

Yoxdu əynimdə kəfən, amma gəzən bir ölüyəm,

Qalmayıb zərrə qədər canda həyəcan, Vətənim!

Tapdayır yurdumu düşmən bizə lağ eyləyərək,

Başçımız uydurur ancaq yeni dastan, Vətənim!

Heydərəm, dözməyərək dərdimə dağlar əriyər,

Bilmirəm, tab gətirir, bəs, necə insan, Vətənim?!

***
Gözlərim gördü cəmalın, yenə qan oldu könül,

Ürəyim parçalandı, dərdə məkan oldu könül.

Tökdü göz duzlu suyun cıbrığı çıxmış ciyərə,

Ciyərim öylə kabab oldu, yalan oldu könül.

Mən dedim gizli tutam eşqimi, tökdün yaşımı,

Gözlərim qanla adın yazdı, əyan oldu könül.

Tale uğrunda fələklərlə qumar oynayıram,

Bu ədalətsiz oyunlarda tavan oldu könül.

Tüstülər çıxdı başımdan sanıb atəşgədəyəm,

Mənə məlun dedilər, qəhrə nişan oldu könül.

Qəhrini çəkməyə insanda məharət gərəkir,

Hanı Heydərdə məharət ki, xəzan oldu könül.

*** 

Elə bihuş eləmiş bir dodağı püstə məni,

Kim görər, ah çəkirəm, zənn eləyər xəstə məni.

Əcəl insaflıdır ondan tez alar canı, fəqət

Gecə-gündüz deməz o, öldürər ahəstə məni.

Sormayın siz mənə, neyçin belə yalnız gəzirəm,

Atdı dost, atdı qohum bir gözəlin üstə məni.

O qədər açdım ağız sonda qabar bağladı dil,

Çox çalışdım "gəl atamdan- demədi- istə məni".

Oğuzam, hüsnünü gördükdə onun lal olalı,

Bənzədir kim ki görür heykələ, ya büstə məni.
***
Ay nur saçacaq, hər nə qədər Gün yanacaqdır.

Zülfün töküb ətrafına hər gün yanacaqdır.

Gündən aralı düşdüyü hicran gecəsində

Zahirdə sönük, içdəsə gərgin yanacaqdır.

“Könlüm niyə şiddətlə yanar?” - söyləmə, dostum!

Hər kim ki olar həsrətə sürgün, yanacaqdır!

Bir qismətə Haqdan külə dönmək yazılıbsa,

Hazırda əgər yanmasa, bir gün yanacaqdır.

Qəlbin yanacaq maddəsi qəm duyğusudursa,

Adətdir, ürək olsa tədirgin yanacaqdır.

Yar köksü sevən gəlbə vətəndir, gözəl afət

Yurdundan olar kim ki, didərgin yanacaqdır.

“Çirkin” – demə sən Heydərə məhşər gecəsində,

Çirkin yanacaqsa, sözü çirkin yanacaqdır.

***
Mənə dersən ki, üzümdən o yana çək gözünü,

Göz bəyəm dilmi qanır, sözlə düzəltsin özünü?

Kim ki, vurğundu sənin sevginə zatən kor olur,

Qaragünlü itirir həm gecə, həm gündüzünü.

Hara baxsam da gözüm hüsnünü görməkdə, gözəl

Baxmasam, gizlədəcəksənmi sanırsan üzünü?

Qurudub nitqimi eşqin, nə hərarətli imiş?

Nə özün əldə tutar dil, nə də söylər düzünü.

Heydəri düzdə qoyub düzlüyü bundan dolayı,

Dili ürküb, deyə bilmir sənə qəlbin sözünü.

***
Sənə qurban edərəm canımı min səylə, anam?

Neyləyim, könlün açılsın, hələ bir söylə, anam?

Vətənin eşqini mən könlümə məskən edəli,

Sənə ilgim azalıb oğlunu əfv eylə, anam.

Cənnətim tapdağın altında mənim, tapdalanar

Mənə incik nəzər eylərsən əgər böylə, anam.

Göy üzündən biləsən, başlara küllər ələnir,

Bilməyirsən niyə mən əlləşirəm göylə, anam?!

“Sus!”- deyirsən mənə, susmaq elə ölmək kimidir,

Bəşər övladı yaşar çevrədə səs-küylə, anam.

Başın əyməklə deyirsən ki, azalmaz şərəfin,

Yaşadım indiyədək mən də təvazöylə, anam.

Oğuzun gərci əyik, ancaq əyilməzdi başı,

Yaşamaq ruhuma ziddir kiçik ürküylə, anam.

***
Mənə ondan qalan ancaq ağı, fəryad səsidir.

Mən onun xəstəsiyəm, yar da əzab xəstəsidir.

Onu bir heçliyə qıymır, ata bilmir ürəyim,

Diləyim əldə solan gül və çiçək dəstəsidir.

Bil ki, gündüz-gecə saat kimi nəbzimdə vuran

Qan deyil, eşqə düşən qanlı ürək bəstəsidir.

Aşiqin sevgidə xoşbəxti, firavan olanı

Görüş üstündəki yox, bəlkə də can üstəsidir.

Səbr edib şükrünü əskik eləmə, Heydər Oğuz,

Çilə Haqdansa əgər, bir kölənin rütbəsidir.

***
Vurulandan sənə qəlbim o səbəbdən sözə baxmır,

Sevgidən kim ki, düşüb düzlərə, yanlış-düzə baxmır.

Sevginin rəmzi olan bülbül ötər təkcə səhərlər,

Aşiqin könlüsə axşam tanımır, gündüzə baxmır.

Mələyim gözdən uzaq gəzsə, könül, bircə səbəb var -

Səbəb, əlbət iki göz adətidir, göz gözə baxmır.

Mənə derlər ki, bu yaşda belə yardan danışırsan,

Yaşamaq xilqəti qırx-əlliyə baxmır, yüzə baxmır.

“Niyə baxmır mənə qənşər”- deyərək qəm yemə artıq,

Kim ki, üzdən baxır aləmlərə, Heydər, üzə baxmır.

***
Hamı əlbəttə ki, dünyada gözəl yar diləyir,

Kiminin kimsəsi yoxdur, kiminin var, diləyir.

Kiminin bağrı yanıb sevgisinin atəşinə,

Bu səbəbdən də ürək yanğısına qar diləyir

Kiminin son anıdır, söhbət üçün dilli ağız,

Kimisi sadəcə sirdaş, kimi simsar diləyir.

Biri öz daxmasını saxlayacaq güclü dirək,

Biri həm sevgili, həm iş yeri, həm var diləyir.

Hərə bir cür gözəl istərsə də, Heydər, bunu bil!

Hamı ancaq gözü görməz, qulağı kar diləyir.

***
Şair dediyin kəs odur, öz həddini bilsin,

Öz həddini, söz həddini, sərhəddini bilsin.

Yalnızca gözəl hüsnə qəzəl söyləməsin o,

Öz xalqının, öz ölkəsinin dərdini bilsin.

Öz keçmişinə dil uzadıb söz deyə bilməz,

Şair, gərək əcdad tanısın, cəddini bilsin.

Hər bir obadan hər nəsə almazsa da olmaz,

Hər nəsnədən əvvəlsə gərək kəndini bilsin.

Öz doğma dilin xor görən el şairi olmaz

Farsın, ərəbin lap da ki, hər bəndini bilsin.

Yarın telinin üstə qonan toz arayınca,

Dərdlər niyə bükmüş elinin qəddini, bilsin.

“Hər nəsnədə bir qulp arayırsan - demə, - Heydər”

Qulp qoymalı şair, gərək öz fəndini bilsin.

***
Qəmdən -demirəm, bəlkə də Məcnun yata bilməz.

Mən gəldiyim uc nöqtəyə, ancaq çata bilməz.

Sevda dediyin öylə böyük duyğudu, dostum!

Kim düşsə onun cənginə, kəndin tuta bilməz.

Çox bəndəni gördüm, azacıq eşqi dadınca

“Canan”- deyər ancaq, ana bilməz, ata bilməz.

Cahildi, sevən gəncə deyən:  “sevgini tulla!”

Hətta özü istərsə, könüldən ata bilməz.

Cənnət verəsən, yarı çıxarsın deyə yaddan,

Aşiqsə əgər, cənnətə eşqin sata bilməz.

Fərhad belə olmuş ona qul, dağları dəlmiş,

Rüstəm dirilib gəlsə məzardan, bata bilməz.

Çox durma yaxın sən ona. Heydər, anan ağlar!

İnsaf tanımaz duyğu odur, şər- xəta bilməz.

***
Sanmışdı könül, sən ona məlhəm olacaqsan,

Bilməzdi fəqət; qüssə, kədər, qəm olacaqsan.

Gördüm gözəlim, hüsnünü könlüm oda düşdü,

Hər kəs dedi: “Məcnun ilə həmdəm olacaqsan”.

Çox fərqli tanırdım səni, ancaq biləməzdim,

Heyhat, bu qədər özgə bir aləm olacaqsan.

Verdim sənə mən qəlbi əmanət - deyə, qalsın,

Zənn etməz idim, candakı matəm olacaqsan.

Eşq aləmi Leyla ilə zinhara gəlibdir,

Bir xeyrin odur, sən yeni gündəm olacaqsan.

Kim gördü məni, söylədi: “Heydər bu gedişlə

Dindən çıxaraq bir dəli, sərsəm olacaqsan”.

***
Hədəfə dəysə əgər güllə, səsindən bilinir,

Şahın adilliyi ah-nalə səsindən bilinir.

Atalar yaxşı deyib: əyri kəsər doğru sözü

Kim yalandan bağırar, dinlə, səsindən bilinir.

Nitəkim, boş qazan ətrafa yayar naləsini

Dili beynindən iri kəllə səsindən bilinir.

Derlər arsız adına kim ki, ölür şillə üçün,

Yeri üzdə qızaran şillə səsindən bilinir.

Nə gərək vardır, Oğuz, söhbəti çox xırdalayaq,

Hər şeyin bir səsi var, cümlə səsindən bilinir.

***
Tora bir halda ki, saldın bu təbəssümlə məni,

Ey gözəl, bol elə öz lütfünü, tilsimlə məni.

Nə bilim, nəymiş adım, hüsnünə məftun olalı,

Salmayıbsan elə bir çıxmaza him-cimlə məni.

Səhv edirlər ki, tuturlar məni Məcnuna Qiyas,

Dəli əskikdi ki, el bir tuta gör, kimlə məni?

Elə xoş söz danışırsan, oluram məsti-xumar,

Qapdırır cəzbənə nitqindəki hər cümlə məni.

Bilirəm, çox iriyəm, qəlbinə sığmaz biriyəm.

Ələ al gubbanı döy, könlünə pərcimlə məni.

Neylərəm mən yaşamı, gəlsin əcəl, getsin Oğuz

Yada salmırsa gözəl, gün nədi, mövsümlə məni.

***
Ələ salmaqdı bizi -”bizdə hüzur vardı”- demək,

“Zülm olan ölkədə bir milli qürur vardı“- demək,

Zərrə miqdarda qürur olsa buna dözməz idi,

Gözü üstündə onun ya da ki tor vardı, demək.

Desəm əlbəttə, bizim ölkənin özgürlüyü var,

Yeridir, “səndə nə vicdan, nə şüur vardı” demək.

Bütün aləm verir öz canını azadlıq üçün,

Bu ömürdənsə bu ölməkdə onur vardı, demək.

Zülm əlindən ki, bir el Mehdiyə dikmiş gözünü,

Yanlış artıq “oyanış vardı, zühur vardı”- demək.

Hansı millət ki, əzildikçə a Heydər, qul olar

Onu şah əzməsə ağlında qüsur vardı demək.

***
Rüşvət ilə bir ölkə çıraqban ola bilməz,

Tox bəlkə olar, gəl ki, firavan ola bilməz.

Hər səltənətin axrı bu qəflət ilə başlar,

Sağsan deyə, mülkün demə viran ola bilməz.

Öz zülmünə son nöqtəni qoy, yaz yeni tarix-

Bundan böyük insan üçün ad-san ola bilməz.

Hər kim ki, baxar xalqına barmaq arasından,

Neylərsə, elin könlünə sultan ola bilməz.

Ad-san üçün insanlığı atsan da nə fayda?

İnsanlıq adından uca bir şan ola bilməz.

Vicdanını kim satsa quru şöhrətə, Heydər!

Şöhrətli olar, şah olar, insan ola bilməz.

***
Səbr eylə, könül, gözlədiyin gün gələr əlbət,

Gerçək gülən əvvəl deyil, ən son gülər, əlbət.

Ümmanda qopan fırtınalar sahili vursa,

Qumdan düzələn mülkü kökündən silər, əlbət.

Dəm vurma qiyamət yaşamından mənə, zalim!

Əslində qiyamət nədir?- Allah bilər, əlbət.

Hər kim ki, hesabda yanılar, ağlar əzabdan,

Haqq sahibi səndən də hesabat dilər, əlbət.

Tapşırsa, çoban bir sürünün halını qurda,

Bir gün quzudan fərqi seçilməz, mələr, əlbət.

Hər kim külə döndərdisə ətrafını, bilsin

Əsdikçə küləklər başına kül ələr, əlbət.

Heydər, ümidin kəsmə doğan Haqq günəşindən

Dan nuru qaranlıqları ox tək dələr əlbət.

***
Görməzsə gözüm hüsnünu, hədyan deyəcəkdim,

Əfsanə bilib, Leyliyə böhtan deyəcəkdim.

Eşq adlı bütün söylənən əsrara “fırıldaq”,

Məcnuna “fırıldaqçı bir insan”- deyəcəkdim.

Öz xəttini Xaliq hələ xətm eyləməsəydi,

“Cöhrəndi yəqin növbəti Quran.”- deyəcəkdim.

“Yox, sərvəti qurban demək asan”- deməsəydin,

“Qurban sənə dünyadakı hər yan!”- deyəcəkdim.

Cənnət dediyin huri – mələk yurdusa hərgah,

“Cənnətmi görən baxdığın eyvan?”- deyəcəkdim.

Qorxdum, sənə - “qatil”- deyələr, tez geri döndüm,

“Yar uğruna öz canımı qurban”- deyəcəkdim.

Loğmanlar “unut” – söylədi, ar eyləməsəydim,

“Dərdin özüdür Heydərə dərman.”- deyəcəkdim.
***
İblisin felinə hər kim uyaraq qulluq edər,

Ataraq odlara öz ruhunu biryolluq edər.

Gözün acdırsa, nə fayda ki, qarın tox olacaq,

Gözü ac, qarnısa tox, şah belə yoxsulluq edər.

Neyləyirsən bu qədər dövləti, zalım balası

Üyüdüb neməti mədən ki, ayaqyolluq edər?

Qoyma bitsin hələ varkən bu samanlıqda saman,

Hər zaman sanma fələk bəxtə gülər, bolluq edər.

Yaxşı şah hər quruşun gündə hesabın soruşar,

Xalqının mülkünə əslində qaravulluq edər.

Buna, Heydər, necə dövlət deyilir, anlamıram,

Kim qan ağlar, kimi qan içmədə məşğulluq edər.

***
Torpağın üstünə çəkdikçə tumar yaz küləyi,

Gələrək şövqə bütün yer üzü çatlar çicəyi.

Oxuyur şır-şır axan çay da bahar nəğməsini

Bükülür çünkü qışın dondurucu sərt biləyi.

At çapıb zirvəyə yel göydə buludla yarışır,

Hərdən öpdükçə otu yırğalanır dağ ətəyi.

Qarın altında yatan kol yuxusundan oyanır,

Atır üstündəki ağ yorğanı, yastıq, döşəyi.

Darayıb zülfünü göy güzgüyə baxmaqla Günəş,

Aya xoş görsənə bilməkdi onun tək diləyi.

Hər tumurcuq ana qoynunda yatan bir baladır,

Gözləyir, vaxtı yetişsin ki, açılsın bələyi.

Heydər, ölkəm bu bahar bir doğuşa hamilədir,

Qara qış tək qara zülmün də ələnmiş ələyi.

***
Yurdum, danışaq gəl, azacıq biz yenə səndən,

Bir xatirə qalsın sənə məndən, mənə səndən.

Aldanma, yalandır desə övladların: “əsla

Üstün ola bilməz bizə heç kimsənə səndən”.

Bizdik sənə “namus”, pula “əl çirki” deyənlər.

“Əl çirkini” hər an çəkərik biz önə səndən.

Boş sözdü, desək – uğruna candan keçərik biz,

Bir axça kifayət eləyər üz dönə səndən.

Bir kimsə görüncə kəsərik söhbəti dərhal,

Yalnız deyərik yaxşı kəlam kölgənə səndən.

Heyrət ki, düşüb ayrı ürəklər çənələrdən -

Qəlb etmədədir söhbəti şahdan, çənə səndən.

Heydər deyər: əfv eylə mənim cəhlimi, yurdum,

Arsız kimi söhbət açıram mən sənə səndən.

***
Görməsən hörmətimi zərrə qədər bizdə mənim,

Sanma qalmaz harayımdan kiçicik iz də mənim.

İtidir sürəti səsdən kiçicik ömrümüzün,

Gedərəm, el eşidər şerimi hər düzdə mənim.

Duymasam mən yenə, oğlum, duyacaqsan onu bil,

Sözümü, söhbətimi Gəncədə, Təbrizdə mənim.

Kiminin indi çıxarmış, kiminin sonra səsi,

Bəlkə ismim duyular hansısa bir sözdə mənim?

Gün gələr sən də görərsən, haradan bəlli, Oğuz,

Rəsmimi əldə çıraq söz arayan gözdə mənim?

Türkçe şiirler ve atışmalar
Hayat bir güzelin yüzüymüş meger?

Hayat bir güzelin yüzüymüş meger,

Onsuz yaşamağa yok heves, gardaş!

Dutsaklık sevdanın özüymüş meger,

Sevene bu dünya bir kafes, gardaş!

Bilemem, ben ona “canan mı”- desem?

Yoksa ki, “canımı alan mı”- desem?

“Can alan”-demesem, yalan mı desem?

Bende ne can kaldı, ne nefes, gardaş!

Hasretten kalbinde kopsa fırtına,

Ne küs kaderinden, ne yarı kına.

Esirin kaderi doymaktır cana,

Boş yere ne kükre, ne de es, gardaş!

Çıkınca karşına dilin de  kurur,

Ayağın da kurur, elin de kurur,

Cansız kemerin de belinde kurur

İstersen bin kere yolun kes, gardaş!

Kınasın, kınarsa kim ki, Heyderi,

Deyecem sözümü geldikçe yeri.

Her kes bir güzelin olmuş esiri,

Göksüne döğmesin hiç bir kes, gardaş!

Bu sevda mı, yoksa tuzak?

Susuyorum, diyorsun ki,

Bülbül güle böyle gelmez.

Ne konuşsam, zaten, gülüm

Kalbe gelen, dile gelmez.

Aşka düştüm külüm çıktı,

Diri düştüm, ölüm çıktı,

Odum dilim-dilim çıktı,

Kül cesedim ele gelmez.

Bu sevda mı, yoksa tuzak?

Kalmışım şimdi yalguzak.

Bülbül gezer benden uzak -

Güle gelen, küle gelmez.

Şaştım feleğin işine,

Anlaşılmaz gerdişine.

Güzelinin görüşüne

Aşık güle-güle gelmez.

Düşünürüm gündüz-gece-

Haydar, kalbin açsin nice?

Desem eğer hece-hece,

Noktaya, virgüle gelmez.

Yalguzak-Azericede yalnız kurt. Hem de yalnız başına anlamına gelir.

Sussam mənə deyirsən ki,

Bülbül gülə belə gəlməz.

Nə danışım mən, nə, gülüm?!

Qəlbə gələn dilə gəlməz.

Eşqə düşdüm, külüm çıxdı,

Dirim düşdü, ölüm çıxdı,

Odum dilim-dilim çıxdı,

Kül cəsədim ələ gəlməz.

Bu sevdamı, yoxsa tuzaq?

Qalmışam indi yalquzaq.

Bülbül gəzər məndən uzaq -

Gülə gələn, külə gəlməz.

Çaşdım fələyin işinə,

Anlaşılmaz gərdişinə.

Gözəlinin görüşünə

Aşiq gülə-gülə gəlməz.

Düşünürəm gündüz-gecə

Heydər, qəlbi açım necə?

Desəm əgər heca-heca,

Nöqtəyə, vergülə gəlməz.

Ustad

Türkiyeli arkadaşım Murad-i Batin beye 

Sizde hayat nasıl geçer bu sene?

Bizde teslim olmuş borana, ustad!

Doğa bürünerek beyaz kefene,

Ölmüş ki, yeniden yarana, ustad!

Duydum ki, sizde de sismiş, dumanmış.

Yolların tipiden hali yamanmış,

Dostlar beni özler hayli zamanmış,

Benden selam söyle sorana, ustad!

Yıllardır, o yurda gele bilmirem,

Ne zaman gelirim, hele, bilmirem.

Kim ölmüş, kim kalmış, bile bilmirem

Gönül evim olmuş virane, ustad!

Bilirem, yurt aşkı seni de yakmış,

Ateşle baş-başa sanki bırakmış.

Yaralı gönlünden ne kanlar akmış

Keşke melhem olsam yarana, ustad!

Derdin ya, neler ki, seni üzüyor,

Aynı rüzgar şimdi burda esiyor.

Türban açtırıyor, sakal kesiyor,

Kimler ki, el basmış Kurana, ustad!

Yansam da derdimden -“Vatan” –söylerem.

Gurbet derman olsa, derdi yeğlerem.

Mal nedir, canımı kurban eylerem

Benim bu yaramı sarana, ustad!

Petrol ülkesinde bu kış akşamı

Ev vardır, ışık yok, yakıyor şamı.

Zalimin bu zulmü gider boşa mı?

Nasıl Allah olur yar ona, ustad!

Nerde kanser görse bu son aralar,

Akışır yardıma bizim paralar.

Haydar der, bizimse burnu yaralar

Hekime giderler İrana, ustad!

Sanıyor

Murad-i Batine 2-ci mektup

İnsanlığı bazi insan

İnsanlığa yük sanıyor.

Kendisini kıllı tavşan,

Gayrısını tüğ sanıyor.

Çıksa da bizim yörükten,

Ayıramaz tüğü tüğten.

Kendisini asil kökten,

Bizise yörük sanıyor.

Saygı duymaz bölgesine,

Bölgesinin bilgesine.

Akşam bakıp gölgesine

Özünü büyük sanıyor.

Kulağına takmış küpe,

Söz söylesen biner küpe.

Rap söylüyor köpe-köpe,

Türküyü bitik sanıyor.

Bulunmazdır sanki eşi,

Tanımaz dostu-kardeşi.

Nitekim, körler Güneşi

Görmüyor, sönük sanıyor.

Türkçeni bir ar biliyor,

Ancak kahve, bar biliyor,

Sazı da gitar biliyor,

Surusa düdük sanıyor.

Gezer Türk-İslam elini,

Bilmez bu elin dilini.

Uzatmış sırta telini,

Bakanlar örük sanıyor.

Haydar der ki, ey Murad-i!

Bunlar mıdır Türk evladı?

Bu nasıl abır-heyadı?

Bir de özün Türk sanıyor.

          Doğurur

Sanmayın ki, siz, analar

Çocuğu yalnız doğurur.

Analar bir doğuranda

Babalar dokuz doğurur.

 Ağrısından bağıranda,

"Allah"-deyib çağıranda,

Her kes çocuk doğuranda

Sanar ki, yıldız doğurur.

Var iyisi, var alası,

Vardır hem de baş belası.

Kimisi adam balası,

Kimisi domuz doğurur.

Ana var aslan bekliyor,

Ana var sultan bekliyor,

Kimler ki, oğlan bekliyior,

Doğuranda kız doğurur.

Her kes ufak heykelini

Öz cildinde bir kelini,

Ev gelini ev gelini,

Arsızı arsız doğurur

Haydar, her kes varisini,

Varisinin yarisini-

Ya koca, ya karısını,

Ya kayın, baldız doğurur.

Bize düşman oldu

Öz derdimiz azmış gibi,

Eller bize düşman oldu.

Ahımıza yandı bulbul,

Güller bize düşman oldu.

İçim sızlar odlanarak,

Yaş tökerim ben yanarak.

Göz yaşımı kıskanarak

Seller bize düşman oldu.

Yeller esti dağ yalından,

Müjde verdi yar elindem.

Çiçek derdim gül dalından

Dallar bize düşman oldu.

Bir yar sevdim düşdüm kana,

Azabından doydum cana.

Bir ah çektim yana-yana,

Yeller bize düşman oldu.

Olur muydu desem günah?

Kavuşturdu bizi Allah.

Kesildi tüm selam -sabah,

Dullar bize düşman oldu.

Mecnun gibi ömür sürüp

Yaşım etti çolde gurup.

Haydarı yar ile görüb

Çöller bize düşman oldu.

Gelsin

(Fatma Menteş Boylu arkadaşımın isteği üzerine katıldığım bir atışmada kendisince derlenmiştir)

Yok mu bu dünyada bir kadir bilen,

Ağlayan gözlerin yaşını silen?

Ya Rabbim, lütf eyle, canana gelen

Canana değil de, bu cana gelsin.

Ben aşık olalı o gonçe güle

Gönül bahçesini vermişim sele.

Yarın hasretiyle gelmişim dile,

Söyleyin zalime: “vicdana gelsin!”.

Beni terk edeli güzel sevgilim,

Buz gibi donmuştur ayağım, elim.

Çağırın Lokmanı, kurumuş dilim,

Çağırın, derdimi beyana gelsin.

Gidin haber verin Fatma bacıma,

O yürek dostuma, o baş tacıma.

Yetişsin kalbimde yanan acıma,

Abisi için bir dermana gelsin.
Ben bir güzel sevdim eli kınalı,

Onun aşkı ile yandım yanalı,

Nerde bir göl görsem üstü sunalı,

Az kalır, yüreğim isyana gelsin.

Haydarım, derdini bilseydim, keşke,

Bir kere doyunca gülseydim keşke,

Aşkın ateşinde ölseydim keşke,

Olmuşum nuruna pervane, gelsin..

             Hoş geldin

Su serptin hasretten yanan kalbime,

Hal-hatır sormağa, canım, hoş geldin.

Seni pir olarak sanan kalbime

Bir melhem sürmeğe canım, hoş geldin.

Beni sensizliğe terk eden andan

Eser kalmamıştı sanasın candan.

Ben nasıl geçerdim sen dek canandan

Vuslata ermeğe canım, hoş geldin.

Sensizlik hasreti aşkın güneşi,

Hasretindən almış kalbım ateşi.

Öyle bir ateş ki, bulunmaz eşi

Onu söndürmeğe canım, hoş geldin.

Gönül ne?- canımı iste, veririm,

En şirin anımı iste, veririm,

Yolunda kanımı iste, veririm,

Kurban oldürmeğe, canım, hoş geldin.

Kim der ki, en güzel hediyedir gül,

Solan güzelliği ne yapar gönül?

Yarın selamıdır en büyük ödül,

Bir selam vermeğe canım, hoş geldin.

Közüne yanmayan yürek dağının

Ne anlar sırrını böyle yanğının?

Yaşla suladığım gönül bağının

Barını dermeğe canım, hoş geldin.

Haydarım, hasretten yandıkça içim

Anladım sonunda sensiz bir hiçim.

Bende ne hal kaldı, ne ruh, ne cisim,

Naaşımı görmeğe, canım, hoş geldin.

Gibidir

Ben onun derdine düşdüm düşeli,

Hatrı yüreğimde kutsal gibidir.

Aşkın ateşinde biştim bişeli,

Gülüb sevinmeğim hayal gibidir

Bülbül neden öter? - dikenler bilir,

Kalbine dertleri ekenler bilir.

Aşk nedir? - çilesin çekenler bilir,

Onu dadmayana masal gibidir.

Sevdam açtı başa bin bir oyunu,

Her yerde gözlerim arıyor onu.

Ne olur, bilinmez hasretin sonu,

Cevabı olmayan sual gibidir.

Haktan başkasına gönlüm mü kandı,

Ondan mı acaba yüreğim yandı?

Haşa, Tanrı damı beni kıskandı?

Bu çile en çetin vebal gibidir.

Kimler ki, Mecnunu aşık sanarlar

Adına sanına onun kanarlar.

Ölünce seni de, Heyder, anarlar

Bu da yazılmamış kural gibidir.

Beri

Yüzünün nuruna aşik olmuşam,

Dünyada özümü bilenden beri.

Dertle boşalmışam, gamla dolmuşam

Aşkınla ağlayıb gülenden beri.

Beni bu hallere hasretin salmış,

Hüsnün ellerimden aklımı almış,

Boğaza ilişib üç kelme kalmış,

Bu hasret bağrımı delenden beri.

Düştüğüm bu durum hayli çetindi,

Senli de, sensiz de yaşanmaz indi.

Sen gittin, boş kalan yerin bilindi

Adını defterden silenden beri.

Bağrıma basılan közümsün benim,

Yollarda kayb olan izimsin benim,

Dünyaya kör bakan gözümsün benim,

Kalpte hayat aşkım ölenden beri.

Gül gibi kızarmış kanlı gözlerim,

Sanki gözümde gül, seni gözlerim.

Haydarım, kokunu yaman özlerim,

Yok aklım başıma gelenden beri.

Söhbet açmayın

Derdinden düşmüşüm yaman hallara,

Canımı alandan söhbet açmayın.

Aslının aşkıyla düşüb yollara

Yanıb kül olandan söhbet açmayın.

Bütün ışartılar ışık sayılmaz,

Her yanan yürek de aşık sayılmaz.

Desem Kerem kimdi, hiç şık sayılmaz,

Her kalbi nalandan söhbet aşmayın.

Kerem de istese ben gibi olmaz,

Benim dek sevdanın talibi olmaz.

Aşk meğer oyunmuş galibi olmaz?

Zaferi çalandan söhbet açmayın.

Ben düştüm düşeli yarin aşkına,

Göz yaşım dönüştü sele, taşkına.

Benim dek sevdası baştan aşkına

Dertlere salandan söhbet açmayın.

Bağrim dert elinden al kana döndü,

Çektiğim ah-nale hep bana döndü.

Aktı gözüm yaşı ummana döndü,

Deryaya dalandan söhbet açmayın.

Gülün tikeninden kaçarsa bülbül,

Ona layiq olmaz sevdiği o gül.

Ufak bir kelmeyle kırılsa gönül,

Sevgiden-filandan söhbet açmayın.

Kalbım kebab oldu aşkın dağında,

Biçare kalmışım dert oylağında.

Heyderem, mühabbet, sevgi bağında

Gül gibi solandan söhbet açmayın.

              Gönlüm

Sevgi artıq bana yasaklanmıştır,

Bu hissler yakışmaz yaşıma, gönlüm.

İlk aşkım kalbimde kaysaklanmıştır,

Amandır kaysağı kaşıma, gönlüm.

Bu hissin devranı bitmiştir artık,

Gencliğimle gora gitmiştir artık.

Beni bu duruma itmiştir artık,

Ne yüzle bakarım eşime, gönlüm?

Ben şimdi bildiğin adam değilim.

Pişmişim ateşte bir ham değilim.

Kadehin düşkünü Hayyam değilim

Seni de tutarım dişime, gönlüm.

Az benim kalbimde odu körükle,

Az beni günaha, suça sürükle.

Bu büyük duyğuyla, bu büyük yükle

Çok ağir gelirsin döşüme, gönlüm.

Beni benden alan tamahlarımı,

Geceye kattığım sabahlarımı,

Genclikte yaptığım günahlarımı,

Lütfen, hiç getirme, düşüme, gönlüm.

Ruhumu çekersin dara kalbimde

Çok derin açmışsın yara kalbimde.

Şeytan yuvasısın kara kalbimde

Ne böyle düşmüşsün peşime gönlüm?

İblisin kurduğu büyük hilesin,

Kendine bağlarsın Allah kölesin.

Kalbimden atacam seni, bilesin,

Kanim karışsa da yaşıma, gönlüm.

Elbette, bu duruş yürek istiyor,

Haydar da Allahtan kömek istiyor.

Lütfen, çocuklarım çörek istiyor,

Burak beni gidim işime, gönlüm.

Kurbanım olsun

Fakirim, mülküm yok canımdan başka

Canım, tellerine kurbanım olsun.

Başımı vererim bu büyük aşka,

Başım, yollarına kurbanım olsun.

O nurlu yüzünü, ey yüreği taş,

Görünce kalbimi bürüyor telaş.

Ağlama, sırtımda gezdirdiğim baş,

Akan sellerine kurbanım olsun.

Bayramdır, müminler kurban kesiyor

Hepsi mal kesiyor, hayvan kesiyor,

Beni şirin dilli canan kesiyor,

Kanım, dillerine kurbanım olsun.

Derviş tek gezsem de bütün cihanı,

Bulamam senin tek güzel cananı.

O siyah halların, canın dermanı,

Dünyam, hallarına kurbanım olsun.

Allahım, bitmez mi, çektiğim zulüm?

Ne nazlı kulunmuş bu güzel gülüm?

Aşkın rüzgarında savrulan külüm

Nazlı kullarına kurbanım olsun.

Gürbette geçen gün bin yıla değer,

Kim buna dayanır, kim boyun eğer.

Aşkın bahçesinde bülbülsem eğer

Nağmem, güllerine kurbanım olsun.

Ne var aşkı tadıb bilmekten güzel,

Eteğinde gözün silmekten güzel,

Yarın kollarında ölmekten güzel?

Ruhum kollarına kurbanım olsun.

Kırsan bitişir mi yüreğin camı?

Ömür sona yeter, olmaz devamı.

Aşksız keçen ömrün tümü, tamamı

Aşkın yıllarına kurbanım olsun.

Haydar der, yüreğim sözle doludur.

Gönul verdiyim yol, Hakkın yoludur.

Bir diğer Vatanım Anadoludur,

Şiirim illerine kurbanım olsun.

Arkadaş

Türkiye”li dostum Ümit Bilgin”e

Göz yaşıyla yetişmişik buluğa,

Yaşamışık dertle soluk-soluğa.

Ağlamasa, hatta masum çocuğa

Ana sütü verilmiyor, arkadaş.

Söz sormayın bana, kalbim gövrektir.

Deyemem ki, dertli başım ne çekti.

Bu patlamış- sofra değil, ürekti,

Her karşıya serilmiyor, arkadaş.

Araz çayı- ayrılığın öyküsü,

Şırıldayıp, okur hasret türküsü.

Şu dağıtmış Hudaferin köprüsü

Yüzyıllardır, örülmüyor, arkadaş.

Ha uğraşsak, ha çalışsak, ne fayda?

İnancım yok geçmiş günler kayıda.

Boşalmıştır kemanımın yayı da

Ha çekerem, gerilmiyor, arkadaş.

Bu milletin hakkı Corca giderse,

Rüşvetçıler kalkıb haca giderse,

Konşuları ele borca giderse,

Hakka böyle erilmiyor, arkadaş.

Çoktan geçmiş bu yoldan son akıncı,

Pas ataraq gömürleşmiş kılıncı.

Türk yurdunda türklüğüm baş kakıncı

Bu tür ömür sürülmüyor, arkadaş.

Facia

Adnan Karaman beye

Kaç zamandır, özlemişim kızmanı

Kız, ustadım, bazen kızmak gerekir.

Küfür kötü olsa bile yosmanı

Her görende küfür yazmak gerekir.

Kız, ustadım, bazen kızmak gerekir.

Adam var ki, görsen onun tavrını

Basamazsın asabini, sabrini.

Kokusu da yitsin diye kabrini

Kuyu gibi derin kazmak gerekir.

Kız ustadım, bazen kızmak gerekir.

Sen Karaman olamazsın, kızmasan,

Hercaiye bin bir küfür yazmasan.

Allah seni bağışlamaz bozmasan

Tevbeni de bazen bozmak gerekir,

Kız, ustadım, bazen kızmak gerekir.

Erkek vardır, kadın gibi endamı

Göze sokub, yoldan eder adamı.

Vallah azdır, böylesinin idamı,

Boğazını dipten yüzmek gerekir.

Kız ustadım, bazen kızmak gerekir.

Haydar der ki, kızmağında yarar var.

Kızmaz isen bunda büyük zarar var.

Her kimde ki ne haya var, ne ar var,

Ondan uzak yerde gezmek gerekir.

Kız ustadım, bazen kızmak gerekir.

21.09.2012

Hocam

Dostum Faruk Yaldız hocaya

Bir türlü anlamam bazi matlabı,

Lütfen, bu mevzuya sal nazar, hocam.

Söyle, müslimanın kutsal kitabı

Sorduğum konuda ne yazar, hocam?

Aklımı bir hayli zamandan beri

Bir sual kurcalar, gelmişken yeri,

Haktan başkasına kul olsa biri,

Bin kurban keserse ne yazar, hocam?

Kulu ayak altta çeğneyen, ezen,

Sonra da Mekkede, Kabede gezen,

“Kefaret ödedim” düşünür bazen

İmana sığar mı bu pazar, hocam?

Derlerse “müminin bir hoş ameli

Binlerce günahın olur bedeli”.

Kim duysa İslamın budur temeli,

Elbette, yolunu hep azar, hocam.

Mümin çekinmez ki, var fazla suçu?

Zann eder, silinir namazla suçu.

Bu kadar yapmacık garazla suçu

Amel defterinden kim pozar, hocam?

Bir fark kalmamışsa Nemrut çağından,

Feryad yükselirse yürek dağından,

Lütfen, hiç söz açma cennet bağından,

Cehennem yurdudur her mezar, hocam.

Fakirin elinden çalınan lokma

Zengin boğazında dönse lokuma,

Bana adaletden gel, vaz okuma!

Dünyada adelet ne gezer, hocam?!

Müsliman halkların genel halini

Anlatsam, kafirler yutar dilini.

Mendiller kurutmaz gözün selini

Kafada sorular çok uzar, hocam.

Dedim: bir muhabbet kuram seninle,

Hep sen konuşursun, şimdi sen dinle.

Haydarın derdi yok imanla, dinle?

Sözüm ne sitemdir, ne azar, hocam.

